
АТАЛ ХЕРРИНЧЕ

Повесть
Кӑнтӑртан шӑнкӑрчсем вӗҫсе килчӗҫ. Урамра ҫурхи шыв 

шӑнкӑртатса юхать. Уйра вара — хӗлле, лаптӑкӗпех юр выр- 
тать. Аслӑ ҫул тап-такӑр. Каллӗ-маллӗ машинӑсем кумаҫҫӗ. 
Грузовик вӗҫтерсе пырать, ав. Кӑшкарӗ ҫинче тулли япала: 
диван, шкап, кравать, сётел-лукан, татах темтепӗр. Диван 
ҫине виҫҫӗн ларнӑ: икӗ хӗрарӑм, вуннвуник ҫулхи арҫын ача. 
Кабинӑра, шоферпе юнашар, вӑйпитти ҫын курӑнать. Аллинче 
ун тӑватӑ-пилӗк ҫулхи хӗрача. Пӗрре пӑхсах тавҫӑрса илетӗн: 
ку ҫемье ҫӗнӗ хваттере куҫать.

— Альак,— чӗнет хӗрарӑмсенчен ҫамрӑкраххи,— шӑнса 
хытмарӑн-и эсӗ? Ытла шӑпӑрт-ҫке. Циншакне мӗншӗн йӳле 
ятӑн?

Сивви шӑнса хытмалӑхах ҫук та-ха, ҫурхи ҫилӗ вара чана
хах та вӑйлӑ вӗрет.

— Мӗн эсӗ, анне,— тавӑрать ывӑлӗ.— Мана ӑшӑ.
Арҫын ача ҫил кастарнине туймасть. Вӑл тарӑн шухӑша

путнӑ. Ҫӗркаҫ, уйрӑлас умён, ӑна юлташӗ ҫав тери тёлёнмелле 
хыпар пӗлтерчё.

Кӗркунне вӗсем отрядпа ятарласа .тимӗр-тӑмӑр пухнӑччӗ. 
Сахал-махал мар, темиҫе тонна. Ӑна шӑратчӑр та Шупашкар 
ГЭСнё тунӑ ҫӗрте усӑ курччӑр, тенӗччӗ.

Пухнӑ тимёр-тӑмӑра завода илсе кайнӑ. Завочӗ аякра мар, 
Шупашвартах. Тимӗр-тӑмӑрне мартен кӑмакине шӑратма пӑ- 
рахнӑ. Ҫаж вӑхӑтра кунта ӗҫлекен рабочи сасартӑк курах 
каять: кӑмакари тимёр-тӑмӑр купинче ҫап-ҫутӑ япала йӑлтар- 
татать. Рабочи пуҫӗнче савӑнӑҫлӑ шухӑш вӗлтлетсе илет: 
«Тем тесен те — ылтӑн сехет!» Туртеа кӑларать турчӑкапа 
меллӗн. Аллипе тытса, ҫавӑркала-ҫавӑркала пӑхать: ҫук, се- 
хет мар иккен ку, ывӑҫ тупан ҫинче кӑмакари пек ялтӑртат- 
масть те. Мӗн амакӗ, -нихӑҫан курман япала! Чупать инженер 
патне. Апла-капла, тет. Инженерӗ тӳрех чухлать: мина! Ана 
кӑмакаран туртса кӑларман пулсан, пӗтӗм завод сывлӑша 
сирпӗнме пултарнӑ.

Акӑ. мӗнле хыпар канӑҫ памасть Альака. Аҫтан лекнё-ха 
ҫав мина? Путех пӗр-пӗр этем тимӗр-тӑмӑр тиенӗ машина ҫине 
вӑрттӑн хунӑ. Тем тесен те, ют ҫӗршывран килнӗ сӑтӑрҫӑ тунӑ 
ку ӗҫе. Йӗрлемелле те ярса тытмалла ӑна.

Машина кӑшкӑртнипе Альак шухӑшӗ татӑлчӗ.
Грузовик хула урамне пырса кӗрет. Ҫуртсем нумай вакун- 

лӑ пуйӑс евӗр вӗлтлете-вӗлтлете юлаҫҫӗ. Унталла-кунталла пӑ- 
рӑнать машина. ТОлашкинчен ҫӳллӗ хапхаран кӗрсе карти- 
шӗнче тӑп чарӑнать. Умра темиҫе хутлӑ ҫурт. Лайӑх ҫӗре 
хваттер панӑ-мӗн. Миҫе кантӑк тӳленелле айлӑ-ҫийлӗ хӑпар- 
нине Альак шутлама ҫех тытӑннӑччӗ, анчах кабинӑран ашшӗ 
тухрӗ те васкатма тытӑнчӗ.

Альакпа асламӑшӗ машина ҫинчен анчӗҫ. Амӑшӗ ҫӳлтен 
япаласене парса тӑма пуҫлать. Таҫтан арҫынсем килсе тухрӗҫ. 
Паллакансемех-ши — ашшӗне ятранах чӗнеҫҫӗ. Вӗсем те пу- 
лӑшма тытӑнчӗҫ.

— Альак, пыр, уҫ хваттере,— ҫӑра уҫҫи тыттарса хушать 
ашшӗ. ■

Ывӑлӗ кайӑк читлӗхне илсе вёҫтерчӗ. Хутран хута чупса 
хӑпарать. Каллех мина пӑрахакан шпион асне килет. Ҫав 
ҫынна тупасшӑн Альак. Виҫҫӗмӗш хутӗнче чӳрече умӗнче ча- 
рӑнса тӑчё. Кунтан япаласем пушатни аван курӑнать. Ют 
арҫынсем ҫине Альак шанмасӑррӑн пӑхрӗ. Темшӗн ӑна ҫӗр 
ҫӑтман шпионӗ ҫывӑхрах ҫӳрессӗн туйӑнать.

Татах чупрӗ пусма тӑрӑх ҫӳлелле. Таҫтан муртан сикрё 
тухрӗ ҫивӗтлӗ хӗрача. Чипер иртсе кайма пӗлмерӗ вӗт хӑямат. 
Ним кӗтмен ҫӗртен ура хучӗ те такӑнтарчӗ. Альак тытса па-

расшӑнччӗ пӗрре ӑна. Анчах хӗрача тем вӑхӑтра ҫӳлти хута 
хӑпарса ҫитме те ӗлкӗрнӗ, халь авӑ ахӑлтатса тӑра парать. 
Ҫитменнине, вӑл Альаксен хваттерӗпе юнашар алӑкранах кӗр- 
се кайрӗ, хӑй хыҫӗнчен чышкӑ кӑтартрӗ.

— Пурпӗрех лекен!— кӑшкӑрчё Альак.— Ҫивӗтне тӑпӑл- 
тарса кӑларӑп!

Хирӗҫ сас-хура илтӗнмерӗ. Альак хӗрача кёрсе ҫухалнӑ 
хваттерпе юнашар алӑка уҫрӗ. Тӑваттӑмӗш хутра ку. Хват- 
тере кӗрсен, арҫын ача малалла иртрӗ. Пӑхрӗ. Чӳречесем пур- 
те урамалла.

Йышпа ӗҫ кал-кал пырать. Япаласене наччасра тултса 
пӗтерчӗҫ. Ашшӗ пулӑшакансене хӑнана чӗнчӗ, лешсем вара 
килме пулчӗҫ.

Кйлте кашни япалан хӑйӗн вырӑнӗ пур. Тирпей кӳриччен 
нумай вӑхӑт иртет.

— Альак, ку йӑмӑкупа иксӗре,— тет ашшё савӑнӑҫлӑн, 
иккӗмӗш пӳлӗме кӗрсе.— Лайӑх вӗрен, уроксем тума никам 
та чӑрмантармасть кунта.

Ывӑлӗ тав тӑвать.
Пӳлӗме икӗ кравать, пӗр сӗтел лартрӗҫ. Ӗҫлеме савӑк. 

Юнашар пӳлӗмрен музыка илтӗнет, тахӑшё пианино калать.
— Эсир шӑпрах, ытлашши кӗмсӗртеттеретӗр,— асӑрхатта- 

рать амӑшӗ.
Ҫӗнӗ хваттере майлаштарнӑ чух шӑв-шавсӑр пулмасть. 

Пӑта ҫапмасӑр картинӑсене стена ҫумне ҫакаймӑн.
— Кӳршӗсене чӑрмантаратӑр,— асӑрхатгарать татах амӑ- 

шӗ.— Тахӑшӗ пианино чӑнкӑртаттарать.
— Пӗр-пӗр пианист пурӑнать-тӗр,—хушса хурать сӗтел 

ҫинче тӑракан Альак. Унӑн аллинчен мӑлатук тухса ӳкрӗ, 
кӗрӗслетрӗ урайнё. Унтан хӑй те сиксе анчӗ.

— Мӗн каларӑм сана?— кӳлешсе илчӗ амӑшӗ.
— Юри мар-ҫке.
— Ан ятлаҫӑр,— тет ашшӗ.— Паян ырӑ кун. Мӗнле ху- 

лара хваттер илтӗмӗр!
— Ҫӗнӗ Шупашкар хулинче,— хушса хурать ывӑлӗ.
— Аҫта дарать вӑл? Кала-ха, Альак.
— Атӑл хӗрринче.
— Мӗн тума тытӑнаҫҫӗ кунта?
— Шупашкар ГЭСӗ.
— Тот-тӑ!— мухтанать апппӗ.— Мӗнле паллӑ ҫул килсе 

вырнаҫрӑмӑр. ГЭС тӑвасси вӑл — арман пӗвелесси мар. Атӑл! 
Сарлакӑшӗ мӗнлерех!

— Атте, хӑш тӗлерех пӗвелеҫҫӗ Атӑла?
— Хуларан кӑшт ҫӳлерех.
Тӑнласа тӑчӗ асламӑшӗ мӑнукӗ ашшӗпе калаҫнине. Атӑла 

пӗвелеҫҫӗ тенӗрен ҫӳҫенсв илчӗ. Астӑвать-ха вӑл ҫамрӑк чух 
ялта пулса иртнӗ ивкеке.

...Юр ирӗлсе ҫӗр типнӗччӗ ӗнтӗ ун чух. Таҫтан муртан ҫу- 
мӑр килсе тухрӗ те лӳшкерӗ пёр кана. Вара вӑрмантан ҫурхи: 
шыв капланса анчё. Ял ҫумӗнчи арман пӗви тулнӑҫем тулса 
пырать. Шывӗ явӑнать, кашлать, ҫырана ниепле шӑнӑҫай- 
масть. Тапса тухрӗ улӑха. Симӗс курӑк ҫине кӑларнӑ путек- 
сурӑх сехӗрленнипе макӑрать. Ҫынҫем килӗсенчен .пакурсем 
йатса тухрӗҫ. Пӗвене ҫӑлса хӑварасшӑн тӗркӗшеҫҫё. Кӑшкӑ- 
рашаҫҫӗ, ятлаҫаҫҫӗ хӑйсем. Урнӑ шыв никама та итлемест,. 
курмасть. Вӑл хӑлхасӑр, куҫсӑр. Анчах унӑн ниҫта хурайми 
аскӑн вӑй пур: ӳхӗрет, кӗр-кӗрлет. Тӳсеймерёҫ пӗве сӑвайӗ- 
сем, юписем, хӑмисем: ҫӑтӑр-ҫатӑр ҫатӑртатрӗҫ те ишӗлсе
анчӗҫ. Тӑвӑннӑ шыва ҫавӑ ҫеҫ кирлӗ пулнӑ-мӗн. Куҫрӗ вара 
талккӑшӗпех, хӑйён ҫулӗ ҫинче мён пуррине пётӗмпех шӑ- 
лать. Тымарё-мӗнӗпех тӑпӑлса тухнӑ йывӑҫсем те, улӑхра ҫӳ- 
ренӗ путек-сурӑхсем те юхрӗҫ. Кӳршӗ ачине те урнӑ шыв 
ураран ӳкернӗ. Хӑтараймарӗҫ мёскӗне. Ашшӗ-амӑшӗ типсе 
ларчӗҫ кайран куляннипе. Ҫутҫанталӑк умӗнче ялйыш вӑй- 
сӑр пулчӗ.

Асаилӳпе пӑлханнӑокер, хаш-ш хашлатса сывларӗ кине- 
мей. Пӑшӑрханнипе ҫапла каларӗ:

— Савӑнатӑр та-ха... Ялти арман пӗви пек татӑлса кайсан 
шар курма тивмӗ-ши? Ачасем те юхса кайӗҫ, хамӑр та ҫӑлӑ- 
иаймӑпӑр.

Альак сӑмах чӗнме те аптраса тӑчӗ, чӑр-чар пӑхкалать. 
Ашшӗ ахӑлтатса кулса ярсан тин унӑн тути сарӑлчӗ.

— Эх, айван та вара эсӗ, анне,— тет ывӑлӗ.— Танлашта- 
ран. Атӑл пӗвин сӑвайӗсене бетонран тӑваҫҫӗ. Вӗсене ҫурхи 
шыв йӑвантараймасть. Пӗвине те кӗреҫеле мар, хӑватлӑ ма- 
шинӑсемпе пӗвелеҫҫӗ. Атӑл пӗви ҫирӗп пулӗ, ӗмӗрсене 
пырӗ. -  •

— Ймӗрсене!— тет ашшё хыҫҫӑн Альак та.
Ҫапла калаҫнӑ май, Альак каллех тимӗр-тӑмӑр купинче 

тупӑннӑ минӑна аса илчӗ. Темшӗн ӑна сӑтӑрҫӑ, ют ҫын, Шу- 
пашкар ГЭСне тунӑ ҫӗре те мина хурассӑн туйӑнчё. Альак 
чунтан пӑшӑрханать. Аллисем хӑй тӗллёнех чӑмӑртанчӗҫ. 
Тем килсе тухасран Шупашкар ГЭСне куҫ пек сыхламалла. 
Юрӗ, Атӑлне пӗвелемен-ха, электростанцине те туман-ха, ан-

чах ҫав вырӑна халех пӗр ют ҫынна та яма юрамасть. Ан 
ҫулӑхчӑр. Мӗнле палласа илмелле-ха ӑна? Иккӗн, тен, йӗр- 
леме ансатрах пулатчӗ. Юлташӗ аякра, Шупашкарах юлни 
касать. Кунта, ҫӗнӗ Шупашкарта, Альакӑн ҫывӑх юлташ 
халлӗхе ҫук-ха. Пӗр-пӗччен тытма тивет шпиона.

Хваттере тирпейлесе пӗтернӗчпӗтермен хӑнасем килсе ҫит- 
рӗҫ. Ҫӗнӗ хваттере куҫнӑ ятпа саламлаҫҫӗ.

Альак, йӗлтӗр сырса, Атӑл ҫине кайрӗ. Кунта хӗлл.ехи 
пе«ех. Юра ансӑр хӑмапа якатса тунӑ евӗр мӑшӑр йӗр йӑлӑм 
еннеллех кайса ҫухалать. Ҫав йӗрпе унталла та кунталла ыт- 
кӑнаҫҫё йӗлтӗрҫёсем. Лере, утрав хӳттинче, пулӑҫсем ваксем 
умӗнче лараҫҫӗ. Альак йӗри-тавра сӑнаса пӑхать: пӗр-пӗр
шанчӑксӑр этем янкӑлтатса ҫӳремест-и кунта? Пурте йӗркел- 
лех.пек. Апла пулсан, ҫав шпион ку таврана килсе тухма ӑс 
ҫитереймен, тен? Пурпӗрех лӑпланса ларма юрамасть: вӑл 
ыран, элле телӗр кун килсе тухӗ; тепӗр тесен, стройка пуҫ- 
ланиччен сӑмсине те* килсе кӑтартмӗ.

Ҫӗнӗ вырӑнта темшӗн ҫурхи каникул нумая тӑсӑлчӗ пек 
туйӑнать Альака. Пӗлет вӑл, ку пётӗмпех юлташсӑр, пӗччен 
сулланса ҫӳренӗрен. Кирек мӗн каласан та, ҫыннӑн хӑйпе 
юнашар ялан тус-тантӑш пулмалла. Туссӑр этем вӑл — уй 
варринчи тункатах. Мӑшкӑл мар-и ӗнтӗ — юкашарта виҫӗ 
хваттер, анчах пӗринче те чуна кирли ҫук. Иккӗшӗнче хӗр- 
ачасем. Пӗри Альак йӑмӑкӗпе пӗрле ача садне ҫӳрет. Тепӗр 
хёрачи — лешӗ, хваттере куҫнӑ кун такӑнтарса ӳкерекенни. 
Эрне пурӑнса та куҫ тӗлне лекмерӗ-ха вӑл, Альак ӑна хытах 
кӳпкесшӗнччӗ. Кӗтесри хваттер — пушӑ. Ана Шупашкар 
ГЭСне тӑвакан инркенера параҫҫӗ имӗш.

Хӑйӗн пӳлӗмӗнчи сӗтел хушшине ларчӗ те Альак инженер 
пирки шухӑша пу*грӗ. Мӗн кӑна пырса кӗмест-ши пуҫне. «Ин
женер килсен, туслашма тӑрӑшмалла унпа. Сыхламалла ӑна. 
Вӑл утас ҫул ҫине шпион мина кап хурса хӑварсӑн? Пӗтет 
ҫын. Кинора куркаланӑ, инженер тунӑ чертежсене вӑрлаҫҫӗ, 
вӗлерни те пулкалать. Пӗр-пӗрне пӗлсе ҫитсен, туслашсан, ин
женер ӑна хӑй помощникӗ туса хурӗ. Унта-кунта чупма ҫын 

_ кирлех ӑна. Эпӗ ҫамрӑк ача. Тӗпӗрт тихалла! Ура тупанӗ ҫеҫ 
курӑнса юлӗ. Ёҫсем, паллах, чикӗсӗр нумай инженерӑн. 
Аҫтан ӗлкӗртӗр вӑл пӗччен? Ыйтса пӗлмелле, ӗҫ хушмалла, 
приказ вӳлаттармалла, кӑтартса памалла. Эпӗ вара чӗнсе 
тӑракакни. Помощник пулсан, Шупашкар ГЭСне мӗнле туни- 
не йӑлт курса тӑрӑп. Пӗтӗм ҫынсемпе паллашӑл. Ку питӗ 
кирлӗ. Ют ҫын инженер патне ӗҫе явӑҫас-тӑвас пулсан, тӳрех

уйӑрса илӗп. Инженер вӑл — стройка начальникӗ. Кашни кун 
унпа киле пӗрле таврӑнӑпӑр: машинӑпа тесен — машинӑпа, 
ҫуран тесен — ҫуран. Клаора пӗрле вӗренекен ачасем курса 
тӑччӑр. Пӗлсех тӑратӑп, чупӗҫ вара пирӗн хыҫҫӑн. Эпир алӑ- 
сене сулласа танлӑн утӑпӑр. Куҫӑмсем шӑтарасла малалла 
пӑхёҫ. Курах кайӑп: ҫул ҫинче сехет евӗр мина ҫуталса выр- 
тать. Чупса пырса ярса илӗп. «Альак, мӗн тупрӑн?»—ыйтӗ 
инженер. «Аҫтиҫук япала. Тетте»,— тейӗп. Инженер мӗн ик- 
кенне часах тавҫӑрӗ. Тав тӑвӗ, хаҫата та ҫырӗ.

Ачасен ушкӑнӗнче' вӗчӗхекен те тупӑнӗ. Паллах, Шупаш- 
кар ГЭСне тунӑ ҫӗре илсе кайма тилмӗрӗ. «Юрамаеть, ачам. 
Атӑл вӑл саншӑн лупашкари шыв мар, ӳкӗн те путӑн. Саншӑн 
пирӗн айӑпа кӗмелле. Юрамасть, ан та анрат». Хӑҫан килет 
ку инженер? Тен вӑл паян, эпӗ Атӑл хӗрринче ҫӳренӗ вӑхӑт- 
ра, килнӗ? Тухса алӑкне шаккаса пӑхсан мӗнле-ши? «Кёр, 
кӗр!»— тени илтӗнсен, вара мён калас? Чим,. «Хӗллехи йӑм- 
ра» картинӑна кӑтартас. Хаклатӑр. Сӑмах-юмах хӑй тӗллёнех 
ҫыхӑнӗ».

Ҫӗркаҫ Альак ӳкерчӗкпе муталанса чылайччен ларчӗ. Юр 
куписем хушшинче ҫаралса юлнӑ йӑмра ларать. Чи ҫӳллӗ 
турат вӗҫёнче вӑрӑм хӳреллӗ чакак. Вӑл, халь-халь вӗҫсе каяс 
пек, пуҫне пӗкнӗ, лӑпчӑннӑ.

Юнашарти пӳлӗмре каллех тахӑшӗ пианино калать. Му
зыка шыв пек юхать. Кӑшт тӑнлаеа тӑнӑ хыҫҫӑн Альак алӑк 
умне тухрӗ. Аллинче — ӳкерчӗк. Шак-шак! шаккарӗ вӑл кӗ- 
тесри хваттер алӑкне. Сас-хура илтёнмест. Ун вырӑнне сула- 
хӑй енчи хваттер алӑкӗ уҫӑлчӗ те леш, Альак паллакӑн 
хӗрача тухрё.

— Кам кирлӗ?— тет йӗкӗлтенӗ саслӑн хӗрача.
— Сана мӗн ӗҫ?— сӑмах хушрё Альак.
— Ах, апла-и!
Сиссе те юлмарӗ Альак, ун аллинчи ӳкерчӗке карт! туртса 

илчӗ хӗрача. _
— Пар халех!
— Пама шутламастӑп та!— тавӑрчӗ хӗрача, картинкӑна 

ҫурӑм хыҫне пытарса.
Хуҫи тытса илме пикенчӗ. Аҫта унта! Хёрача — шӑп 

пӑрчӑканах. Вӗлтӗркке. Тӳсеймерӗ Альак — ҫивӗтне ярса 
тытрӗ те туртрӗ. Ыратмасть те-ши? Йӗрсе яма мар — сикке- 
лет, ихӗл*гетет, ытахальтен «ап-ап!»— текелет. Темле майпа 
алӑран вӗҫерёнчӗ те йӑпӑрт килне кӗрсе тарчӗ. Альак та ун 
хыҫӗнчен. Анчах та вӑл урата урлӑ каҫсан малалла иртме

хӑяймарӗ: урайӗ тап-таса, пусма именмелле. Пӳлӗмӗнче хӑт- 
лӑ-хӑтлӑ.

— Иук!— тет таҫта шалти пӳлӗмре хӗрача.
— Санпа пытанмалла выляма килмен эпӗ. Каялла панӑ 

пултӑр ӳкерчӗке.
— Шутламастӑп та! Ыран шкула илсе пыратӑп та чакак 

ӑҫта ларнине пурне те кӑтартатӑп.
Пырса хытах лектерсе илесшӗнччӗ пӗрре, анчах шӑп ҫак 

вӑхӑтра Альак хӑй хыҫӗнче калаҫнине илтрӗ.
— Марина, хӗрӗм, сан патна юлташу килнӗ. Мӗншӗн ӑна 

тӗпелелле ирттерместӗн?
— Атте, вӑл хӑюсӑр ача, вӑтанать,— тет Марини шалти 

пӳлёмрен.
Альакӑн ҫилли майӗпен иртсе кайрӗ. Те хӗрача ашшён- 

чен именчӗ вӑл.
— Эсӗ кӳршӗре пурӑнатӑн-и?
Хӑйӗнпе паллаштарчӗ Альак. Йӑлтах каларӗ: ятне те,

хӑш класра вӗреннине те. Марина та пиллӗкмӗш класа ҫӳрет- 
мӗн.

Шалти пӳлӗмре тахӑшӗ пианино калать.
— Ирт, ирт, ан вӑтан, Альак. Ав Марина пианино ка

лать. !Кӗрсе итле музыка.
Марина пианино калать? 'Тёлӗнмелле! Хӑйӗн куҫёпе ку- 

расшӑн пулчӗ Альак, ҫавӑнпа та хирӗҫлесе тӑмарӗ, ерипен, 
йӑпшӑнса пӳлӗме кӗчӗ. Чӑнахах-мӗн, пианино умӗнче—Мари
на. Хӑй шӗпӗн пек ҫеҫ, мӗнле пултаруллӑ, музыки ун чуна 
ҫӗклет.

Кӑмӑлё йӑлтах ҫемҫелчӗ Альакӑн.
— Ялан эсӗ калатӑн-и пианино?

' — Кам пултӑр тата,— тет Марина чӑрсӑррӑн.
— Кунта пӗр-пӗр пианист пурӑнать пулӗ тесеччӗ.
Сӑмах-мӗн чӗнмерӗ тек Марина. Пӳрнисем еплерех вслт-

летнине, йӑлт-йӑлт сиккеленине ытарайми савӑнса пӑхать 
пулас вӑл. Ҫурӑмӗ хӑйӗн ҫурта пек тӳп-тӳрӗ. Музыки вара 
Альак чунне пыра-пыра лӑпкать. Тӗлӗнтермӗш шскен вӑл — 
музыка тени.

Тепӗртакран хӑрах ураллӑ пукан шухӑша путса итлесе 
тӑракан арҫын ача еннелле йӑр-яр ҫавӑрӑнчӗ.

— Альак, акӑ эсӗ музыкӑра мӗнлерех.
— Эпӗ-и?
— Эсӗ ҫав.
Карусель-пукан каллех хӗрачана пианино умне ҫавӑрса

лартрӗ. Пуҫланчӗ вара тин-тин шӑнкӑрав янрама. Альак 
ҫапла шухӑшларӗ: «Ним тҫ ӑнланмастӑп. Ҫын мӗнлине му- 
зыкӑра ӑҫтан палӑртма май пур-нш? Ахаль лӗпӗртетет. Ча
нах та музыкине тӑнлама питӗ савӑк вара. Таҫта ҫуртри карт- 
лашкасем тӑрӑх ашкӑнакан ача аялалла-ҫӳлелле ӗрёхсе ҫӳре- 
нӗнех туйӑнать».

Марина пианино калама чарӑнчӗ. Унтан ыйтрӗ:
— Мӗнле, хӑв пек-и?
— Кам?
— Музыка.
— Кирлӗ мара ан лӗпӗртет.
Каллех ихӗлтетрӗ хӗрача. Этажерка патне пырса кӗнеке- 

сем хушишнче хут листи кӑларчӗ. Ана Альака тӑсса: 
«Ме-ҫке»,— терӗ. Пӑхрӗ Альак, ӳкерчӗкӗ пулах кайрӗ. Шарла- 
марӗ ним те. Алӑк хупас умён илтрӗ: «Килсе ҫӳре, пианино 
калама вӗрентӗп».

Темшӗн ҫак каҫхине Альака ӗрӗхтерсе чупса ҫӳрекен аш- 
кӑнчӑк ачана пит.лекен музыка стена леш енчен халь-халь 
илтӗнесле туйӑнса тӑчӗ.

Иртрӗ ҫуркуннехи каникул. Ҫӗнӗ хваттере куҫнӑ пирки 
Альакӑн ҫывӑхри шкула вӗренме кӗмелле пулчӗ. Малтанхи 
кун вӑл тапранмарӗ парта хушшинчен. Паллакан ача пачах 
ҫук. Марина «А» класра вӗренет-мӗн. Ку класс вара —«Б». 
Майӗпен-майӗпен асра тытса юлать Альак ачасен ячӗсене. 
Акӑ унпа юнашар лараканни — Валерий Шутиков. Чиперех 
юмахлать, кӑмӑллӑскер. Вӑл ятлӑ ҫын класра, отряд совечён 
председателӗ. Вожатӑй — Клара, тӑххӑрмӗш класра вӗрене- 
кенскер. Кашни переменӑрах чупа-чупа килет. Пурхгапе те 
пуплет, ӑс парать, вылять, кулать. Пионерсем юратаҫҫӗ ӑна. 
Альака та курмӑш пулса иртмерӗ. «А-а, ҫӗнӗ ача! Салам,. 
салам! Ну, мӗнпе савӑнтаран?»—терӗ. Ыйтса пӗлмесӗр ним те 
хӑвармарӗ.

Чӗрӗпле пӑчӑртанма нумая тӳсён-и? Ик-виҫ урок иртнӗ 
ҫӗрелле Альак самаях хӑюланчӗ. Унӑн ҫав тери класс умёнче 
палӑрас килет. Мӗнле майпа? Шпион тата мина пирки хӑй 
мӗн шутланине каласа тӗлӗнтерме пулать ӗнтӗ. Анчах вӑл 
шарлама юраман япала. Халапла кӑна, сӑмах пӗлӗте ҫитӗ. 
Питӗ шухӑшласан, сӑмахӗ тупӑнать. Акӑ Альак кӳршине чав- 
сипе кӑлт-кӑлт тӗртрӗ: «Валерик, Валерик!» — «Мӗн?»— терӗ 
лешӗ шӑ-ӑппӑн. Арифметика урокӗ-ҫке. Илтсен, Матвей Си- 
дорович каҫармасть: калаҫса ларакана тӳрех доска умне кӑ- 
ларать. Альак ӑна-кӑна пӗлмест, ҫӗнӗ этем вӑл кунта, ҫавӑнпа

та сӑмахларӗ: «Валерик, пирӗнпе юнашар хваттерте Шупаш- 
кар ГЭСне тӑвакан инженер пурӑнать. Тӗлӗнмелле чаплӑ ҫын. 
Хӑй ҫав тери ҫӳллӗскер. Куҫлӑхпа. Мана хӑйӗн помощникне 
илчё...»

— Эй, кайри партӑрисем!— асӑрхаттарчӗ учитель.
Ирӗксӗрех шӑпланма тиврё лешин. Хыпар Валерике сама-

ях вёчёрхентерчё. Вал урок пӗтиччен аран-аран чӑтрӗ. Шӑн- 
кӑрав янӑрасанах Альака хулӗнчен ярса тытрё те вёҫертмерӗ.

— Тӗрӗсех каларӑн-и эсӗ инженер пирки?— тесе ыйтрё.
— Ма суяс? Хӑнӑхман ҫынна лартма.
— Урра!— кӑшкӑрса ячӗ Валерик, сике-сике.— Тёлён- 

мелле тӗлпулу, пионерсем!
Ачасене перӗне-перӗне, Валерик сиккипе тухса кайрӗ 

'класран.
— Аҫта васкан?— тет Альак.
Валерик халь пуплесе тӑрать-и?
Пӑчӑ та мар класра, анчах темшӗн Альак вӗриленсе кай

ре, чунӗ тӑвӑнса килчӗ ун. Ним тӑвайман енне, парта хушши- 
не пӑштах кӗрсе ларчӗ. Акӑ намӑса яракан инкек ҫитсе те 
тӑчё.

Валерик вожатӑя ертсе Киле парать. Клара хаваслӑ, хӗвел 
ана уйрӑммӑн ӑшӑтать тейӗн.

— Ну, Альак-Алеша, сана пионерла ӗҫ хушӑпӑр,—нала
гать вӑл чӑнкӑл-чӑнкӑл сассипе.

Шартах сикрё Альак.
— Мӗ-ӗнле ӗҫ?
— Шупашкар ГЭСне тӑвакан инженерпа юнашар пурӑнан, 

ҫывӑх туссем, тет, ав,— шӑлать хайхи Клара.— Пёлсе кил, 
сбора пионерсем патне хӑҫан килме пултӑрать вӑл. Атӑла 
мӗнле пӗвелени ҫинчен пурте пӗлесшӗн. Тен, вӑл турткаланса 
тӑрӗ. Чӗкеҫ чӗлхеллӗ пул, ҫавӑр ун кӑмӑлне. Эсир, пионерсем, 
хатӗрленӗр кӗтсе илме. Астӑвӑр, дневникра «иккӗсем» ан ка- 
ҫӑрӑлччӑр.

— Тӑрӑшатпӑр!— теҫҫӗ пӗр харӑс ачасем. Хӑйсем ёмёрне 
ҫын курманла карах пуҫтарӑннӑ, куҫран шӑтарасла иӑхаҫҫӗ, 
ҫӑвартан мён тухасса кӗтеҫҫӗ.

Талӑрса та хӗремесленсе кайрӗ Альак. Пуҫне чикрӗ. ТТТу- 
хӑш пӑтранать. «Палӑрас вырӑнне пӗтрӗм. Кам туртрӗ-ши 
чӗлхерен паврама? Чиперех лекрӗм капкӑна. Хурах! Чавса 
^ывӑх та ҫыртаймӑн. Ҫӑлӑн ӗнтё. Ят кайрӗ. Анчах та тёрӗсси- 
не калама тивет».

— Инженере килмея-ха, хваттерӗ питӗрӗнсех тӑрать,— 
терӗ вара Альак, куҫне ҫӗрелле тартса.

Вожатӑй ӗрескеллех нимех те калаймарӗ. Пӑртакран тин 
ҫӑвар уҫрӗ.

— Валерик, эсӗ шутласа кӑлартӑн-и ку мыскарана?
— Клара, каҫарӑр. Ҫак мухтанчӑк ача пире чике тӑршшӗ 

лартрё.
Ачасем ахӑлтатса ячӗҫ.
Ҫилли кӑра Валерикӑн. Ним тӑвайман енне1 чӑмӑрне кӑ- 

тартрӗ те класран ҫӗмрен евӗр тухса ыткӑнчӗ. Альак куҫ айӗн 
пӑхса тӑрать пулин те, курчӗ ҫакна. Унӑн та ҫилӗ пур, вӑш- 
вашах хӗнеттермӗ. Уҫӑмлӑн лӗлтерчӗ вара:

— Инженер пурӗпӗрех килет!
— Ененетӗп. Эсӗ асӑрхаса тӑр. Килсен пире систер, -терӗ 

вожатӑй.
Ҫапла, ӑнӑҫсӑр иртрӗ Альакшӑн ҫӗнӗ шкулти пӗрремӗш 

кун. Мӗн тӑвӑн? Пулкалать. Хӑвӑртрах килтӗрччӗ инженер, 
вара Альак суйманнине пурте курӗччӗҫ. Халӗ шӑла ҫыр! та 
тӳс. Атӑл ҫине кайма пӑрахрӗ Альак. «Инженерсӗр кам ҫав 
хйтар аслӑ шыва пӗвелеме пӗлтӗр. Леш тимӗр^тӑмӑр ҫине 
мина пӑрахнӑ сӑтӑрҫӑ та усӑсӑр шӑнса ҫӳремӗ. Атӑл ҫинче 
вичкӗн ҫил мӗнле вӗрет ӑшшӑ!» Халӗ ун пӗртен-пёр ӗҫ—ир- 
каҫ кӗтесри хваттер алӑкне сӑнаса тӑрасси. Вӑрттӑн, никам 
куриччен, ,,ҫак алӑка йӑшт тӗртсе пӑхмалла. Марина, курсан- 
тусан, каллех йӗкӗлтеме тытӑнать.

Хӗвел, хӗвел! Тӳпере пӗкӗ пек авӑнчӑк ҫулӗпе миҫе хут 
шуса иртрӗ-нги? Ёнтӗ Атӑл та пӑртан тасалчӗ. Альак ӑна 
кантӑкран пӑхса курать. Савӑнӑҫсӑр унӑн пурнӑҫӗ. Шкула 
каять, киле таврӑнать ӑшталанса. Ачасемпе калаҫма та ҫук. 
Валерик тӳрех шурӑ куҫӗде мӗ-ӗл-ёл ҫавӑрӑвса пӑхать. Чӗри 
вара Альакӑн тухса тарасла тӑиӑлтатать. Шанмасть Валерик 
Альакаг. Ытти ачасем Альак сӑмаХне ӗненесрен те хӑрать вӑл.

Май уявё хыҫҫӑн, Альак пӗррехинче ир-ирех шкула кай
ма тухрӗ. Пӑхать хайхискер: кӗтеери хваттер алӑкӗ кушак 
ҫури хӗҫӗнсе кӗмелӗх уҫӑ. Килнӗ эппин инженер. Альак алӑка 
ҫиҫӗмле хӑвӑртлӑхпа пырса шаккарӗ. «Алӑк уҫӑ, иртӗр!» — 
илтёнчӗ сасӑ шалтан. Альак иртрӗ.

— Килсе ҫитнӗ ятпа саламлатӑп!
— Тавтапуҫ, ывӑлӑм, тавтапуҫ! Савӑнтартӑн ҫепӗҫ чӗлхӳ- 

пе. Эсӗ юнашарта пурӑнакан ача пулӗ-ха. Питӗ хавас пал- 
лашма. Мана Евдокия Петровна тесе чӗнеҫҫӗ.

Альак мӗн курнине ӗненмесӗр шак хытса тӑчӗ. Ним те 
чӗнеймест. Куҫӗеем мӑч^мӑч хупӑнса уҫӑлаҫҫӗ. Ара вӑл Шу- 
пашкар ГЭСӗн инженерне — сарлака хулпуҫҫиллӗ, Атӑл пе- 
кех мӑнаҫлӑ, кёреш пек тӗреклӗ аҫынна — курма ёмётленнё- 
ччӗ. Ун вырӑнне умра куҫлӑхлӑ, самай ҫулланнӑ хӑйпашка 
хӗрарӑм тӑра парать. Мӗнле-ха? Шухӑш апла та, капла та 
чӳхенет. «Шел, инженер арҫын пулмарӗ. Тепӗр тесен, ҫавах 
мар-и? Хӗрарӑм-инженер тӗнчере мӗн чухлӗ! Шутласа кӑла- 
раймӑн. Вӗсем хушшинче геройсем те нумай. Ку инженер 
авӑ—ватӑрах хӗрарӑм. Вӑл хӑй ӗмӗрӗнче чылай ГЭСсем 
тунӑ ӗнтӗ. Чӑн-чӑн ӑста инженер вӑл...»

Альак ассӑн сывласа илчӗ те ӑшшӑн сӑмах хушрӗ:
— Алексей ятлӑ эпӗ, килтисем Альак тесе чӗнеҫҫӗ. Пил- 

лӗкмӗш класра Еӗренетӗп.
— Маттур, маттур!— текелет кил хуҫи. Ача тата тем пуп- 

лесшӗн хӑпартланнине чухларӗ те ӑна калаҫтарас шутпа тап- 
ратрӗ: — Шкула кая юлмастӑн-и? Ятлаҫмӗҫ-и?

— Ҫу-ук,— тет Альак.— Ятлама мар — савӑнёҫ. Эпӗ ӗҫпе 
кӗтӗм сирӗн пата. Мӗн, Евдокия Петровна, паян пирӗн вожа- 
тӑй сире шкула пыма питӗ чӗнчӗ.

— Мӗн сӑлтавпа-ши?— пӑшӑрханчӗ хӗрарӑм.
Сӑлтав пирки шарламарӗ Альак, инженер пымасран хӑра- 

рӗ. Шкула ҫитсен Евдокия Петровнӑн вожатӑя ӑҫта шыраса 
тупмаллине йӑлтах ӑнлантарчӗ.

— Юрӗ,— килӗшрӗ хӗрарӑм.— Ман шкула пымалли ӗҫ те 
пур-ха.

Сывпуллашса тухса кайрӗ Альак. Шкула вӑл те утса, 
те вӗҫсе ҫитрӗ. Класра часах пурге унӑн уҫӑ сассине илтрӗҫ: 
«Ачасем! Ҫӗнӗ хыпар илтмесӗр ан юлӑр! Шупашкар ГЭСне 
тӑвакан инженер хваттерне килсе вырнаҫнӑ. Вӑл — патвар 
хӗрарӑм!»

Шавласа кайрӗҫ ачасем. Валерик ҫеҫ шанмасӑр пӑхать.
— Ёненместӗн-и?— тет Альак.— Паян вӑл шкула килсен 

курӑн акӑ. Лайӑх инженер. Сӑпайлӑ хӗрарӑм. Элир паллаш- 
рӑмӑр та. Хӑйӗн помощникӗ туса хурать мана. Ҫу каҫа Атӑл 
пӗвеленӗ ҫӗрте ӗҫлетӗп. Ахаль ачасене ҫывӑха ямаҫҫё.

— Пӗлетӗн-и, мухтанчӑк мулкачӑн хӳри татӑк,— асӑр- 
хаттарчӗ Валерик.

Юлашки урок. Кайран мӗн кётет? Альак йӗп ҫинчи пек 
ларать. Ана Валерик сӑмахӗ те самай виҫерен кӑларчӗ. Сасар- 
тӑк Евдокия Петровна пхкула килмесен? Е килсен те Кларӑна 
тупаймасан? Мӗн пулӗ-ши вара?

Шӑнкӑрав янрарӗ. Пӑх та кур ӗнтӗ, пӗр ачи тухса кай- 
масть. Пурте Шупашкар ГЭСне тӑвакан инженера курасшӑн, 
вӑл каласа панине итлесшӗн.

Кӗтеҫҫӗ, кӗтеҫҫӗ, анчах хӗрарӑм-инженер курӑнмаеть. Чи 
малтан Валерикӗн тӳсӗмӗ пӗтрӗ, сумкине илмесӗрех тухса 
кайрӗ. Апла пулсан киле мар, Кларӑна шырама кайрӗ ӗнтӗ. 
Тӗрӗсех. Теиӗртакран килсе кӗчӗ вожатӑйпа. Вёсен сӑн-пичӗ- 
сене курсанах ӑнланчӗ Альак: ӗҫ-пуҫ япӑх. Валерик чӑдоӑрне 
вӑрттӑн кӑтартрӗ, ав.

Шӑв-шав ҫӗкленчӗ. Ачасем инженер мӗншӗн килменнинё 
пӗлесшӗн.

— Шӑпланӑр, шӑпланӑр!—тет Клара, аллине ҫӗклесе.
Лӑпланчӗҫ. Чи хыҫалти парта хушшинче ларакан хӗрача

ҫеҫ ҫинҫе сассине кӑларчӗ:
— Инженер килет-и?
— Ҫук. Альак-Алешка йӑнӑшнӑ.
— Йӑнӑшман!— пат татрӗ Альак.— Евдокия Петровна 

шкула килме пулчӗ. Вӑл килетех.
Вожатӑй йӑл кулать. Ачисем сӗр-сӗрлеҫҫӗ.
— Кам вӑл Евдокия Петровна?— кӑна каллех леш ҫинҫе 

саслӑ хӗрача ыйтрӗ.
— Евдокия Петровна инженер мар,— терӗ вожатӑй.
— Мӗнле апла?— кӑшкӑрсах ячӗ Альак.
— Ҫаплах, инженер мар. Унӑн ывӑлӗпе кинӗ акӑ чӑнни- 

пех гидролог-инженерсем. Шупашкар ГЭСне. тунӑ ҫӗре вӗсене 
кӗтеҫҫӗ. Халлӗхе килсе ҫитеймен-ха, Саратов ГЭСӗн юлашки 
ӗҫёсене туса пӗтермелле. Евдокия Петровнӑн — икӗ мӑнук. 
Йӗкрешсем. Вӗсем Артекра. Паян-ыран ҫав ачасем кунта 
килсе ҫитмелле. Сирӗн тантӑшсем вӗсем, вӗренме те вӗсене ку 
класах йьпнӑнчӗҫ. Асламӑшӗ — Евдокия Петровна шӑпах ҫак 
ёҫпе пулчӗ те шкулта.

Кӑмӑлсӑррӑн саланаҫҫӗ пионерсем. Алкумӗнче Альака 
Валерик хуса ҫитрӗ. «Асту,— терӗ вӑл, чӑмӑрӗпе юнаса,— 
татах улталасан, отряд советӗнче сӳтҫе яватпӑр». Альак 
чӗнмерӗ, унӑн тути ҫеҫ усӑнчӗ. Тарӑхать вӑл. Никама та хур 
тӑвас шутпа мар, ырӑ тӑвас шутпа вӗтеленнӗччӗ. Асламӑш 
сӑмахӗ аса килчӗ: «... Пуҫлантӑр ҫеҫ, инкек ҫине синкек ҫит- 
сех тӑрать. Пӗррё такӑннӑ ҫынна пӗчӗк турат та такӑнтарать 
вара». Альак хӑйне тӗнчере ҫук мӗекӗн туйрӗ. Пыра чӑмак- 
ка капланнӑҫемӗн капланать. Вӑл ҫурчӑк ҫӑтма чарать, куҫа 
йӳҫӗтет. Акӑ хӑрпӑкран асамат кӗперӗ ҫакӑнчӗ. Симӗс-кӗрен 
ункӑсем куҫа мӑч хупса илсенех пит тӑрӑх юхса анӗҫ. Юра-

масть йӗнине ачасене кӑтартма. Вара вӑл пуҫне чикрӗ те тап- 
са сикрӗ хӑвӑртрах. Шкул картишӗнчен тухсан пачах урӑх 
урама пӑрӑнчӗ. Пырать. Кунта никам та курмасть ӑна. Хӗвел 
ҫурӑма хӗртет. Шӑрӑх. Ача пиншакне хыврӗ. Вӑркӑш ҫил 
питрен ҫупӑрлать. Утнӑҫемӗн хурлӑхлӑ шухӑшсем те таҫта 
кайса ҫухалчӗҫ. Чунра ҫӑмӑл. Мӗн ҫунатлантарать-ха ӑна? 
Пур иккен сӑлтав. Ҫутӑ ӗмӗт шурӑмпуҫ ҫӑлтӑрё евӗр шуса 
тухать. Вӑл ҫӑлтӑр—ҫӗнӗ туслӑх. Кӳршёре часах икӗ тантӑш 
пулать. Кусем Евдокия Петровна мӑнукӗсем — йӗкрешсем. 
Шанӑҫ чуна кӗрсе вырнаҫать. «Вӗсем инженерсен ачисем, 
мана ӑнланаҫҫех,— калаҫать Альак хӑйпе хӑй.—Акӑ камсем 
чӑн-чӑн туссем, юлташсем пулӗҫ».

Шкултан таврӑннӑ вӑхӑтра Альаксен килёнче никам та 
пулмасть. Ашшӗ-амӑшӗ ӗҫре. Вӗлтӗркке йӑмӑкӗ — ача садӗн- 
че. Асламӑшӗ—хӑнара. Апат-ҫимӗҫ хӑйӗн хатӗрлеме тивет. 
Юратмасть вӑл газ плити умӗнче аппаланма, анчах хырӑм 

-выҫни касать. «Ҫӑмарта ӑшалас, час пиҫекен апат»,—шухӑш- 
лать Альак. Алӑк шӑнкӑравӗ янӑрарӗ. Такам кӗресшӗн. Уҫрӗ. 
Евдокия Петровна-мӗн.

— Альак, эсё магазинран пукан йӑтса килме пырай- 
мӑн-и?— терӗ вӑл,— мӑнуксем килсен, сире ларса-тӑма пу- 
кансем ҫитмеҫҫӗ.

Килӗшрӗ, паллах, Альак. Вӑл юлхав ача мар. Евдокия 
Петрвна ҫул тӑршшӗпех калаҫрӗ. Ялан ҫапла пукан-сётел 
туянма тивет имӗш вӗсене. Пурӑнаҫҫӗ, пӗр кана тымар ярса, 
унтан каллех урӑх ҫӗре куҫмалла. Шав электростанци тӑваҫ- 
ҫӗ. Ёнтӗ Альак хӑйӗн пулас юлташӗсен ятне те пӗлчӗ. Пӗри— 
Филипп, тепри — Антон.

Кинемей магазинта виҫӗ пукан туянчӗ. Альак иккёшне 
йӑтрӗ те вӗҫтерчӗ пӗчченех. Ватти хыҫала юлчӗ. Ҫамрӑккин 
урисем ҫӑмӑл. Ваштах ҫитрӗ Альак. Пукансене алӑк умне 
лартрӗ. Пӑхать, хваттер алӑкӗ уҫӑ. Кам ара унта? Евдокия 
Петровна питӗрме манса кайнӑ-ши? Чупса кӗчӗ те урай вар- 
ринче тӑпах чарӑнса тӑчӗ. Шалти пӳлӗмре— Марина. Вӑл 
сӗтел ҫине кӑкшӑмпа чечек лартса тӑрать.

— Эсӗ ма...?— калас сӑмахне каласа пӗтереймерӗ Альак.
Марина куҫне чарса ҫухӑрса ячӗ:
— Ой! Мӗн турӑн! Пылчӑклӑ урупа урайне вараларӑн! 

Ҫуса кайнӑ пул халех!
Унччен те пулмарӗ, вӑл Альака йӗпе тӑлапир татки кап 

пырса тыттарчӗ. Ним тума пӗлмесӗр анраса тӑчӗ Альак. 
Чӑнах-мӗн, сарӑ сӑрлӑ урайӗнче унӑн тусанлӑ ура йёррисем

шуррӑн курӑнса выртаҫҫё. Ирӗксӗрех Альак вара: «Юрӗ, 
ҫӑвӑп,— терӗ. —Анчах малтан пукансене илсе кӗрсе лартас 
пулать».

— Ҫу ҫав, пукансене те илсе кӗр!— хивреленет Марина.
— Мӗнех вара, ҫумалла-тӑк, ҫӑватпӑр, кӑркка чӗппилле 

шимплетместпӗр.
— Ачху!— сунасланӑн йӗкӗлтерӗ Марина.— Арҫын ача- 

сем урай ҫунине курас-ха эппи-н.
Кӑтартса пачӗ Альак хӑйӗн пултарулӑхне. Пукансене илсе 

кӗрсе лартрӗ те урай ҫума тытӑнчӗ. Акӑ урай хӑмисем тӗкӗр 
евӗр йӑлтӑртатакан пулчӗҫ те. Ахальтен мар ӗнтӗ Евдокия 
Петровна ырларӗ.

— Хваттер ҫуталсах кайнӑ: Таса ҫӑван, Марина, аллу- 
уру ҫыпӑҫуллӑ сан. Маттур.

«Ёҫне тӑваканни пӗри, ырӑ ят илтекенни тепри»,— мӑкӑр- 
татрӗ Альак. Анчах та ӑна никам та илтмерӗ.

Евдокия Петровна сӗтел ҫине хуплу кӑларса хучӗ.
— Апат ҫийӗпӗр. Пӗччен хӗлхем анмасть,— тет вӑл.
Альакпа Марина сӗтел хушшинче ларнӑ чух почтальон

кӗрсе тухрё.
— Мӑнуксенчен телеграмма, килеҫҫӗ,— тет Евдокия 

Петровна.— Такси тытӑпӑр та виҫсӗмӗр пӗрле кайӑпӑр 
станцӑна.

Альак телӗр кунне, шкула кайсан, инженер „ачисем теле
грамма яни ҫинчен шарламарӗ. Каллех пӑтӑрмах сиксе ту- 
хасран шикленчӗ, каллех суеҫӗ вырӑнне хурӗҫ.

Йӗкрешсем вырсарникун килеҫҫӗ.
Акӑ тӑраҫҫӗ виҫҫӗн перронра. Варринче — Евдокия Пет

ровна, сылтӑмра — Альак, кӳпшӗм питлӗскер, сулахайра— 
вӑрӑм ҫивӗтлӗ Марина. Вӑл уяври пек капӑр тумланнӑ: пӗр- 
меллӗ кӗске юбка, чӑваш тӗрридлӗ шурӑ кофта.

Пуйӑс ытла нумай кӗттермерӗ. Вуннӑмӗш вакунран ача- 
сем кӗшӗлтетсе анчӗҫ. Артекран тавӑрӑнакансем. Таврара 
шӑв-шав ҫӗкленчӗ. Ушкӑнран часах иккӗн уйӑрӑлчӗҫ те Евдо
кия Петровна патне чупса пырса ӑна ыталарӗҫ. Чуптӑваҫҫӗ 
пӗр-пӗрне. Маринӑпа Альак айккинерех пӑрӑнса тӑчӗҫ.

Тёлӗнтермӗш! Кинемейӗн мӑнукӗсем каснӑ-лартнӑ пӗр. 
Сӑмсисем каҫӑр, пичӗсем куктӗрриллӗ. Сарӑ ҫӳҫӗсене ҫамки 
ҫине туранӑ. Вӗсене тумтирӗсенчен те уйӑраймӑн. Ҫийӗсенче 
куҫлӑ-куҫлӑ костюм, калпакӗсем кӑвак. Пӗл ӗнтӗ, хӑшӗ-ши 
Филипп? Антонӗ хӑшӗ?

Ачасене Артекран ертсе таврӑнакан ҫынни Евдокия Пет-

ровнӑпа пырса калаҫрӗ. Вӑл сывпуллашса кайсан тин йӗкреш- 
семпе паллашма вӑхӑт ҫитрӗ.

— Пирӗн кӳршӗсем: Альак.тата Марина,— тет йӗкреш- 
сене~аеламӑшӗ.— Альак ӳркенмен ача. Марина пианино ӑста 
калама пӗлет, музыка шкулӗнче те вӗренет. Сире вӗсемпе тус- 
юлташлӑ пулма сӗнетӗп. Халӗ такси патне каяр.

Антонпа Филипп хӑюллӑскерсем. Тахҫан пӗрле вылчса 
пурӑннӑнах калаҫаҫҫӗ, кулаҫҫӗ.

— Сирӗн иксӗрӗн те фотоаппарат,— тет Альак чӗнмесӗр 
пырасран.

— Артек парни! Пёл!— Пас пӳрнине кӑтартать йӗкреш- 
сенчен пӗри.

— Вӑйӑра мала тухнишӗн парнелерӗҫ.
— Укерме те вӗрентрӗҫ! Пӗл!
— Пирӗн ӳкерчӗксем нумай!
—- Хура тинӗсе, хамӑр Артека курма пултаратӑр. Пёл!
— Юлташсем мӗн чухлӗ сӑн ҫаптармарӗҫ-ши!
Ҫапла пӗр-пӗрне пӳлсе калаҫҫӗ йӗкрешсем.
— Асанне, Марина, Альак, тӑрӑр пӗрле, сӑн ӳкереп!
— Ҫук, Антон, эпӗ ӳкеретӗп. Эсир ан тӑрӑр, утӑр, утӑр! 

Кун пек чаплӑ пулать. Пӗл!— Пае пӳрнине каллех ҫӳле 
ҫёклесе кӑтартрӗ йӗкрешсенчен пӗри. —

«Эппин, ку — Филипп,— чарлаттарса пӑхрӗ Альак.— 
Арпаштарас марччӗ. Пае пӳрнине кӑтартма юратать тата 
«пӗл» сӑмах хуша-хуша хурать».

Антон тавлашмарӗ, ушкӑнпа' пӗрле тӑчӗ. Кашниех чӑма- 
таи е тулли сетка йӑтса, васкамасӑр утрӗҫ. Филипп мала чуп- 
са тухрӗ, лӑпчӑнчӗ, фотоаппаратне сылтӑм куҫӗ патне тытса, 
пӳрнисемпе тем ҫавӑркалать. Унтан шӑт, шӑт шӑтлатни ил- 
тёнчӗ.

— Тӗнчере ҫук чаплӑ ӳкерчӗк пулать. Пӗл!— мухтанать 
Филипп.

Такси машини патне ҫитрӗҫ. Халӗ ӗнтӗ Антон пурне те 
машина алӑкӗ патне йӗркеленсе тӑма хушрӗ. «Укеретӗп!» — 
тет. Филипп чӑркӑшмасть, тӑванӗ хушнине кӗршет. Ку унӑн 
лайӑх енӗ.

Тантӑшсем тӑваттӑшӗ те хыҫалти ларкӑҫ ҫине вырнаҫрӗҫ. 
Шоферпа юнашар — асламӑшӗ. Филипп канӑҫсӑр, тёк лар- 
масть пачах. Фотоаппаратне куҫӗ патне тытса, е Альака, 
е Антона, е Маринӑна тӗллет, Марини вӑтанать, питне ал- 
липе хуплать.

— Итлӗр-ха, итлӗр,— тет Антон, юнашар ларакансене 

аллиле тёрткелесе,— апатланнӑ хыҫҫӑн Шупашкар ГЭСне 
тунӑ ҫӗре кайӑцӑр-и?

— Шупашкар ГЭСне тума тытӑнман-ха,—пӗлтерет Альак.
— Мӗнле тытӑнман?— тёлёнет Антон.— Петро пичче пи- 

рён пата «ӗҫлеме тытӑнтӑмӑр» тесе ҫырнӑччӗ-ҫке.
— Ара,— хирӗҫлет Альак,— инженерӗсем ҫук-ҫке, аҫӑрпа 

аннёр килсе ҫитеймен-ха. Кӗтӳҫсӗр кӗтӗвӗн ӑҫталла кайма 
чухлас?

— Юханшыва пӗвелесе электростанци тунӑ ҫӗрте вуншар 
инженер ӗҫлет. Пӗл! Пирӗн аттепе анне те килеҫҫӗ. Пёл!

Ку, паллах, Филипп халапӗ. Кам вӑл Петро? Харӑсах 
пӗлесшӗн кӑсӑкланчӗҫ Маринӑпа Альак. Йӗкрешсем пӗр-пӗр- 
не пӳле-пӳлех каласа пачӗҫ вара. \

Петро стройкӑра питӗ кирлӗ ҫын. Вӑл — электросварщик. 
Гидролог-инженерсен чи ҫывӑх тусӗ. Ялан вӗсем патне киле 
ҫӳренӗ. Йӗкрешсем хӑнӑхнӑ ӑна, чунтан хисеплеҫҫӗ, пиччӗш 
вырӑнне хураҫҫӗ. Петро ырӑ кӑмӑллӑ ҫын, ачасене вӑл питӗ 
юратать. Ҫавӑнпа та ӗнтӗ вӑл йӗкрешсем патне Артека ҫыру 
ҫырса тӑнӑ. Лешсем вара, ҫыру илсен, уяв чухнехи пекех 
савӑннӑ.

Хӑйне хӑй ятлама тытӑнчӗ Альак ӑшра. «Вӗсем ӗнтӗ Шу
пашкар ГЭСне тунӑ ҫӗре илсе кайма ыйтрӗҫ. Эпӗ, айван, кай
ман, курман, инженер килессе кӗтсе ларнӑ. Шупашкар ГЭСне 
шӑп ӑҫтарах тума тытӑннине те пӗлместӗп. Чиперех намӑс 
курма тивет. Тен, атте пӗлет? Тӗпчес».

Машинӑран тухсан, Альак йӗкрешсем патне кӗмерӗ. 
Лешсем чӗнчӗҫ пулин те, вӑл килне васкарӗ. Телее пула, 
ашшӗ ниҫта та тухса кайма ӗлкӗреймен-мӗн-ха.

— Атте, эсӗ Шупашкар ГЭСне ӑҫтарах тунине пӗлетне?— 
ыйтрё Альак.— Аҫтан каймалла унта?

— Эх, ывӑлӑм!— хӗрхенӳллӗн пӑхрӗ апппӗ ун ҫине, ҫапах 
та каласа пачӗ тӗпӗ-йӗрӗпе.

Кӑнтӑрла иртсен Альак кӳршӗсем патне каҫрӗ. Халӗ вӑл 
хӑйне нумай пӗлёкен ҫын пек тыткалать. «Пуҫтарӑнӑр! Каяр! 
Шупашкар ГЭСне тунӑ ҫӗре сире чи кӗске сукмакпа илсе ка- 
йӑп. Машинӑсем чупаканни вӑл ҫавра ҫул».

— Эпир хатӗр. Маринӑна чӗнетпӗр-и?— Антон  ̂ ҫак сӑ- 
махсене айккинелле пӑхҫа каларӗ.

— Пырин,— тесе каласа хучӗ Альак, анчах вӑл кун пек 
ҫеҫ каласшӑн марччӗ: «Маринӑсӑр кичем. Виҫсӗмӗр 'хушӑмӑр- 
та пӗр хӗрача кирлех. Анчах вӑл паян темшӗн вӑтанса ҫӳрег

рӗ-ха. Ак вӑл хӑюланарах парсан, ларса та макӑрӑр-ха ун 
мыскарисене тӳсеймесӗр»,— тесшӗнччӗ. Ҫапах та систерчӗ 
юлташӗсене: «Анчах та вӑл тӑрӑхлама, питлеме, йӗплеме 
ӑста».

— Хӗрачасене мӑшкӑллаттармӑпӑр-ха. Пӗл!— паттӑрла- 
нать Филипп. Кайса чӗнчӗ.

Тӑваттӑн ҫула тухрӗҫ. Хула урамӗн юлашки ҫурчӗ хыҫа 
юлчӗ.

— Аякра-и?— ьштать Филипп.
— Ҫывӑхах мар,— тавӑрать Альак.
— Тимӗршапа ураллисен пайтах мӗшӗлтетме тивет,— 

кастарса хучӗ Марина.— Вӗсем хёвел аниччен ҫитеймӗҫ. Ун 
пеккисем халех каялла таврӑнччӑр.

— Пирӗн хушӑра кӗске ураллисем ҫук. Пӗл!— пае пӳрни- 
не ҫӳлелле ҫӗклесе, арҫын ачасене куҫ хӗсрӗ Филипп. Ку ӗнтӗ 
«Эпир хӗрачасене парӑнмастпӑр»,— тенине пӗлтерчӗ.

Марина тӗрӗслеме шутларӗ. Умра, чылай аякра, ларакан 
йывӑҫ патне ӑмӑртса чупма сӗнчӗ. Килӗшрӗҫ.

— Маншӑн иккё-виҫҫӗ ярса пусасси кӑна. Пӗл! Эеӗ куҫ 
хупса иличчен эпӗ унта ҫитнӗ те.

— Канав урлӑ каҫиччен «хоп!» темеҫҫӗ,— асӑрхаттарчӗ 
хӗрача мухтанакан Филипа.

Тепӗртакран хирӗҫ иртсе каян ҫынсем ҫулпа тӑватӑ ача 
ыткӑнса'пынине курчӗҫ. Чӑнах, хытӑ чупать Филипп, ваштах 
хуса ҫитме ҫук. Чи малта чавтарать. Иккӗмӗш — Марина. 
Антонпа Альак юлашкинчен йӑраланаҫҫӗ. Темшӗн-ҫке Фи
липп часах пашкана ерчӗ. Пичӗ тӑрӑх тар юхать хӑйӗн.

Ҫемҫе те ҫӑмӑл тёк вӑштӑр ҫилпе вӗҫнӗн вӗҫет Марина. 
Пичӗ хӑйӗн — палан — хӗп-хӗрлӗ. Иртсе кайрӗ мухтанакан- 
ран. Ҫитрӗ' ҫитес ҫӗре. Кунпа ҫеҫ ҫырлахмарӗ. Йывӑҫ тӑрне 
хӑпӑл-хапӑл хӑпарчӗ кайрӗ. Лешёем ҫывхарсан, ҫӳлтен тӑпра 
муклашкипе перкелерӗ-ха. Юнаҫҫӗ арҫын ачасем. Хёрачи 
хӑракан йышши-ши?

Анчӗ йывӑҫ ҫинчен Марина. Ушкӑн Атӑл еннелле пӑрӑн- 
чӗ. Умра тарӑн вар. Ҫыран хӗрри ку тӗлте питӗ чӑнкӑ, сӑртра 
йывӑҫсем ӳсеҫҫӗ. Чарӑнчӗҫ юлташсем. Пӑхаҫҫӗ тавраналла. 
Атӑл леш енё янках курӑнать. Атӑл юплӗ, ӑна утрав уйӑрать. 
Мӗншён ку утрав Атӑлӑн шӑп варрипе тӑсӑлса выртать-ши?

. — Кунта Атӑд пачах урӑхла,— асӑрхать Антон.
— Илемлӗрех, ҫапла-и? мухтанать Альак. ч
Тантӑшсем ҫутҫанталӑк илемӗпе киленеҫҫӗ. Атӑлӑн

леш ен ҫыранӗ, ем-ешӗл. Вӑрманлӑх. Вӑл куҫ ытамне кӗми

тӑсӑлать. Утравӑн ҫивиттийӗ чӑпар: сарӑ уйра — ешӗл ҫеҫ-
кесем. Утрав ҫумӗпе Атӑл йӑлтӑртатса выртать. Пӑрахучӗсем 
ҫӳлелле, аялалла ишеҫҫӗ. Калӑн: янкӑр тӑрӑ тӳперен шурӑ 
мамӑк татӑкӗсем шуса аннӑ Атӑл тӑрӑх ярӑнса ҫӳреме.

Утрав ку енчи Атӑл юппи чӑнка сӑрт айне пытаннӑ. Тус- 
сем ҫыран хӗррине анасшӑн пулчӗҫ. Ӑҫта ҫулӗ? Кӑнтӑрла 
ҫурта ҫутса шырасан та, тупӑнмасть такӑр ҫул. Атӑл ҫы- 
ранне ҫурса кӗнӗ тарӑн вар тӗпӗпе ачасем аялалла утрӗҫ. 
Тикёс мар ку сукмак, путӑклӑ-шӑтӑклӑ, ланкашк§ллӑ. Утма 
кансӗр. Пулин. Пурпӗрех анмалла. Шуса ӳкесрен ярса тыт, 
ак, пӗлтӗрхи хӑрнӑ шурутинчен, кантра евӗр ҫирӗпскертен. 
Ту сӗвекӗнче тата хӗрлӗ тӑмран сӗткен илейменнипе имшерк- 
ке туналлӑ лутра йывӑҫ тӗмӗсем пур. Эрӗм те ыррӑн тымар 
яраймасть кунта. Филипп, ав, пӑрлӑ тӑвайккинчен ярӑнса 
аннӑн ҫурӑмпа шӑвать. Хӑйӗн ывӑҫ тулли эрӗм. Тытӑнса 
юлайман курӑк тымарӗпех тӑпӑлнӑ.

Сисёнмесӗр тухса тӑчӗ Атӑл куҫ умне. Ансӑр мар. Сасар- 
тӑк Антон кӑшкӑрса ячӗ:

— У-у-ух! Филипп! К ур— «КПТ-1» кран!
— Аҫта? »
Антон аллине тӗлленӗ ҫӗрелле пӑхрёҫ пурте. Курчӗҫ. Кран 

сарлака та вӑрӑм пӑрӑха хыпкӑчланӑ та шыв хӗрринелле шу- 
тарать.

— Мӑйӗ жирафӑнни пекех вӑрӑм,— тет Марина, кран 
ҫине пӑхса.

Шыв хӗррине тӑсса пӑрахнӑ пӑрӑх ҫинче вут хӗлхемё 
ялтӑр-ялтӑр ҫуталса илет. Ун умӗнче питне темле питлӗх тӑ- 
хӑннӑ ҫын тӑрмашать. Ҫав тери йӑлтӑркка ҫӑлтӑра пӑрӑх 
ҫумне шӑратса ҫыпӑҫтарасшӑн, тейӗн.

— Нетро пичче ку,— асӑрхарӗ Антон.
— Петро пичче!— кӑшкӑрса ячӗ Филипп.
И ккӗт те чавтарчӗҫ. Вӗсенчен Маринӑпа Альак та юл- 

маҫҫӗ.
Леш ҫынни питлӗхне хыврӗ. Ҫӑлтӑрӗ самант сӳнчӗ. Пал- 

ларӗ пулас хӑйне чӗнекен ачасене, аллипе сулать.
— Салам, Петро пичче!
— Ҫитрӗр-и? Салам! Салам!
Кӑшкӑрашаҫҫӗ, ыталашаҫҫё, чуптӑваҫҫӗ пӗр-пӗрне.
— Шупашкар ГЭСне тума тытӑнтӑр-и?
— Хатӗрленетпӗр,— пӗлтерет Петро.— Атӑл тӗпне юш- 

кӑнран тасатма пӑрӑхсенв ҫыпӑҫтаратӑп, ав. Ҫак кунсенчех 
Балаковӑран «Гидротехникпа» «520-мӗш» килсе ҫитмелле.

Альак ӑнланмасть вёсен калаҫӑвне. Марина та ҫавах ӗнтӗ. 
Пӗлесшён тӗпчерӗ те:

— Кам, мӗн ара вӗсем?
— Земснарядсем,— тет Петро.— Ҫав тери хӑватлӑ мӑпга- 

нӑсем.
Йӗкрешсене земснаряд питех кӑсӑклантармасть, ку ҫӗнӗ 

япала мар. Вёсен Петро умӗнче тӳсме ҫук мухтанас килет. 
Вӗҫкӗнленмелли пур — Артек парни. Петрона апла та, капла 
та т&ратса ӳкерчӗҫ вара кӑмӑлӗсем туличчен.4

— Ҫитӗ, туссем,— чарчӗ Петро.— Ман ӗҫлемелле. Ҫак 
кунсенчех кӗрсе тухӑп. Асаннӗре салам калӑр.

Тӑватӑ юлташ электросварщике тек чӑрмантармарӗҫ. Атӑл 
хӗрринче выляса, чупкаласа ҫӳренӗ хыҫҫӑн тӑрмакланчӗҫ 
паҫӑр аннӑ сукмак тӑрӑх. Филипп кунта та хӑйӗн аппаратне 
канӑҫ памарӗ, мала ирте-ирте, шӑт-шат шатлаттарчӗ.

— Пултаран эсӗ, Филипп,— мухтать Марина.— Петро 
пиччен сӑнӳкерчӗкӗсене, кран ҫывӑхӗнче ӳкернисене, мана 
парнелӗн. Юрӗ-и?

— Мён тума?
— Кирлӗ,— ҫирӗп татса хурать Марина.— Шел, Петро 

пиччене земснарядсем пирки каласа пама чӑрмантартӑр.
— Питӗ пӗлессӳ килсен, лекци вуласа ларӑп,— пӗлтерет 

Филипп.
— Мухтаиан,— тет Марина.— Калаҫма пуҫличчен мал- 

тан земснарядне кУрмалла.
— Саратов ГЭСне тунӑ ҫӗрте курнӑ. Ав, Антонран ыйт. 

Курса ҫеҫ те мар, земснарядпа ӗҫлекен ҫыннисене хӑйсене те 
паллатӑп. Пӗл!

Чӑнах та, Филипп тата Антон, пӗр-пӗринпе тавлаша-тав- 
лашах, земснарядсем ҫинчен каласа пачӗҫ. «Гидротехник» 
земснаряд сехетре ҫичҫӗр аллӑ, «520-мӗш» земснаряд — пил- 
лӗкҫӗр кубометр ҫӗр чавса кӑларать Атӑл тӗпӗнчен. Юшкӑн- 
не Петрэ пхӑратса ҫыпӑҫтаракан пӑрӑхсем тӑрӑх аякка ывӑ- 
таҫҫӗ. Марина ӗненмест.

— Сехетре ҫавӑн чухлӗ-и?. Йӑнӑшатӑр!
— Сехетре, сехетре,— ҫирӗплетеҫҫӗ йӗкрешсем.
— Ай-ай,— тӗлӗнет Марина.— Вара икӗ земснаряд та- 

лӑкра вӑтӑр пин кубометра яхӑн ҫӗр чавса кӑларать. Атӑл 
тӗпне самант тасатаҫҫӗ апла. Манас марччӗ-ха.

— Пӗл ёнтӗ. Асра тытасшӑн,-— кулкалать Филипп.— 
Мӗншӗн-ши?

— Кирлё,— пат татса каларӗ Марина.

Хӑпарса ҫитрӗҫ чӑнкӑ ту тӑрне. Таҫти-таҫти курӑнать. 
ТГӑрахса каяс килмест туссен. Йӗкрешсем хӑйсен ӗҫнех тӑваҫ- 
ҫӗ: пӗр вӗҫӗмсӗр ӳкереҫҫӗ.

— Часах кунта Шупашкар ГЭСӗ пулать,— тет Марина 
тарӑн гаухӑшлӑн.

— Ҫӗнӗ хыпаршӑн тав,—шӑл йӗрсе илчӗ Альак. Йӗкреш- 
сем унпа килӗшнине пӗлтернӗн куланҫи пулаҫҫӗ.

— «Тав, тав...»— витлерӗ Марина.— Пуҫӑрта пӗр илӗр- 
тӳллӗ ӗмёт, ҫунатлӑ шухӑш ҫук сирӗн.

— Сан пур-и?— Пӗр харӑс ыйтрӗҫ арҫын ачасем.
— Пур.
— Кала, кала.
— Итлёр, атьсемӗр!— хӑпартланать Марина.,— Пӑхӑр 

Атӑла. Дӑпкӑн юхса выртать. Мӑнаҫлӑ вӑл, анчах мӗскӗн. 
Унта та кунта курпунӗсем тухнӑ. Ватӑлнӑ-тӑр. Хӑҫантанпа 
ҫапла асанланать вӑл, ирӗккӗн юхаймасӑр. Паттӑр ҫынсем 
килчӗҫ ун патне. Вӗсем Атӑла ҫӗнетеҫҫӗ. Атӑл ҫамрӑкланать. 
Шупашкар ГЭСне тусан, кунтй сӑн-сӑпат" калама ҫук илем- 
ленӗ. Иртӗҫ ҫулсем, ӗмӗрсем... Ун чухне те ачасем тухӗҫ 
Атӑл хӗррине. Шухӑшлӗҫ: «Ёмӗрех ҫапла пулнӑ Атӑлӑмӑр». 
Атьӑр, хамӑр та ӗҫе карах тытӑнар. Ҫырлахар мар паттӑрсем 
ӗҫленине пӑхса кӑна тӑнипе.

Тавлаштарса ячӗ юлташсене Марина халапё. Мӗн тумал- 
ла? Ёҫлеме илес ҫук Атӑла пӗвеленӗ ҫӗре. Йӗкрешсем элек- 

. тростанци тунӑ ҫӗрте нихҫан та пёр ача 'та курман. Пустуй 
калаҫу.

— Эсӗ ху| мӗн тӑвасшӑн?— ыйтать Альак.
— Эпӗ-и? Эпӗ — Атӑл ҫинчен, Шупашкар ГЭСне тӑвакан 

паттӑрсем ҫинчен, хам курнӑ хӑватлӑ машинӑсем ҫинчен кӗ- 
неке ҫыратӑп.

Тёлӗнсе. пӑхрӗҫ ачасем Марина ҫине. Ёненмерӗҫ ун сӑмах- 
не. Йӗкӗлтесе кулчӗҫ. Анчах та кулӑ темшӗн часах сӳнчӗ. 
Анланчӗҫ. Марина ҫыра*гех. Тепӗр тесен, тупата, лайӑх сӗнӳ 
пачӗ Марина. Шухӑша кайрӗҫ.

— Тупрӑм, пӗл!— ҫӑвар уҫрӗ Филипп чылайччен ҫёрелле 
пӑхса тӑнӑ хыҫҫӑн.— Эпир Марина кӗнекин фотокорреспон- 
денчӗсем. Килӗшетӗн-й, Антон?

Йывӑҫ туратти ҫинче ларакан Антон пуҫне сӗлтрё. Тепӗр 
ачи кӑна мӗокӗннӗн пуҫне усоа тӑрать. Марина пулӑшать 
ӑна:

—Альак, эсӗ киртинӑсем тума ӑста-иҫ. Пӑх йӗри-тавра. 
Сана пурте кӑчӑк туртаҫҫӗ. Ав, Атӑл, пӑрахутсем, утрав, чӑн-

22



кӑ еӑртсем, тарӑн варсем, йывӑҫсем, тӑрна мӑйлӑ кран, пӑ- 
рӑхсем... Укер те ӳкер. Сана ҫакӑншӑн тав тӑвӗҫ.

Паха япала тупнӑн, ҫёкленӳллӗ кӑмӑлпа тапранчӗҫ тус- 
сем. Вӑрман кӗтессипе иртнӗ чух Альак кӑшт шаларах ла- 
ракан юман ҫумӗнче пёр этем тӑнине курах кайрӗ. Ун пу- 
ҫӗнче сасартӑк шухӑш вӗлтлетсе илчӗ: «Тем тесен те, ку
ҫын — леш, мина пӑрахакан сӑтӑрҫӑ. Вӑл ҫак таврара явӑнса 
ҫӳрессине чун тахҫанах сиснӗ. Ырӑ ҫын мӗн туса тӑтӑр пӗч- 
чен? Сӑнамалла. Май килсен ярса тытмалла...»

Вара вӑл, ним шарламасӑр, тепӗр енчен вӑрмана чӑмрӗ. 
Юман ҫумӗнче тайӑнса тӑракан ҫын патнелле ҫывхарса пычӗ 
те пӗр пысӑк тунката хӳттине пытанчӗ. Юлташӗсем темӗн 
чухлӗ кӑшкӑрса чӗнсен те, вӑл сасӑ памарӗ. Альака халь 
юман вулли ҫумӗнче тӑракан ҫын йӑлтах курӑнать. Ҫынни 
ку — хура сухаллӑскер. Темшӗн-ҫке сухалӗ ун чӑн-чӑн сухал 
пек курӑнмасть, янахӗ хӗррипе хура кӗрӗк арки касса ҫыпӑҫ- 
тарнӑ тейӗн. Сӑмси ҫинче хура куҫлӑх. Сарӑ вӑрӑм кӗпи- 
не шӑлавар ҫине кӑларса янӑ. Пӗр аллине шӑлавар кӗсйине 
чикнӗ. Альак пӗлсех тӑрать: ывӑҫӗнче ун — мина. Тен вӑл 
Минине Петро шӑратеа ҫыпӑҫтаракан пӑрӑх ӑшне хурса хӑва- 
расшӑн? Ёҫлекенсем кайса пӗтсен, тилӗлле йӑпшӑнса пырӗ 
те унта... Ҫавӑн чухне шӑп ярса илмелле те ӑна. Тӑрать-ха 
вӑл. Кӗнеке вуланҫи тӑвать. Мён вӑхӑт тӑрӗ-ши ҫапла ку хура 
сухал?

Аптрасах ҫитрӗ Альак. Ывӑннипе вӑл ларчӗ. Акӑ выртрӗ. 
Пурпӗрех курӑнать-иҫ леш ҫынӗ.

Хӗвел анать. Унӑн пайӑркисем йывӑҫ тураттисем хуш- 
шинче пытанмалла выляҫҫӗ. Кайӑксем те юрлама чарӑнчӗҫ, 
йӑвисене ларчӗҫ пулас. Тӗттӗмленет. Саспаллисем сиккелеҫ- 
ҫӗ-тӗр. Кӗнекине хупса хул айне хӗстернӗ хайхи ҫын. Пӗтӗм- 
пех паллӑ, пӑч курӑнми пуласса кӗтет ӗнтё вӑл. Тӑрать, тӑрать 
ҫаплах. Шӑтарасла пӑхоа выртатчӗ Альак, куҫӗ хӑш самантра 
мӑч хупӑннӑ ун. Мӗн вӑхӑт тӗлӗрнӗ-ши? Вӑранса кайрӗ те — 
йӗп чиксен те куҫ курмасть. Таҫта аслати кӑлтӑртаттарать. 
Хӑрушӑ пулса кайрӗ. Йӑпӑр-япӑр сиксе тӑчӗ те, пуҫран ҫап- 
нӑ пек, вӑрмантан тухса сирпӗнчӗ. Ҫул ҫине тухсан аса илчӗ: 
ара вӑл хура сухала сыхланӑччӗ-ҫке. Хӑй вырӑнӗнчех тӑрса 
юлчӗ-ши ҫав хура сухал? Каялла кайса тӗрӗслес, ытла хӑра- 
малла. Альак чунне хытарсах кӗчӗ вӑрмана. Юман ҫумӗнче 
никам та тӑмасть.

Ҫак каҫ Альак ҫӗрӗпе ыррӑн ҫывӑраймарӗ, халь-халь

пӑрӑхсем хӑрушла сасӑпа сывлӑша сирпӗнессӗн туйӑнчӗ ӑна. 
Аслати авӑтса ҫвҫём ҫиҫни те самаях сехӗрлентерчӗ.

Альак тепӗр кунне ашшӗ-амӑшӗ, урамри ҫынсем мӗн ка- 
лаҫнине тимлерӗ. Ҫук усал сас-хура. Аван. Тен сӑтӑрҫӑ Мини
не хума ӗлкӗреймен. Хурсан та, пӗри-пӗри сехет тесе пӗшкӗн- 
се илнӗ.

Шкултан таврӑнсан, Альак, блокнотпа кӑранташ илсе, 
Атӑл хӗррине вӗҫтерчӗ. Петро ҫаплах ӗҫлет. Сывлӑх сунчӗ 
ӑна. Ёҫсем ун чиперех пыраҫҫӗ имӗш. Хӑй мӗншӗн килнине 
те каларӗ.

— Эсӗ, Альак, художник эппин,— мухтать Петро.— Мат- 
тур.

Ҫӳллӗрех тӗмеске ҫине вырнаҫрӗ Альак. Кунта пурте 
курӑнать. Ҫын иртсе ҫӳрени те... Ав, пӑрёхсем, «КПТ-1» кран. 
Ҫавна ӳкерме тытӑнчӗ те Альак. Ларчӗ, ларчӗ. Ёнтӗ майӗпен 
кран хут ҫине1 куҫрӗ. Чиперех. Петро та пырса пӑхрӗ, ырларӗ 
вӑл та.

Тӗттӗмленет. Киле таврӑннӑ чух вӑрман кӗтессинче ча- 
рӑнса тӑчӗ ача. Хура сухал курӑнмасть. Пӗр куҫран вӗҫерт- 
сен, ӑҫтан тупӑн ҫынна, тӗнче аслӑ.

Кунсем иртеҫҫӗ. Шупашкар ГЭСӗ пулас вырӑнти тавралӑх 
улшӑнсах пырать. Ҫыран хӗррине йӗкрешсем каласа тӗлӗн- 
тернӗ «Гидротехникла» «52(Гмӗш» земснарядсем килсе ча- 
рӑнчӗҫ. Альак вӗсене те хут ҫине ӳкерчӗ. Миҫе ӳкерчёк Мари
на кӗнеки валли! Марина тенӗрен, вӑл та ҫак кунсенче Атӑл 
хӗррине килсех ҫӳрерӗ. Анчах та вӑл Альака курмарӗ. Те 
юри, чӑрмантарасшӑн мар, курмӑша хыврӗ.

Тепрехинче, киле таврӑннӑ чух, Альак Шупашкар ГЭСӗ 
пулас вырӑнтан чылай аялта, Атӑл хӗрринчи ту тӑрринче, 
хай леш, сухаллӑ ҫынна курах кайрӗ. Хура сухал тем ҫухат- 
нӑн ҫырмара ҫӳрет. Арҫын ача татах чарӑнчӗ. Сӑнать. Леш 
ӑна-кӑна сисмест. Сӑрт сӗвекне шав утӑ_мпа виҫет. Мӗн-ши 
ун пуҫӗнче? Тен вӑл кунта хӑйӗн япалисене пытарасшӑн? 
Шупашкар ГЭСне туса пӗтериччен пытарса усрё те хӑйӗн 
минисене, кайран усал ӗҫне тӑвӗ. Сыхламалла, сыхламалла.

Хура сухал ҫырма тӗпӗнчен хӑпарчӗ. Альака те паҫӑрах, 
те халь тин курчӗ. Вёсен хушши темиҫе хӑлаҫ ҫеҫ. Вӑл, ирсӗр 
этем, чӗлхине кӑларса кӑтартрӗ те аслӑ ҫул еннелле сукмак- 
сӑр-мӗнсӗр вӗҫтерчӗ. Тарӑхрӗ те Альак, хуса ҫитсе лектерес- 
шёнччӗ, пысӑк-ҫке хура сухал, хӗнеттерес ҫуках. Вӑл авто
бус чарӑнакан ҫӗре ҫитрӗ, вара ларса кайрӗ. Каллех нимсӗр 
тӑрса юлчӗ сыхлавҫӑ.

Вырсарникун Марина ирех хӑй патне чӗнчӗ тусёсене. 
Альак каярах юлса каҫрӗ. Марина пианино калать. Антонпа 
Филипп яланхиллех фотоаппаратпа муталанаҫҫӗ, тёллевре— 
Марина.

— Пурте пухӑннӑ-и?— пӑхса ҫаврӑнчӗ пӳлӗм тавра Ма
рина, калӑн: ҫӗр ҫын килессе кӗтнӗ вӑл.

— Пурте!— пӗр харӑс каларӗҫ тусӗоем.
— Сире кӗнекен хӑшпӗр сыпӑкӗсене вуласа парасшӑн. 

Итлӗр тимлесе. Кайран тишкерсе тухӑпӑр.
— Юрать!
— Тьгтӑн!
— Итлетпӗр!— теҫҫё арҫын ачасем, пукансем ҫине мел- 

лён вырнаҫса. Сӗтел ҫинче, вазӑра — канфет. Ил те ӗмсе лар, 
тархасшӑн — ирӗк панӑ. Марина юлташёсем умне учитель
ница евӗр тухса тӑрать.

«Умсӑмахӗ»,— тет вӑл, вулама тытӑнса.
«Ку кӗнеке Шупашкар ГЭСӗ ҫинчен. Ана 1968-мӗш ҫулхи 

май уйӑхӗнче ҫырма тытӑннӑ. Авторӗ — Марина; фотоӳкер- 
чӗкӗсем Антонпа Филипӑн, ӳкерчӗкёсем Альакӑн.

Хуламӑр
Ҫӗнӗ Шупашкар. Ҫапла эпир пурӑнакан хула ячӗ. Ҫап- 

ҫамрӑк вӑл. Пирӗнтен темиҫе ҫул кӗҫӗн. Нихӑш урамра та 
латака йывӑҫ пӳрт шыраса тупаймӑн. Пӗтӗмпех чул ҫурт- 
сем. Асанне ҫапла калать. «Ваттисем ӗлӗк, аслӑ ывӑл авлан- 
сан, ӑна пил парса тӗп килтен уйӑрса кӑларнӑ. Ватӑ Шупаш
кар та, ав, ырӑ сунса, хӑй ятлӑ хула аслӑ Атӑл хӗрне уйӑрса 
кӑларчӗ. Ирӗкре хула хӑвӑрт ӳсет». Чӑнах та малтан пӗр-ик 
ҫурт ҫеҫ пулнӑ, вара вӑрӑм урам тӑсӑлнӑ. Халӗ ӗнтӗ темиҫе 
урам. Тӑхӑр хутлӑ пурӑнмалли ҫуртсем тума тытӑнчӗҫ. Мӗн 
кирли пурте пур: шкулӗ, магазинӗ, столовӑйӗ, кинотеатрӗ, 
больници тата ытти те.

Савӑнать ҫӗнӗ хула халӑхӗ. Таҫта, таҫта пӗлеҫҫӗ пирӗн 
хула ҫинчен, мӗншӗн тесен хаҫат-журналсем ҫырсах тӑраҫҫӗ. 
Пуласлӑхӗ ун питӗ чаплӑ. Чап кӳрекенӗ — пулас Шупашкар 
»ГЭСӗ. Ӑна пирӗн хуларан кӑшт ҫӳлерех тӑваҫҫё. •

Атӑл

Атӑл... Ҫак юханшыв ӗмӗр-ӗмӗр килеятернӗ ҫынна. Ахаль- 
тен мар-тӑр сӑвӑ-юрӑ кӗрлет ун ҫинчен. Ҫулӗ-йӗрӗ Атӑлӑн

вӑрӑм, вӑрӑм. Эпир утса тухайман-ха. Уссен ҫӳл вёҫне те, аял 
вӗҫне те ҫитӗпӗр.

Тӑратпӑр юлташсемле ҫӳллӗ-ҫӳллӗ чӑнкӑ ту ҫинче. Ку вӑл 
Атӑлӑн сылтӑм ҫыранӗ. Ҫакӑнта пулать те Шупашкар ГЭСӗ. 
Ҫак тёлте Атӑл сарлака-сарлака. Ашӑхланнӑ ватӑ Атӑл. Унта 
та кунта сарӑ курпунсем тухнӑ. Пирӗн умрах, ав, утрав, вӑл 
Атӑла икке уйӑрать. Эпир ачасемпе темиҫе хут та утрав ҫине 
ишсе каҫнӑ. Выртаттӑмӑр вара хӑйӑр ҫинче, хӗвелпе пиҫсе. 
Ҫыран хӗрринчех вӗтӗ пулӑсем вылятчӗҫ. Час-часах утравӑн 
тепӗр вӗҫне каяттӑмӑр. Пӑрахутсем ирте-ирте кайнине пӑхса 
тӑма ҫав тери савӑк. Астӑватӑп-ха, пӗррехинче пмсӑк пӑрахут 
ишсе пынӑ ҫӗртех чарӑнса тӑчӗ. Тытӑнчӗ хурлӑхлӑн кӑш- 
кӑртма: ту-ту-тут! Мёншӗн чарӑнчӗ? Ҫывӑхра пристань те 
ҫук. Куҫ илмесӗр сӑнатпӑр. «Пулӑшма чӗнет»,— тет тантӑш- 
сенчен пӗри. Тӗпӗ шӑтман-пш таҫта? Вара шыв юхса кӗрӗ те, 
пӑрахут шыва путать. Хӑрушӑ. Ҫынсене хӑтарма хатӗр тӑ- 
ратпӑр. Инкек ан пултӑрах. Унччен те пулмасть буксир 
кӑшкӑртнӑ сасӑ илтӗнчӗ. Пӗчӗккӗ ҫеҫ пулин те, вӑл юхӑма 
хирӗҫ, шыва икӗ айккинелле сирсе, хӑвӑрт йшет. Унӑн моторӗ 
таҫта илтӗнмелле кӗрлет. Майӗпен буксир пысӑк пӑрахут 
ҫумне йӑпшӑнчӗ. Унтан мала иртрӗ. Курах кайрӑмӑр: пӑра- 
хут ун хыҫҫӑн шӑвать. «Урра!» кӑшкӑртӑмӑр. Пурте паллӑ, 
пӑрахут хӑйӗн виҫеллӗ ҫулӗнчен кӑшт пӑрӑннӑ та хӑйӑр ҫине 
тӑрӑннӑ.

Куҫа хупсан курӑнни
Шупашкар ГЭСӗ... Чӑннипе мӗнле 'пулӗ-ши вӑл? Халӗ 

эпӗ ӑна, куҫа хупсан, йӑлтах-йӑлтах куратӑп. Акӑ ҫӳллӗ-ҫӳллӗ 
пӗве. Вӑл Атӑл урлӑ чугун ҫулӗ евӗр ярт тӑсӑлса выртать. 
Ун тӑршшёпех ҫӳллӗ юпасем. Вёсен тӑрринче хунарсем ҫап- 
ҫутӑ йӑлтӑртатаҫҫӗ. Атӑл тинӗс пек сарлака. Утрав курӑн- 
масть текех.

Шыв пӗве умне капланнӑ. Шыва тӑвӑр, вӑл тухса тӑрас- 
шӑн явӑнать. Ентӗ мӑя карапсем сасӑ параҫҫё. Шывӗ те, 
карап-пӑрахучӗсем те пӗр вырӑнта тӑрасшӑн мар. Хыпала- 
наҫҫӗ таҫта. Кайӑсӑр. Пӗве хапхи ерипен уҫӑлать. Вара ыт- 
кӑнать малалла шыв таппи. •

Чаплӑ ҫурт курӑнать аякранах. Пӗве хӗрринчех вӑл. 
ГЭС ҫурчӗ. Ҫакӑнтан тухса, пралуксем тӑрӑх чупать ӗнтӗ 
электричество хуласем витӗр, ял-ял урлӑ. Кашни киле кӗрсе, 
йӑл ҫутатать электричество, фабрик-заводсенчи станоксем те 
ун вӑйӗпех ҫавӑрӑнаҫҫӗ.

Ку картинӑна эпӗ, каларӑм ӗнтӗ, куҫа хупсан куратӑп. 
Чаннипе, тен, вӑл пачах урӑхла пулӗ. Халӗ эпир вуниккӗ- 
вунвиҫҫӗре. -Шупашкар ГЭСӗпе пӗрле эпир те ӳсӗпӗр. Ана 
туса пӗтернӗ ҫӗре вунҫичӗ-вунсакӑр ҫула ҫитӗпӗр. Ҫак хушӑ- 
ра мён курнине пӗтӗмпех кӗнекене ҫы.рса пырӑп.

Ылтӑн пулӑ мӑнукӗ
Манӑн виҫӗ кӗтеслӗ пӗчӗк сӗреке пур. Пулӑ тытма асанне- 

ятарласа ҫӗлен ҫипрен ҫыхса панӑччӗ. Пӗррехинче илӗм- 
тилӗмпех атте вӑратрӗ мана. «Пыратна, хӗрӗм, пулӑ тыт
ма?»— тет. Юлӑп-и? Хӑпӑл-хапӑл тӑтӑм та тумлантӑм. Са
мант та иртмерӗ, эпир Атӑл хӗррине ҫитсе те тӑтӑмӑр. Атте 
илемлӗ кукӑра вырнаҫса вӑлта ячӗ. Эпӗ, ҫыран хӗррипе утса 
ҫӳресе, сӗрекепе сӗрсе кӑларатӑп. Пӗчӗк пулӑсем лекеҫҫӗ. 
Витрене яратӑп вӗсене. Кушак валли тутлӑ апат. Асанне те 
вӗтӗ пулла ӑшаласа ҫиме юратать.

Сӗретӗп, сӗретӗп... Мӗн амакӗ. Сӗреке мана чиперех шы- 
валла еӗтӗрме тытӑнчӗ. Пӗтӗм вӑя пухрӑм ■«та чаш туртса 
кӑлартӑм. Мӗн пуррине ҫыран хӗрринчи типӗ хӑйӑр ҫине 
силлерӗм. Эх, ҫатӑлтатать! Пӑхатӑп: хӗрлӗ ҫунатлӑ пулӑ!
Пысӑкскер, кашӑк тӑршшӗ пулатех. Сикет-сикет хайхискер. 
Тупӑннӑ спортсмен. Ярса тытрӑм. Ҫӑварне уҫать, хупать. 
Чим, ара ку Пушкин юмахӗнчи ылтӑн пулӑ мӑнукӗ мар-и? 
Ҫуначӗ хӗп-хӗрлӗ. Ҫийӗнчи вӗтӗ нухрачӗсем ылтӑн сӑрӑпа 
пӗвенме ӗлкӗреймен-ха. Т^ткӑна лекрӗ. Чӑнах, тем каласшӑн 
ҫӑварне карать. Путех ватӑ асламӑшӗ пек этем чӗлхипе ка- 
лаҫма вӗренсе ҫитеймен. Ыйтать-тӗр: «Мӗн кирлӗ сана, Атӑл 
хӗрачи? Пурне те парӑп». Айван пулӑ, мана ним те кирлӗ 
мар! Ав, еплерех пуҫӗпе шӑвӑнать вӑл ывӑҫ тупанӗ ҫинче. 
Ӑнланатӑп: «Яр мана Атӑла,— тет ӗнтӗ.—ГЭС тусан Шупаш- . 
кар тинёсӗ пулать».—«Илтнӗ, илтнӗ,— тетӗп.— Эсир те, 
пулӑсем, ун ҫинчен пӗлетӗр-и?» Хӗрлӗ ҫунатлӑ пулӑ авкала- 
нать. «Пӗлетпӗр. Кӗтетпӗр ҫав саманта. Пирӗн ушкӑн йыш- 
лӑ. Пин .тӗслӗ вӑйӑ выльӑпӑр. Пыр ун чух тинёс хӗрне. 
СаТга телей хыҫҫӑн телей парса тӑрӑп».

Тӳсеймерӗм. Ятӑм Атӑла Шупашкарӑн пулас тинёсне 
килнӗ ылтӑн пулӑ мӑнукне. Шалалла ишсе кӗриччен, вӑл 
шыва хӳрипе ҫат ҫапрӗ.

— Сывӑ пул, тепре тӗл пуличчен!— алӑ сулатӑп.
Шел, ыйтма пӗлеймерӗм : мӗнле. телей парӗччӗ-ши? Шухӑ^ • 

шӑм вӗҫет, вӗҫет... Уссен инженера тухӑп. Тен, Шупашкарӑн

гидроэлектростанцинче ӗҫлеме пуҫлӑп. Е тата тинӗс хӗррин- 
чех пулӑ завочӗ туса лартсан? Ҫук, унта та, кунта та ӗҫлеме 
килӗшес ҫук эп. Вӗренсе тухас акӑ пулӑ ӗрчетекене. Мӗн тери 
лайӑх! Вара чӑнах та ылтӑн пуллӑн мӑнукӗ телей хыҫҫӑн 
телей парю. Ёмёт пурнӑҫланас пирки иккёленместӗп».

— Ку сан юмах-и?— тӗлӗнет Антон.
— Пуллине тытман эсӗ. Пӗл!— тет Филипп.
— Эпё ӗненетӗп,— сиксе тӑчӗ Альак.— Тинӗсӗ пулать? 

Пулать. Унта пулӑ кӗтӗвӗ-жӗтӗвӗпе ишсе ҫӳрӗ. Пулӑ ӗрчете- 
кене мӗнле калаҫҫӗ-ха? Антон, эсӗ пӗлетне?

— Ихтиолог.
— Вӑт, вӑл ихтиолог пулать.
— Ҫу-у-ук, Марина пианистка пулать, пӗл!— тавлашать 

Филипп.
Хӗрача чӗнмест, кӑмӑллӑн ҫеҫ кулкалать.
«Чӑрмантармӑп, калаҫӑрах»,— тенён ҫаврака пукан ҫине 

пырса ларать те ваштах тытӑнать пианино калама. Пулём 
илемлӗ кӗвӗпе тулать. Арҫын ачасем тавлашма чарӑнаҫҫӗ. 
Вёсене музыка хӑйӗн ҫуначӗ ҫине лартрӗ ӗнтё. Тимлесе. тӑн- 
лать Альак та. Кунсеренех итлет вӑл стена витӗр сӑрхӑнса 
тухакан музыкӑна. Нихӑҫан та йӑлӑхтармасть Альака музы
ка. Итлесе ларнӑ май, урок тума манса каять вӑл хӑшпӗр 
чух. Марина пианино чӗлӗхне тӗкӗнсенех малалла мӗнле 
кӗвӗ шӑранассине тавҫӑрса илме хӑнӑхнӑ Альак. Халӗ пачах 
урӑххи, халиччен янраманни. Ҫӗнӗ произведени эппин. Альак 
музыка итленӗ май шухӑшлама юратать. Ҫак музыка ӑна 
ҫыран хӗрне илсе ҫитерчӗ. Илтрӗ шӑнкӑр-шӑнкӑр шыв юх- 
хине. Пӑрахутсем салют парса иртеҫҫӗ. Ёҫ шавӗ те пур кунта. 
Мотор кӗрлет, ав, ҫывӑхрах. Таҫтан тимёр листи ӳкет. Пысӑк 
стройка пырать. Ачасем юрласа килеҫҫӗ мар-и? Тӗрёс. Эк- 
скуреие килеҫҫӗ. Чим, ара Шупашкар ГЭСне тӑваҫҫӗ вӗт.

Музыка татӑлчӗ.
— Мӗнле,— тет Марина,— кӗнекен ҫӗнӗ страници килӗ- 

шет-и?
Йӗкрешсем тӳрех ним те чухласа илеймерӗҫ. Альак хӑй- 

не ырӑ тӗлӗк тӗлленсе выртнӑ чух сасартӑк вӑратнӑн туйрӗ. 
Вӑл сӑмах мӗн ҫинчен пынине пӗтёмпех ӑнланать. Ҫак музы- 
кӑна Марина Шупашкар ГЭСӗ ҫинчен хывнӑ ӗнтӗ. Альак 
хӑйӗн шухӑшне ҫийӗнчех мӑнаҫлӑн систерчӗ:

— Тёлӗнмелле чаплӑ страница, пӗтӗм кёнекене илемле- 
текенни.

— Ытлашши ан мухта,— вӑтанчӗ Марина.

Филипп та ӑнкарса илчӗ. Тӳсеймерӗ ырламасӑр:
■— Эсё чӑн-чӑн композитор, Марина. Пӗл!
Антон кӗнекере татах мӗн пуррине пӗлесшӗн. Марина 

хирӗҫлемест. Тетрадьие илет те вулать: «Чаплӑ ӗҫӗн пуҫЛа- 
мӑшӗ...»

Ҫак пайра пӗчӗк писательница чуна хумхантаракан чы- 
лай самантсене эрешленӗ. «Вӑрӑм мӑй» тӗрленчӗке хапӑл- 
ласа йышӑнан, «Гидротехник», «520нмӗш* земснарядсем куҫ 
умне тухса тӑраҫҫӗ. Вёсен хӑвачё пирки асӑннӑ чух Антонпа 
Филипп каласа панисене те кӗртнӗ.

Шупашкар ГЭСне тума килнӗ ҫьшсенчен чи малтан ача
сем Петро электросварщикпа паллашнӑ. Кӗнеке малалла ун 
ҫинчен. Халлӗхе Марина ҫав страницӑсене ҫырма ӗлкӗрей- 
мен-ха.

Сӳтсе явма тытӑнчӗҫ туссем кӗнекене. Хӑйсем мӗн шу- 
хӑшланине йӑлтах каларӗҫ. Хуратса пӑрахмалли тупаймарӗҫ 
хаяр критиксем. Ёнтӗ черет ӳкерчӗксене суйласси. Кӑларса 
хучӗҫ сӗтел ҫине кашниех хӑйсен ӗҫӗеене. Аван япаласем 
пур. Альакӑн «КПТ-1 кран» пурне те килӗшрӗ. .Ӑна кёнекере 
шӑлах «Вӑрӑм мӑй» сыпӑка кӗртмелле. Ҫапла йышӑнчӗҫ те. 
Йӗкрешсен те фотоӳкерчӗксем илӗртӳллӗ. «Атӑл», «Утрав», 
«Пӑрӑхсен вӑрӑм ҫулӗ», «Петро электросварщик» ӳкерчӗк- 
сем, паллах, кӗнекене пуянлатаҫҫӗ.

Вӗренӳ ҫулӗ вӗҫленнӗ кун, каҫалапа, йӗкрешсем патне 
Петро электросварщик кӗчӗ. Альак та кунтах. Савӑнӑҫ! Сыр- 
са илчӗҫ вара арҫын ачасем хӑнана! Виҫҫӗшӗ виҫӗ енчен 
ҫакӑнчӗҫ мӑйран. Пысӑкки ахӑлтатать, ҫавӑрӑнать карусель. 
Тӗпӗртетеҫҫӗ. Евдокия Петровна хӑтӑрать ачасене: «Йӗксӗк- 
сем, чарӑннӑ пулӑр! Ҫынна сывлӑш ҫавӑрма парӑр!»

Итлес пур-и. Ывӑниччен кӗрмешрӗҫ. Чарӑнсан тин Петро 
ҫамрӑк туссене улттӑмӗш класа куҫнӑ ятпа саламларӗ. Атӑл 
леш енне пулла пӗрле ушкӑнпа кайма чӗнчӗ. Аҫтан аюклат- 
са тӑрӑн? Шупашкар ГЭСне тӑвакансенчен пӗри хӑй пулла 
илсе каять. Мӗн тери савӑнӑҫ! Хӑпӑл-хапӑл пуҫтарӑнчӗҫ. 
Анчах Евдокия Петровна хӑнана апатлантармасӑр кӑларса 
яма, тем тусан та, килӗшмест.

— Маринӑна чӗнетпӗр-и, Петро пичче?— тет Антон.
— Хӑвӑрӑн ирӗк.
Виҫҫӗшӗ- те тӗпӗртетсе каҫрӗҫ Марина патне. Унсӑрӑн 

кичем пуласса туяҫҫӗ вӗсем. Пӗр-пӗрне пӳле-пӳлех калаҫрӗҫ 
вара. Апла та калла шӳтлеҫҫӗ, пурте ылтӑн пулӑ мӑнукӗпе

калаҫасшӑн, теҫҫӗ. Марина ҫеҫ мар, унӑн ашшӗ те пулла 
кайма килӗшет.

Ентё пурте хатӗр. Ҫула тухрӗҫ. Пӑхаҫҫӗ юлташӗсем Мари- 
нана. Арҫын ачасенчен уйӑрса илме те ҫук ӑна. Ҫийёнче 
шӑлавар, свитер. Вӗсем пекех сиккелет, чупкалать, шахӑрать.

Атӑл урлӑ моторлӑ кимӗпе каҫрӗҫ.
Тёлӗнмелле ҫутҫанталӑк кунта. Кирек хӑҫан та ҫыран 

хӗрне тухнӑ-тухман хырӑм выҫнине туян.
«Шӳрпе пӗҫерӗпӗр»,—терӗҫ тин ҫех каҫнӑ пулӑҫсем те. Ва

ра Марина анхшӗпе Петро васкасах, Атӑл хӗррине майлашса 
ларса, вӑлта ячӗҫ. Марина ҫӗрулми шуратать. Арҫын ачасен 
хӑйсен ӗҫӗ: хӑрӑк ҫапӑ пуҫтармалла Вӗсем самант кӗрсе 
кайрёҫ хӑва хушшине.

Нумай та вӑхӑт иртмерӗ, тантӑшсен пухнӑ ҫапа ҫёмел 
ҫӳллӗш купаланчӗ. Пулӑҫсем те таврӑнчӗҫ. Петро шыва пут- 
нӑн йӗп-йӗпе. Вӑл витререн хупах ҫулҫи ҫине пысӑк ҫӑрттан 
кӑларса хучӗ.

— Шывра кӗрешрӗмӗр,— тет Петро.
— Ай, ку пулӑ каснӑ-лартнӑ ман асанне касити,— кул- 

калать Марина.
— Миҫе тытрӑр, миҫе?— вӗтеленет Антон витре тавра.
— Виҫҫӗ,— пӗлтерет Марина ашшӗ,— ӑнӑҫлӑ.
Шӳрпе ҫав тери тутлӑ пиҫрӗ. Чӗлхене ҫӑтса яраслах ҫи- 

рӗҫ вара пурте.
Петро хӑйӗн йӗпеннӗ тумтирне кӑвайт ҫывӑхне типӗтме 

ҫакать. Шӑршӑннӑ аттине хывса, пуртенккине салтрӗ. Ҫарран 
юлсан пурте асӑрхарӗҫ: унӑн пӳрнисенчен пуҫласа ури туни 
тӑрӑх ҫулӑм чӗлхи хӑпарнӑн хӗп-хӗрлӗ ҫӗвӗсем. Ури ҫеҫ мар, 
алли те ҫавах-мӗн. Пӳрнисенче вӗтӗ-вӗтё ҫӗвӗсем. Ывӑҫ тупан- 
не те тарӑнах шӑйӑрнӑ. Мӗн пулнӑ ӑна? Мӗнле инкек тӳснӗ 
вӑл? Унччен хаваслӑ шӑв-шав тӑратчӗ ушкӑнра. Тӑртанса 
тӑракан сурансене курсан пурин те тутисем самант пӗрӗнчӗҫ. 
Ачасем, паллах, хӑяймарёҫ ҫӑвар уҫма. Марина ашшӗ ерипен 
ыйтрӗ:

— Шӑллӑм, мӗн палли ку сан?
— Вӑрҫӑ палли,— йывӑррӑн сывласа илчӗ Петро. •
— Чим-ха, ара эсӗ манран нумай ҫамрӑк пулма кирлӗ.
— Ҫулӗ пур, ҫирӗм саккӑрта.
— Калатӑп ҫав, вӑрҫӑра эсӗ мар, ман ҫултисем те пул- 

ман. Эпӗ ҫапах та вунӑ ҫул аслӑ санран.
— Тӗрӗс. Пӑшал тытса ҫапӑҫман. Эпӗ ун чух утма та 

вӗренеймен пёчӗк шӗпшӗл пулнӑ. Анчах та тискер вӑрҫӑн

кӑвар чӗлхи ниме те уяман, кӑкӑр ачине те ӗнтӗ. фашистӑн 
иичет йӗрри ӗмӗрлӗх юлчӗ. Эпӗ ӳснӗҫемӗн вӑл та пычё са- 
рӑлса.

Шӑп. Юрламаҫҫӗ кайӑксем. Хӗвел хупрӗ куҫне. Вӑрман 
хыҫне кайрӗ ҫывӑрма. Майӗпен, систермесӗр хуплать ҫӗр 
питне хура чатӑр. Ҫӗнтереймест каҫ тӗксӗмне йӑл-йӑл ҫунакан 
кӑвайт та. Юрать-ха, вӑл хӑй тавра кӑшӑлланнӑ ҫынсен пичӗ- 
сене ҫап-ҫутӑ ҫутатать.

Петро чӗркуҫҫине ыталанӑ та ача евӗр сулкаланса ларать. 
Шухӑшӗпе вӑл халӗ хӑйӗн пурнӑҫ пуҫламӑшне ҫитнӗ. Унаш- 
кал хӑрушӑ самантсене аса илнӗ чух ирӗксӗрех калаҫтарать 
чун.

— Эпё Украиноҫӗршывӗнче ҫуралнӑ,— тет Петро.— Атте- 
анне те украинецсем. Атте шахтӑра ӗҫленӗ, коммунист. Анне 
малтанхи ывӑлӗ ҫуралсан ёҫлеме пӑрахнӑ. Пӗчӗк ачаран этем 
туса ҫитӗнтересси, кил-ҫурт тирпейлесси ҫавӑн пекех парха- 
тарлӑ ӗҫ, тесе шутланӑ атте, Пурӑннӑ ҫапла ырӑ та савӑк. 
Унтан эпӗ ҫуралнӑ. Вӗҫӗ-хӗррисӗр савӑннӑ атте-анне. Ывӑлё- 
сене сывлӑхлӑ ӳстерме ӗмӗтленнӗ.

Ёнтӗ эпӗ ҫутӑ тӗнчере ҫичӗ уйӑх пурӑннӑ. Акӑ ним кётмен- 
туман ҫӗртен пирӗн Тӑван ҫӗршыва нимӗҫ фашисчӗ тапӑнать. 
Вӑрҫӑ эпир пурӑнакан ҫӗрелле ҫывхарнӑҫемӗн ҫывхарать. 
Пире атте шалалла ӑсатасшӑн пулнӑ. Тем пекех ӳкӗтлесен те, 
анне кӗршмен ун сӑмахне. Пёрле пурӑннӑ, пӗрле вилетлёр, 
тенӗ ҫеҫ вӑл. Атте хӑй ниҫта та тапранман. Ана тата теми- 
ҫе ҫынна парти ӗҫӗпе вырӑна хӑварнӑ. Тӑшман сӗмсӗрленсе 
пуҫне килсе чиксен, вёсен шахтӑна сывлӑша сирпӗнтермел- 
ле. Шахтӑпа тӑшман нимӗн чухлӗ те усӑ ан куртӑр. Нимӗҫ 
фашисчёсене ҫӗркӑмрӑкӗ ҫӑкӑр некех кирлӗ-ҫке. Хӗҫпӑшал 
тиенӗ пуйӑссене фронт ҫывӑхне сахал чуптармалла-и?

Тӑшман эпир пурӑнакан вырӑна бомбӑсем тӑкать. Ҫунаҫ- 
ҫё ҫуртсем. Укеҫҫӗ, вилеҫҫӗ ҫынсем. Ман пӗчӗк пиччен те пур- 
нӑҫӗ татӑлать. Ҫапла сехрене хӑпартса пырса кӗрет фашист 
яла таккпа та мотоциклпа. Шӑп ҫак вӑхӑтра шахта сывлӑша 
сирпёнет. Урсах каяҫҫӗ вара лешоем. Вӗсем халӑха шахтӑра 
ирёксёрлесех ӗҫлеттерме шутланӑ. Халӗ, ав, шахтӑран ним те 
юлман, пӗр ишӗлчӗк кӑна. Паллах, ку вӗсемшӗн кӗтмен шыр- 
лӑх. Камсем тунӑ ҫак ӗҫе? Ертсе пыраканӗ нам? «Пурне те 
тупмалла, ялйыш умӗнче ҫакса вӗлермелле»,— ҫапла тӗллев 
лартаҫҫӗ фашистсем. Ҫӑмӑл килмен мӗн шухӑшланине пур- 
нӑҫлама. Нихӑш те тӑшмана пӗр сӑмагҫ пӗлтермен. Уҫӑлать 
вара фашистсен чӑн-чӑн тамӑк алӑкӗ. Тыта-тыта пыраҫҫӗ

ҫынсене, тӗрлӗ майпа асаплантараҫҫӗ, усои ҫук, шахтӑна 
сирпӗтекенсем — ирӗкре. Анчах пӗр усал выльӑх пӗтӗм 
кӗтӗве варалать. Ку вӑхӑтра та тупӑннӑ Совет влаҫне шӑл 
хӑйӑракан. Ҫав ирсӗр чунлӑ этем элеклесе панӑ та фашист- 
сене ман атте пирки. Пирӗн килте айӗн-ҫийӗн тустараҫҫё, 
аннене асаплантараҫҫӗ вӗсем. Анне атте ӑҫтине пурпӗреХ 
каламан. Персе пӑрахас вӗҫнех ҫитеҫҫӗ ӑна. Мӗн тумалла? 
Ялйыша пӗр ҫын юлмиччен хуса пыраҫҫӗ шахта умне. Кунта 
шӗл-кӑвар ҫӗркӑмрӑк купи амаланса выртать. Куҫ уҫса пӑхма 
хӑрушӑ. Кашниннех чун сисет ырӑ мара. Акӑ пӗр илес-ми- 
лесӗ тухать халӑх умне. Шахтӑна сывлӑша сирпӗнтерекенсене 
тытса пама хушать, унсӑрӑн пурне те вилӗм кӗтет имёш. 
Темӗн чул хӑратсан та, нихӑшӗ те чӗнм^рҫӗ, пуҫӗсене пӗксе 
тӑраҫҫӗ. Аннем те кунтах. Аллинче — ачи.

Тулхӑрать фашист. Юнать. Аллинче револьвер. Ҫавӑнтах 
хӑйсен чӗлхипе командӑсем пама пуҫлать. Икӗ салтак анне 
латне пырать. «Аҫта упӑшку? Каламасан ачуна вутта пӑ- 
рахатпӑр!»— ӗрлет фашист. Анне мана кӑкӑр ҫумне пӑчӑр- 
таоа тытнӑ. «Памастӑп ачана,— хирӗҫленӗ вӑл.— Хӑпӑр ман 
ҫумран! Упӑшка ӑҫтине эпӗ пӗлместӗп!» Унччен те пул- 
масть — аннерен ачине — мана ӗнтӗ — туртса илеҫҫӗ те вӗлт 

/  ывӑтаҫҫӗ амаланса выртакан шӗл-кӑвар ҫӗркӑмрӑк купи ҫине. 
«Ах!— ахлатнӑ тахӑшӗ.— Ачасене вутта пӑрахаҫҫӗ! Фашист- 
сене хирӗҫ ҫӗкленер! Пуҫӗсене ҫапоа ҫурар!»

Ҫак тискер ӗҫе курса тӑнӑ халӑх, вут хыпса илнӗн, карах 
сиксе ӳкет тӑшман ҫине. Кам мӗнле пултарнӑ ҫапла ҫапӑҫнӑ 
тӑшманпа. Самант чул муклашкисем хута каяҫҫӗ. Арҫынсен- 
чен пумайӑшӗсем пушӑ алӑпа пыман, вӗсем пӑтӑрмах сиксе 
тухасса малтанах кётнӗ. Вӑрттӑн ҫӗре пытарнӑ револьверсене 
туртса кӑларнӑ та тӗллесе пенӗ тӑшмана. Тытӑҫу хӗрнӗҫем 
•хӗрсе пырать. Фашистсем ним тӑваймаҫҫӗ. Тахӑш енчен ҫӗ- 
нӗрен ушкӑн килсе тухать. «Партизансем!»— кӑшкӑрса ярать 
тахӑшӗ.

Тӑшман хыпӑнса ӳкет. Ку таврара ҫав хатӗр хӑвӑрт пар
тизан отрячӗсем' чӑмӑртанасса кӗтмен вӑл.

Партизансем лайӑх кӑна тылланӑ фашистсене, пилӗкӗсене 
хуҫа-хуҫа хӑварнӑ. Мана ҫунма паман. Хамӑрпа кӳршӗллӗ 
пурӑнакан Павло пичче мана ҫӗркӑмрӑжӗ ҫтю  ӳкнӗ-ӳкмен 
ярса тытнӑ. Ҫапах та вут ҫулӑмӗ ал-урана ҫуласа илме ӗл- 
кӗрнӗ.

Тӗркёшнӗ вӑхӑтра пире аннепе иксӗмӗре те партизансем 
патне тартнӑ. Унта отряд тухтӑрён вӑй хурсах тӑрӑшма тив-

нӗ пӗчӗк этемшӗн. Сыватнӑ-сыватнах мана. Ҫӗвӗсем вара 
ёмёрлӗхе юлчӗҫ.

Ырӑ кӑмӑллӑ, хура-шура пайтах курма тивнӗ аннем мӗн 
тӑшмана чикӗрен хӳтерсе кӑларичченех партизанта ҫӳренё. 
Апат-ҫимӗҫ пӗҫернӗ, кӗпе-йӗм ҫунӑ. Пурӑнать-ха, кётет кун- 
се-рен ывӑлне киле таврӑнасса. Аттене ҫӗнтерӳ кунне кӗтсе 
илме пӳрмен, йывӑр ҫапӑҫура пуҫне хунӑ вӑл.

Петро чарӑнчӗ. Калаҫу пуҫламӑшӗнчи пекех шӑп. Хутран- 
ситрен кӑна ҫапӑ ҫатӑртатса ҫунни е вӑрӑм туна хӑлха ҫу- 
натти ҫине ларасшӑн нӑйлатни илтӗнет. Аслисем те, кӗҫӗнни- 
сем те тарӑн шухӑшра.

Марина вӗҫне ҫитичченех хускалмасӑр тӑнларӗ. Вӑл шёл- 
кӑвар кӑмрӑк купине, ун ҫинче ача упаленнине те шухӑшра 
курса тӑчӗ, вӑхӑчӗ-вӑхӑчӗпе сехӗрленчӗ. Ылханать хӗрача 
хаяр тӑшмана. Ачана вилӗмрен ҫӑлнӑ ҫынна тав тӑвать. 
Шывра та путман, вутра та ҫунман ҫынсем паян Тӑван ҫӗр- 
шывӑн аслӑ стройкисенче ӗҫлеҫҫӗ. Халӗ ӗнтӗ пёчӗк писатель- 
ницӑна Шупашкар ГЭСне тума килнӗ Петро электросварщик 
ҫинчен кӗнекере мӗн ҫырмалли паллӑ.

— Тивнӗ сана, тӑванӑм, тӳсме,— тет Марина ашшӗ, 
хаш-ш сывласа, чылайччен тӑхтанӑ хыҫҫӑн.

— Вӑрҫӑ никама та тӗкӗнмесӗр хӑварман,— пуплет Пет
ро.— Тӳсессе те тӳснӗ, ҫӗнтерессе те ҫӗнтернӗ.

Ҫывӑрма вӑхӑт. Ушкӑнпа хӑпӑл-хапӑл палатка карчӗҫ. 
Петрон тумтирӗ паҫӑрах типнӗ. Тӑхӑнчӗ. Йӗкрешсем унӑн 
хӳри тейӗн, шит юлмаҫҫӗ Петроран. Ҫывӑрма та юнашар 
кӗрсе выртрӗҫ.

Альакӑн ыйӑхӗ ҫук. Куҫ умӗнче шав Петро каласа 
панисем. Ҫывӑрса кайсан та тӗлӗкре вӑрҫӑ курчӗ. Хӗҫпе ту- 
рарӗ вара тӑшмана. Тимӗр-тӑмӑр. ҫине мина пӑрахнӑ сӑтӑрҫа 
та курчӗ. Курчӗ ҫеҫ мар, ярсах тытрӗ. Парӑнмасть. Тытӑнчӗҫ 
кӗрешме, ҫыхлансах ӳкрӗҫ. Акӑ тӑшман ун аллинчен ҫӑ- 
лӑнса тухрӗ те тарма пикенчӗ. Кӑшкӑрса ячӗ Альак: «Тытӑр, 
вӗҫерӗнет!» Сасӑ тухмасть.

Шӑп ҫав вӑхӑтра Альака хулпуҫҫинчен лӑскарӗҫ. «Вӑран- 
сам, мӗншӗн йынӑшатӑн? Чирлемерӗн-и?»— тенине илтрӗ 
ьӑл. Куҫне уҫса ячӗ. Тул ҫутӑлнӑ иккен. Умра Петро тӑра 
парать. Йӗкрешсемсӗр пуҫне ыттисем пурте ура ҫинче. Ыйхӑ- 
ран вӑраннисем пурте, вӑлтиоене илсе, Атӑл хӗрне утрӗҫ.

Пысӑккисем уйрӑм вырӑн тупса ларчӗҫ. Альак йӗкреш- 
сене хӗрхенчӗ, _ кайса вӑратрӗ тепӗр самантран. Пурпӗрех 
вёсен пулӑ тытасси асӗнче пулмарӗ, ҫаплах фотоаппарачӗсене

шатлаттарчӗҫ. «Маринӑпа Альак — Атӑл пӗвин тӗпёнче — 
пулӑра!» ятлӑ альбом тӑватпӑр теҫҫӗ хӑйсем. Чӑрӑш, хыр 
йывӑҫҫисене, хӑвалӑха, хӑйӑр куписеые ӳкерчӗҫ. Анланмалла 
ӗнтӗ, Шупашкар ГЭСне тусан, кунти вырӑнсем пӗтӗмпех Атӑл 
тӗпне юлаҫҫӗ.

Атӑл леш енчен пулӑҫсем туллипе тавӑрӑнчӗҫ.

Ашшӗ ывӑлне савӑнӑҫлӑ хыпар пӗлтерме васкарӗ:
— Альак, ташла! Пионер лагерьне кайма путевка па-

раҫҫӗ.
— Каймастӑп!— тет ывӑлӗ.—Таҫти-таҫти ачасем Шупаш

кар ГЭСне тунине курма экскурсие килеҫҫӗ, ман пӑрахса 
каймалла.

Темӗнле ӳкӗтлесен те, Альак яхӑнне килӗшмерӗ.
— Ан кай, ҫӑвӗпех мана пулӑшӑн,— терӗ юлашкинчен 

ашшӗ.— Мана та Шупашкар ГЭСне тунӑ ҫӗре ӗҫе ячӗҫ.
— Сана-и?— тӗлӗнет ывӑлӗ.
— Эсӗ мӗн шутлан? Платник, тӑванӑм, пур ҫӗрте те кирлӗ 

ҫын.
Альак ашшӗне Шупашкар ГЭСне тума килекенсене Атӑл 

хӗррине анса ҫӳремелли пусма ӑсталама хушнӑ-мён.
Хыпар Альака чӑннипех савӑнтарчӗ. Вӑл ӗнтӗ пысӑк 

стройкӑра хӑй ӗҫлет. Ку чи пахи. Тата леш сӑтӑрҫа сыхлама 
май пур. Ҫийӗнчех йӗкрешсем патне чупрӗ. Ашшӗпе иккёш 
пусма тума тытӑнасси ҫинчен каласа пачӗ. Лешсем те ҫунат- 
ланчӗҫ, пулӑшма пырасшӑн. Кам чартӑр — ушкӑнпа ёҫӗ те 
кал-кал каять.

Кӗҫнерникун, хӗвел тухичченех, ывӑлӗпе ашшӗ чӑикӑ 
ту еннелле утрӗҫ. Теплерен Альак ҫаврӑнса пӑхрӗ те курах 
кайрӗ: хыҫалта ун виҫӗ тусӗ утаҫҫӗ. Марина та юлман. Са- 
вӑннипе кӑшкӑрса ячӗ Альак: «Хӑвӑртрах!» Хуса ҫитсен
асӑрхарӗ: Марина аллинче хӑмӑр хупӑллӑ тачка тетрадь. 
Мӗн курни-илтнине ҫырса пыма илнӗ ӗнтӗ вӑл. Пусма туни 
ҫинчен те кӗнекене кӗртет пулас.

Ҫырма хӗрне пырса тӑнӑ-тӑман грузовик ҫитсе чарӑнчӗ. 
Юпасем, хӑма тиесе килнӗ-мӗн.

Кун каҫа ачасем ӑмӑртса юпа шӑтӑкӗсем чаврӗҫ, ашшӗ 
ҫаплах каскаларӗ.

Ёҫ эрне ытлана тӑсӑлчӗ.
Июнӗн тӑххӑрмӗшёнче тӑватӑ тантӑш хӑйсем пулӑшнипе 

тунӑ ҫӗнӗ пусма тӑрӑх аялалла анатчӗҫ. Сасартӑк хӑлхана 
халиччен илтмен шав хупларӗ. Мӗн япала? Туссем пӗр-пӗрин

куҫӗнчен ыйтуллӑн пӑхкаларӗҫ. Филипп вӑштах уйӑрса 
илчӗ:

— Земснаряд шавӗ! Пӗл!
Земснаряд ларакан ҫёрелле васкарӗҫ туссем. Атӑл хӗррин- 

че Петро тӑрать. Вӑл ачасене асӑрхарӗ те кӑчӑк туртрӗ. Леш
сем ҫума пырса тӑрсан, ҫӗкленӳллӗн каларӗ:

— Паян «Гидротехник» земснаряд ӗҫе кайрӗ! Пӑрӑхсене 
лайӑх ҫыпӑҫтарнӑшӑн пире, электросварщиксене, тав турӗҫ.

Антонпа Филипп ӑна алӑ тытса саламларӗҫ.
Марина шывра кӗрлесе ларакан хӑватлӑ машина ҫине 

кӳҫ илмесӗр пӑхать. Пӑрӑхӗ таҫта ҫити тӑсӑлать. Унтан хӗр- 
ача ҫапла ыйтрӗ:

— Петро пичче, «Гидротехник» земснаряд ҫинче миҫе 
ҫын ӗҫлет?
' — Мӗнпурӗ те вунпӗр ҫын ҫеҫ.

— Ай-уй, мёнле сахал.
— Часах акӑ «520-мӗш» земснаряд ӗҫе тытӑнать,—тет 

Петро.— Атӑл тӗпӗ ҫатма пек якалӗ, пӗр ҫӑпала юшкӑн 
юлмӗ.

Айккинерех кайса тӑчӗ Марина. Уҫрӗ тетрадьне. Пӳрне 
хушшине хӗстернӗ кӑранташӗ вӑй вылять, ав.

— Мӗн ҫырать сирӗн хӗрача?— пӑшӑлтатрӗ Петро, пуҫне 
Марина еннелле сӗлтсе.

— Кӗнеке ҫырать,— терӗҫ пӗр харӑс арҫын ачасем.
— Мухтавлӑ ӗҫ.
Йӗкрешсем те фотоаппарачӗсене мӗншӗн ҫакса ҫӳренине 

аса илчӗҫ.

Чикӗ сыхлама тухакан хуралҫӑ евӗр, Альак каҫсерен 
Атӑл хӗррипе утса тухать. Сӑтӑрҫа тытас шухӑш ӑна пӗрре 
те каиӑҫ памасть. Шупашкар ГЭСне тума хатӗрлекен ҫынсем 
кунне-ҫӗрне пӗлмесӗр ӗҫлеҫҫӗ. Ҫав этем те ӗҫлӗ ҫынсем хуш- 
шинчех явӑнса ҫӳрет пулӗ. Сӑтӑрҫа хӑйӗн ирсӗр ӗҫне тунӑ 
чухне ярса тытас пирки нимӗн чухлӗ те иккӗленмест Альак. 
Анчах юлташӗсене ҫакӑн ҫинчен каласа пама именет. Класри 
пек пӑтӑрмах сиксе тухасран, тусӗсем хӑйӗнчен сивӗнесрен 
хӑрать вӑл. Каҫкӳлӗм картишне пухӑнакан ачасемпе те вӑл 
вӑрахчен вылямасть. Альак час-часах таҫта кайса ҫухалнине, 
киле ҫӗрле тин таврӑнншш Марина асӑрхать-мӗн. Пӗррехинче 
хытах тӗпчерӗ те, Альак шарламарӗ.

Утать, ав, каллех хуралҫӑ Атӑл хӗррипе. Хыҫра, курӑни- 
курӑнми, Марина пырать. Вӑл ҫывӑх юлташӗ ӑҫта тата мӗн

сӑлтавпа ҫӳренине пӗлесшӗн. Альак хӑйне кам та пулин йӗр- 
лесси ҫинчен шутламасть те, ҫаплах хура сухала шырать.

Йӑлӑм енче тӳпене хура пӗлӗт капланса хӑпарать. Хӗвёле 
те пытарчӗ вӑл. Урлӑ-пирлӗ йӑл-ял ҫиҫет ҫиҫём. Аслати кӑл- 
тӑртатать аякра, халлӗхе ун сасси аран ҫеҫ илтӗнеТ.

Ҫырма-ҫатраллӑ вырӑна пырса тухрӗ Альак. Тӗттӗмленет. 
Витӗр пӑхать ҫамрӑк пограничник. Куҫӗсем ун чӑн-чӑн ҫутӑ 
ҫӑлтӑр. Акӑ тарӑн вар. Пӗркун шӑпах ҫакӑнта каллӗ-маллӗ 
утӑмлатчӗ хура сухал. Ҫавӑнтзнпа Альак тек ӑяа ниҫта та 
тӗл пулаймарӗ. Аҫта кайса ҫухалчӗ ҫав этем? Чим, темле 
ӗмӗлке курӑнать мар-и? Выльӑх-и, ҫын-и? Тинкерсе пӑхать 
Альак. Уйӑрса илчӗ — ҫын.

Кун пек вӑхӑтра ту тӑрринче шалчалла каҫӑрӑлса тӑма 
юрамасть. Выртрё ӳпне. Унччен те пулмарӗ, ун ҫумне кӑш- 
тӑрт пырса йӑпшӑнчӗ пӗри. Шартах сикрӗ Альак. Пӑхать 
хайхискер... Марина иккен.

— Мӗн туса ҫӳрен эсӗ? Пӗтӗм ӗҫе пӑсан, кай кунтан!— 
тет Альак хаяр та шӑп сасӑпа.

— Эсӗ мӗн тӑван?
— Кай кунтан, теҫҫӗ сана!
— Каймастӑп!
— Шӑп пул, ҫынна хӑратан!
— Мӗнле ҫынна?
Марина курах кайрӗ ҫырма тӗпӗнче мӗшӗлтетекен ҫынна.
— Кам вӑл, Альак?
— Шпион.
— Ан лёпӗртет,— ӗненмест Марина.— Кунта мӗн шпионӗ 

пултӑр?
— Пур!— ҫирӗплетсе каларӗ юлташӗ.— Ана тахҫантанпах 

йӗрлетӗп-ха. Вӑл пирӗн отряд пухнӑ тимӗр-тӑмӑр ҫине мина 
пӑрахса завода сывлӑша сирпӗтесшӗн пулнӑ. Юрать-ха, ти- 
мӗр-тӑмӑр шӑратакан ҫын, чее куҫлӑскер, вӑхӑтра асӑрханӑ 
ҫакна. Шпион халӗ Шупашкар ГЭСне сӑтӑр тӑвассишӗн ҫӳрет.

Марина пӗрёхтерсе кулса ямасӑр аран-аран тӳсрӗ. Тимӗр- 
тӑмӑр купинче пёр старик мина тупни ҫинчен ҫӳрекен юмаха 
вӑл тахҫанах илтнӗ. Ан ӗнен суя халапа теесшёнччӗ. Анчах 
ӑна ҫумӗнчи юлташӗ чавсипе кӑлт-кӑлт тӗртрӗ те шӑппӑн 
каларӗ: «Пӑх, мӗн ӗҫлет вӑл?»

Ҫырма тӗпёнчи ҫын темле шуррӑн курӑнакан купа патне 
пычӗ. Тем сӗтӗрет. Ик-виҫ утӑм тусан, ҫӗр шӑтӑкне анса кай- 
нӑн, пӑч ҫухалать. Унтан кӑшт тӑхтасан тухать, каллех шур- 
рӑн курӑнакан купа патне пырать.

Тавҫӑрчӗҫ икӗ тус. Шуррӑн курӑнаканни — саваласа 
якатнӑ хӑмасем. Шӑтӑка тултать. Халӗ ӗнтӗ Альака пурте 
паллӑ. Ку сӑтӑрҫӑ шӑтӑка, пӗркун шухӑшланӑ пекех, мина- 
сем пытарать. Халех ярса тытмалла ӑна. Ҫавӑнпа та вӑл 
Маринӑна ҫирӗп сасӑпа хушрӗ:

— Эсӗ юл! Ҫак ҫынна куҫран вӗҫертнӗ ан пул!
— Эсӗ ӑҫта каян?
— Милицие.
Тек калаҫса-мӗн тӑмарӗ Альак, куҫран ҫухалчӗ.
Марина — хуралта. Пӗччен хӑрушӑ. Сиксе чӗтремех ты- 

тӑнчӗ. Ҫитменнине, аслати авӑтни сехрене хӑпартать. Юрать- 
ха, ҫырма тӗпӗнчи ҫынни тармасть, шав хӑй ӗҫӗпе тӑрмашать.

Выртать-выртать Марина, пӗр ӗмӗр иртнӗн туйӑнать ӑна. 
Кӗтсен-кӗтсен, ҫитрӗ Альак. Унпа икӗ милиционер. Пӗвӗпе 
ҫӳллӗреххи ҫырма тӗпнелле хунар ҫути ячӗ. Ҫутӑ пайӑркине 
лекнӗ ҫын мулкачла ниҫта вӗҫерӗнеймест.

— Эй, мӗн тӑватӑн эсӗ унта?— кӑшкӑрчӗ тепӗр мили- 
ционерӗ.

— Ним те тумастӑп!— илтӗнчӗ ҫырма тӗпӗнчи ҫыннӑн 
тӳрккес сасси. Вӑл хӑйпе милиционерсем калаҫнине чухлай- 
масть-ха.

Анчӗҫ ҫырма тӗпне. Милиционерсенчен Маринӑпа Альак 
та юлмарёҫ. Альак тӳрех палларӗ: леш хура сухаллӑ ҫынах 
иккен. «Тинех лекрӗ!»—хӗпӗртёрӗ ача.

Чи малтан милиционерсем ҫак ҫын докуменчӗсене тӗрӗс- 
лерӗҫ. Комбинатра ӗҫлет имӗш.

— Мӗн тӑватӑн эсӗ кунта?—ыйтрӗҫ милиционерсем.
— Ҫӗрпӳрт ӑсталатӑп,— тет хайхиокер.— Пулла килсен 

выртса-тӑма.
Кӑтартма хушрӗҫ. Шӑтӑка илсе кӗчӗ. Йӗри-тавра хӑма 

ҫаинӑ. Темиҫе кирпӗчрен купаланӑ кӑмаки те пур. Алӑк 
лартма та ӗлкӗрнӗ, чӳрече те каснӑ.

Милиционерсем ӑнланчӗҫ.
— Юрамасть, закон хушмасть. Халех пӑс,— терӗҫ вӗсем 

ӑна.
Ҫынни хирӗҫлегг, тавлашать. Чылайччен турткалашса тӑчӗ. 

Ҫӗнтерес пур-и. Йӑлт пӑстарчёҫ.
— Асту, пӗррелӗхе каҫаратпӑр,— асӑрхаттараҫҫё милици

онерсем,— тепрехинче айӑпланан.
Ҫуллахи каҫ кӗске. Тул ҫутӑлчӗ те. Атӑл урлӑ ҫумӑр пӗ- 

лӗчӗ те каҫаймарӗ.
Ҫӗрпӳрт хуҫи ӗщеннӗ пулас, Атӑла сикрӗ шыва кӗме.

Милиционерсем, мотоциклечӗсем ҫине Альакпа Маринӑна 
лартса, хулана тавӑрӑнчӗҫ.

Милици уйрӑмӗнче ачасем хӑйсен ашшӗсене тӗл пулчӗҫ. 
Ашшӗсем ятламарӗҫ вӗсене. Анланчӗҫ тӳрех. Пӑрӑнчӗҫ, чӑр- 
мантармарӗҫ ӗҫлӗ ҫынсене.

Уйӑрӑлнӑ чух милиционерсем ҫапла каларӗҫ ачасене1:
— Тавтапуҫ сире, пионерсем. Яланах ҫапла тимлӗ пулӑр! 

Ун пек йӑх-яхсем ӳлӗм те тупӑнӗҫ. Халӗ, Шупашкар ГЭСне 
тунӑ вӑхӑтра, Атӑл илемне нихӑҫанхинчен те ытларах упра- 
малла. Пирӗн пата ют ҫӗршывсенчен те курма килеҫҫӗ.

Туссем ҫурт умӗнчи пахчасем ҫумӗпе иртеҫҫё. Калаҫмаҫҫё 
хӑйсем. Пуҫра иккӗшин те шухӑшсем явӑнаҫҫӗ.

Ёненмест Альак ҫав этем Атӑл хӗрринчи ҫырмара ыт- 
ахальтен кӑна ҫӗрпӳрт лартнине. Вӑрттӑняӑх пурах унта. 
Хура сухала куҫран вӗҫертме юрамасть. Ӑна йӗрлемелле, 
йӗрлемелле. Альак пионер-ҫке, унӑн кирек ӑҫта та Тӑван 
ҫӗршыв чиккинчи пек яланах сыхӑ тӑмалла.

Маринӑн вӗҫсе кайманни кӑна. Вӑл паян кӗнекен тӗлӗн- 
мелле ҫӗнӗ страницине ҫырать. Ҫав страница хӑйӗн юлташӗ— 
Альак ҫинчен.

Хапха умӗнче йӗкрешсем кӗтсе илчӗҫ вӗсене.
— Хӑвӑртрах!— васкатать Антон.— Аэродрома каятпӑр.
— Аттепе аннене илме. Пӗл!— тет Филипп.
Хавхаланса кайрӗ Альак. Шупашкар ГЭСне тӑвакан ин-

женерсем килеҫҫӗ. Тӗнче курман аслӑ ӗҫ ҫӗкленет.
Декабрь, 1968 ҫул.



А Н Н Е

Калав

Анне! Анне!
Кун каҫа доиҫе хут каламастӑн-ши ҫав чӗререн тухакан 

еӑмаха?! Ирхине ыйхӑран вӑраннӑ-вӑранман ӑна чӗнетӗн:
— Анне!
Йӗри-тавра пӑхса куҫпа шыратӑн. Курмастӑн, саспа 

кӑшкӑратӑн:
— Анне! Анне! Аҫта эсӗ?
— Кунтах-ха, хӗрӗм!— илтетӗп эпӗ аннемӗн ҫепӗҫ те 

ачаш сассине. Туятӑп, вӑл тёпел кукринче. Пӗлсех тӑратӑп, 
вӑл урине протез тӑхӑиасшӑн тӑрмашать ӗнтӗ.

— Анне! Аннем, тӑхта, эпӗ халех сана пулӑшма пыра- 
тӑп,— саслатӑп.

Хам ҫирен утияла сирсе пӑрахатӑп та, йӑпӑр-япӑр сиксе 
те тӑнӑ. '

Пирӗн аннен сылтӑм ури чӗркуҫҫи таран ҫеҫ. Вӑрҫӑра 
аманнӑ вӑл. Вӑрҫӑ тухиччен анне трактористка пулнӑ, кол
хоз хирӗсене сухаланӑ.

Кашни ирех эпир аннепе унӑн сылтӑм урине протез лар- 
татпӑр. Ёҫрен таврӑнсан протезне салтса хуратпӑр. Сылтӑм 
хул айне костыль хӗстерет, сулахай аллине патак тытать, 
Ҫӳрет вара ҫапла, кил таврашӗнче кӑштӑртатса.

Унччен аннене протез сырма аппапа пичче пулӑшнӑ. Халӗ 
вӗсем хулара вӗренеҫҫӗ. Килте эпир аннепе иксӗмӗрех пурӑнат- 
пӑр. Эпӗ аннен чи кӗҫӗн ачи. Пиллёкмёш класра ҫеҫ вёрене- 
тёп-ха. Атте эпӗ ҫураласса кӑшт ҫеҫ кӗтсе илеймен, мана 
кураймасӑрах вилнӗ. Ана вӑрҫӑ суранӗсем тёп тунӑ.

Анне мана ирхи апат ҫитерет. Апачӗ тутлӑ-тутлӑ. Уйрӑмах 
хуратул пӑттине ҫисе тӑранмалла мар. Сётел хушшинчен ту- 
хатӑп, чуппа паратӑп:
V — Тавтапуҫ анне, тутлӑ апатушӑн,— тетӗп.

Вӑл ман ҫине ӑшшӑн пӑхать те йӑл кулать. Шкула тухса 
каяс умён, алӑк хӑлӑпне тытсан:

— Анне, эпӗ кайрӑм!— тесе калатӑп.
Шкула ҫитме васкатӑп. Тепӗр чух тӑк! такӑнатӑп. Сисме- 

сӗрех:
— Анне!— вӗҫерёнет чӗлхерен.
Пӗр-пӗр хапха айӗнчен ӑнсӑртран усал йытӑ пуҫне кӑлар- 

са вӗрсе ярать. Чӗре шарт сикнипе хӳтӗлеме чёнетӗп:
— Анне!
Шкулта учитель урока вёренменшён ятласа «иккё» паллӑ 

лартса парать. Ҫак вӑхӑтра та ман тутасем мӑкӑртатаҫҫё.
— Анне! Ятла мана, айвана.
Енчен «пиллӗк» паллӑ илсен, питём-куҫӑм — хӑй хӗвел. 

Кам савӑнӗ манпа пӗрле куншӑн?
— Анне! Кил «пиллӗк» паллӑ курма!— чёнетӗп ӑна.
Ҫапла, анне вӑл мана хӑват паракан ҫын. Астӑватӑп-ха,

хӗлле мана темшӗн вӗрилентерсе пӑрахрё.
— Ай турах, кӑвар пек тёлкӗшен,— тет анне, ҫамкана 

тытса. Ҫук, ун алӑ тупанӗ пӗрре те кӑпӑшка мар. Унан алли 
кушӑрканӑ сӑран евӗр. Пулин. Ку вӗт анне алли. Ҫак алӑ 
ҫамкана перӗнсен вёри чакать.

Пылпа сӗт вӗретрӗ.
— Еҫ-ха, хӗрӗм,—сӗнет вӑл.
Ун сӑмахне кӗршетӗп. Анчах, сӗтне ӗҫнё чух ҫӑтма ҫав 

тери хӗн. Пыр ыратать. Ёҫетӗп. Лӑнкӑрт! лӑнкарт! ҫӑтатӑп. 
Хӑрамастӑл. Йывӑрлансах каймӑп-ха, мёншӗн тесен ман ум
ра — анне! Ҫӗрӗпех куҫ хупмасӑр ларчё вӑл. Чӑнах, тул ру
тиле эпӗ ӑшӑ ыйха путрӑм.

Анне манӑн совхоз мастерскрйёнче ӗҫлет. Ялхуҫалӑх ма- 
шинӗсене юсаҫҫӗ кунта. Кашни кунах ёҫ пӗтнӗ ҫӗре эпӗ анне
не илме килетӗп. Кун йӗрки ҫапла ман: шкултан киле тав- 
рӑнмалла. Кил хушшинче ёҫ сахал мар. Шыв ӑсса кӗресси, 
урай ҫӑвасси, шӑласси — ман ӗҫ.

Паян, шкултан тухсан, тӳрех мастерскойне чупрӑм. Анне 
ҫапла хушнӑ.

— Анне, эпӗ килтём!— кӑшкӑратап.
— Питӗ аван,— тет вӑл.
Кунта ёҫлекен ытти ҫынсем те ӗҫе пӑрахсах мана пӑхаҫҫӗ. 

Кашниех сӑмах хушма пикенет:
— Ёҫсем мӗнле, Натуша?
— Менле паллӑ илтён паян?
Эпӗ кулкаласа ҫеҫ тӑратӑп.
— Натуша хёрём, ил-ха сумкӑна,— хушать мана анне. 

Эпё анне каланипе сумкине алла илетӗп.
Пуринпе те сывпӳллашса, аннепе иккӗн мастерскойӗнчен 

тухса каятпӑр.
Пӗлетӗп анне ӗҫрен мӗншӗн иртерех кайнпне. Паян вун- 

улттӑмӗш число. Кашни уйӑхрах вунулттӑмӗш числора пеней 
укҫи илсе килеҫҫӗ.

Тӗлӗнеҫҫӗ аннерен. Ыйтаҫҫӗ вара:
— Мӗн тума ӗҫлесе асапланан, Матӗрне аппа? Пысӑк 

пеней илен. Кан та кан.
— Килте ларса ухмаха тухса каятӑп. Вӑй пур чух ӗҫлес. 

Кайран, ватӑлсан, куҫ курӗ,— калаҫать анне.
Ҫитес январь уйӑхёнче анне аллӑ пилёк ҫул тултарать. 

Унӑн ҫуралнӑ кунӗ — пирӗншӗн уяв кунӗ. Хӑнасем пухӑнаҫ- 
ҫӗ. Пурте хаваслӑ. Вӑрҫӑра пӗрле ҫапӑҫнӑ тусӗсенчен саламлӑ 
телеграммӑсем илетпӗр.

Васкамасӑр утатпӑр килелле. Ҫук, ҫӳренё чух анне ӳпке- 
лешсе нӑйкӑшнине илтмен. Вырӑн ҫине выртсан час-часах 
вара айлатать.

Ҫитрёмёр. Анне хапха ҫумӗнчи сак ҫине ларса юлать. Эпё 
сумкӑсене хума киле кӗретӗп. Пирён пӳрт вӗр-ҫӗнӗ. Иртнӗ ҫул 
ҫеҫ лартнӑ ӑна. Пӗренисенчен тутлӑ сухӑр шӑрши кӗрет, та
кам духи сапнӑ тейӗн.

— Хыр пӗрени ялан тутлӑ шӑршӑ кӑларать,— ӑнланта- 
рать анне.

Урама тухрӑм та эпӗ те аннепе юнашар лартӑм. Чӳрече 
умӗнче пирӗн ярӑм хунавлӑ йӑмра ӳсет. Илӗртмӗш вӑл. Сен
тябрь уйӑхӗ пулин те, ҫулҫисем сип-симӗсех-ха ун. Юнашарти 
лӑс хурӑнсем сарӑхнӑ ҫулҫисене тӑкрӗҫ ав. Миҫе турат-ха ку 
йӑмран?! Кайӑксене ку йӑмра килӗшет курӑнать. Ав мӗнле 
чӗвёлтетеҫҫӗ. Ҫерҫисем пулас. Вёсем ҫӑра туратсем хушшинче 
лытанмалла выляҫҫё-тӗр.

Йӑмра хыҫӗнчен Тукасри Сахье инке тухрӗ.

— Сӑвап пултӑр, Матӗрне,— терӗ вӑл.
— Кил лар, Сахье,— чӗнет анне. Анчах хӑйӗн сасеи тем- 

шӗн сиввӗн тухать.
— Ларам-ха, ятарласа килтӗм. Сана каламаллисем пур,— 

тет Сахье инке. Кӑххӑм-кӑххӑм ӳсӗркелесе, пыр шӑтӑкне та- 
сатрӗ те тытӑнчӗ ҫатӑлтатма:—Эх, Матӗрне, Матӗрне, пӗрле 
ӳсрӗмӗр. Ҫавна мантӑн пулать. Эсӗ правлени членӗ, хӳтӗле- 
местӗн пулать мана. Ҫаплах упӑшкашӑн—Кирукшӑн питлетӗр 
пулать. Ҫитмелле пек, нушине тӳсрӗм. Пилӗк ҫула ссылкӑна 
ячӗҫ. Татса тавӑрӑнтӑм...

— Мӗн каласшӑн эсӗ, Сахье?— ыйтать анне.
— Ха, пӗлменҫи пулан?! Мӗншӗн мана пеней памалла 

мар турӑр. Хӑв, ав, пеней укҫи илетӗн, патьке. Совхоз кантур 
пек ҫурт лартса пачё!

Анне темшӗн тӳрех ним те калаймарӗ. Пӳлӗнчӗ. Тем, чуна 
ыраттаракан саманта аса илнӗн, тутисем пӗрӗнсе, куҫӗсем 
хӗсӗнсе илчӗҫ. Унтан ҫивӗччён ҫапла каларӗ:

— Сахье, эсӗ ман пеней укҫине ан хапсӑн. Эпӗ хӗрарӑм 
пуҫпа фронтра хаяр тӑшманпа ҫапӑҫрӑм. Аса ил-ха, эсӗ ӑҫта 
пултӑн вӑл вӑхӑтра? Колхозра ӗҫлеме те тивӗҫлӗ пулаймарӑн. 
Сутӑнчӑк арӑмӗ, кай . кунтан!

— Эпӗ чирлӗ ҫын, совхозра тек ёҫлемеетӗп!— кӑшкӑра- 
шать Сахье инке.

Те Ҫиркка пичче-почтальон килнине курса, Сахье инке 
ҫуйӑха-ҫуйӑха йӑмра хы.ҫнелле кайса ҫухалчё.

— Мӗн пит кӑшкӑрашать ку Сахье?— пӗлесшӗн пулчӗ 
Ҫиркка пичче.

— Пеней паманшӑн мана ятлама килнӗ,— терӗ анне.
— Елӗкхи йӑлана виличченёх пӑрахмасть иккен,—тет 

Ҫиркка пичче.— Астӑватӑн-и, Матӗрне, хамӑр шкулта вӗрен- 
нӗ саманта? Вӗсене Кирукпа иккӗшне те шкултан кӑларса 
ывӑтрӗҫ. Кирукӑн ашшӗ пусмапа сут тӑватчӗ. Сахьен — суш
ка пӗҫерсе сутатчӗ. Кайран каялла илчӗҫ. Колхоза та 
кӗчӗҫ.

— Чӗрере пурӗпӗрех хура юн тапнӑ вёсен. Вӑрҫӑра пӗр 
чаҫра пулма тиврӗ ҫав Кирукпа. Сутӑнчӑк! Ых-х! Пӗр ял 
ҫынни, намӑс кӑтартрӗ, ирсӗр.

— Сур вӗсем ҫине, Матӗрне,—йӑпатать Ҫиркка пичче.— 
Хӑйсем ӗҫӗсемпе чыхӑнчӗҫ-ха вӗсем.

Анне мана хальччен пӗрре те каласа паман Кирук пирки. 
Пӗлес килет.

— Иккӗмӗш хут килтӗм сан патна, Матӗрне,— тет Ҫиркка

пичче, хӑйӗн почта сумкинче тем чалкаланса.— Пеней ҫеҫ мар, 
ҫыру та паратӑп сана.

• Хуларан ачасем ҫыраҫҫӗ пулё-ха.
— Темӗн. Украинӑранах килнё ку,— тет почтальон, ҫы- 

рӑвне тыттарса. Унтан вӑл укҫа ҫыххи парать.— Шутла, ҫӗр 
тенкё.

Анне Украинӑран килнё ҫырӑвне мана парать. Хай укҫа- 
шӑн алӑ пусать.

— Мён килте эсё пёрмаях, Матёрне, пусма ларнӑ пуслӑх 
чӑххи пек. Усӑ кур-ха ҫӗнӗ законпа. Шӑллу патне Находкӑна 
кайса кил. Ҫул укҫи пирӗнтен, вӑрҫӑ инваличӗсенчен, ҫур 
хак ҫеҫ илеҫҫӗ.

— Ҫитет,— тӳрре тухать анне.— Ҫамрӑк чух, вӑрҫӑ ин- 
кекӗ таҫта та ывӑтрӗ. Берлина та ҫитсе куртӑм.

Ман анне Берлина ҫитнӗ. Ку тӗрёсех. «Чёлхе» тытса тав- 
рӑннӑшӑн Хӗрлӗ Ҫӑлтӑр орденӗпе наградӑланӑ ӑна. Медаль- 
сем ун миҫе! Орденӗ, медалӗсем гимнастерка ҫумӗнче тирёнсе 
тӑраҫҫӗ. Аннене эпӗ ҫар тумӗпе пӗрре те курман. Темшӗн тӑ- 
хӑнмасть. Ҫакӑнса тӑрать унӑн ҫар тумӗ шкапра, музейри 
пек. Шинель те пур. Аппа ҫеҫ, каникула килсен, аннен ҫар 
тумне тӑхӑнса тӗкӗр умӗнче ҫиҫкӗнленет.

Ҫиркка пичче кайсан, эпир пӳрте кӗтӗмӗр. Хыпалансах 
кантӑк умне ларатпӑр ҫыру вулама. Анне конверт ӑшёнчен 
хут листи кӑларчӗ. Чи малтан вӗҫне пӑхать хӑй.

— Э-э, ара куна шкул ачисем ҫыраҫҫӗ. Ме вула, Натуша 
хӗрӗм.

Эпӗ ҫырӑва алла илтӗм те вулама тытӑнтӑм:
«Хисеплӗ Матрена Павловна!
Чи малтанах йышӑнсамӑрччӗ Украина пионерӗсенчен хӗ- 

рӳллӗ салам!
Эпир, хӗрлӗ йӗрлевҫӗ-пионерсем, хамӑр ялӑн кунҫулне 

тӗпчеме ҫула тухрӑмӑр. Нумай асап-хур тӳснӗ иккен вӑл. 
Аслӑ Отечественнӑй вӑрҫӑ вӑхӑтӗнче икӗ ҫул нимӗҫ фашисчӗ- 
сен пусмӑрӗнче пурӑннӑ. 1944-мӗш ҫулта хамӑрӑн тӑван Со
вет Ҫарӗ кунта фашистсене ҫапса аркатнӑ. Пирӗн яла ирӗке 
кӑларнӑ ҫӗрте эсир те, Матрена Павловна, ытти совет воинӗ- 
семпе пӗрле тӑшмана хирӗҫ паттӑррӑн ҫапӑҫни ҫинчен пӗл- 
тӗмӗр.

Сирӗнтен ҫав вӑхӑтри асаилӗвӗрсене ярса пама ыйтатпӑр.
Украина, Изюм ялӗ, Валя Котик 

ячӗпе хисепленекен пионер отрячӗ».

Вуласа пӗтертӗм ҫырӑва. Анне ним те чӗнмест. Иртниоем 
аса килчӗҫ ӗнтӗ ӑна. Вӑрҫӑ...

Ҫулла эпир «Зарница»— урӑхла каласан, ҫарла спорт 
вӑййи — ирттертӗмӗр.' Эпё разведчица пулнӑччӗ. Варианта 
Германпа иксӗмӗр тӑшман ҫарё ӑҫта пытанса ларнине 
шыратпӑр. Сасартӑк мана тыткӑна илчӗҫ. Штабне илсе кай- 
рӗҫ вӗт. Ах, кулянатӑп. Штабӗнче тӗпчеҫҫӗ мана. Ним каяа- 
мастӑп, ҫӑвара уҫмарӑм шыв сыпнӑн. Ку пӗтӗмпех вӑйӑ. Анне 
вара чӑн-чӑн вӑрҫӑра ҫапӑҫнӑ. Паллах, унта хӑрушӑ, ҫав тери 
хӑрушӑ.

— Анне,—тетӗп,— эсӗ хӗрарӑм, ҫитменнине, санӑн алри 
ача пулнӑ. Мӗншӗн вара сана вӑрҫа илсе кайнӑ?

— Йывӑр кунсем килсе тухсан, Натуша, пурин те Тӑван 
ҫӗршывӑмӑра хӳтӗлеме тӑмалла. Фронта эпӗ хам ирӗкпе кай- 
нӑ. Аппуна асламӑшӗ пӑхма килӗшрӗ.

Манӑн питӗ нумай пӗлес килет. Ахаль чух эпӗ унӑн вӑрҫӑ 
кунӗсем пирки сӑмах тапратман. Тӗпчеме ӑс ҫитереймен, тата 
аппапа пичче те хушмастчӗҫ анратма.

— Анне,— тетӗп татах,— сан аллунта пӑшалччӗ-и е азто- 
матчӗ-и?

— Ман ҫумра яланах револьверччӗ. Эпӗ малтанах шофер- 
ччӗ. Хӗҫпӑшал турттараттӑм фронта. Унта та салтаксем пёр 
профессипе ҫеҫ ҫырлахмастчӗҫ. Эпё радист ӗҫне вӗрентӗм. Ку 
часах питӗ кирлӗ пулчӗ. Пӗррехинче хӑрушӑ ҫапӑҫура ра
диста вӗлерчӗҫ. Командир ман пата чупса пычӗ те: «Хӗрӗм,— 
терӗ,— пулӑш, тархасшӑн. Пирӗн ҫыхӑну ҫук». Лартӑм вара 
радиоаппарат умне. Мӗн аманичченех тек уйрӑлаймарӑм 
радиоаппаратран.

Кухньӑна апат пёҫерме кӗчӗ анне. Эпӗ сӗтел хушшине 
урок тума лартӑм.

Хӑвӑрт иртеҫҫӗ кунсем.
Вырсарникун анне украина ачисем патне ҫырнӑ ҫырӑвне 

почтальона — Ҫиркка пиччене кайса пама хушрӗ.
— Мана вуласа тухма юрать-и?
— Вула,— ирёк парать анне. Хӑй таҫта тухса кайрӗ.
Эпё пӗчченех. Анне ҫырӑвне вулатӑп, вулатӑп. Мӗнле пат- 

тӑр хӗрарӑм иккен ман анне! Ку вӑрҫӑри пӗр ҫапӑҫу историйӗ 
анчах. Кун пеккисем мӗн чухлӗ пулнӑ-ши! Тӗлӗнмелле. Ҫук, 
эпӗ вӑш-вашах почтальон патне тухса чупмарӑм. Темшӗн ман 
анне ҫырӑвне хамӑн шкул тетрачӗ ҫине ҫырса илес килчӗ. 
Пёлччӗр пурге ман анне мӗнле паттӑр пулни ҫинчен. Тӑшман- 
па вӑл хаяр, килте вӑл ҫепӗҫ, ачаш чунлӑ.

Акӑ анне ҫырӑвӗ ман тетрадьре:
«Хаклӑ ачасем!
Эсир калама ҫук пархатарлӑ ӗҫе тытӑннӑ. Куншӑн эсир 

тивӗҫлипех мухтава тивёҫлӗ. Тӗпчӗр. Хаяр тӑшмана хирёҫ 
ҫапӑҫнӑ пӗр ҫын та манӑҫа ан юлтӑр. Совет воинӗсем чӑнни- 
пех те — паттӑрсем. Вёсен пурнӑҫӗ сирӗншӗн, пионерсем- 
шӗн,— пример.

Хальхи пек астӑватӑп Изюм таврашӗнчи ҫапӑҫӑва. Фа
шист ку таврара хытах ҫирӗпленсе ларнӑ. Халӑха икё 
ҫул хушши пусмӑрта усранӑ. Сасартӑк Совет Ҫарӗ нимӗҫсене 
хӗссе пыма тытӑнчӗ. Тӑшман ункӑра. Тӑшман ниҫта кайса 
кӗме пӗлмесӗр ӑшталанать, ункӑран ҫӑлӑнасшӑн. Хӗрӳ пычӗҫ 
ҫапӑҫусем. Тӗлӗнмелле: ҫулӑн пӗр айккинче — шырланта — 
нимӗҫ салтакӗсем, ҫулӑн тепӗр .айккинче—совет салтакӗсем. 
Переҫҫӗ кӑна. Ялсем пӗрре тӑшман аллине, тепре пирӗн алла 
куҫаҫҫӗ. Астӑватӑп, сирӗнпе кӳршӗллӗ вырнаҫнӑ Павловка 
ялёнчен ним те юлмарӗ. Унта-кунта ҫеҫ кӑмака мӑрйисем кӑн- 
тарса тӑраҫҫӗ.

Изюм ялне тарӑн ҫырма икӗ пая уйӑрать. Ҫырма пӗр енче 
тӑшман, тепӗр енче — эпир. Хамӑн радиоаппарата эпӗ кӳлё 
хӗрринчи ҫурта вырнаҫтартӑм. Штаб начальникӗ — Петров 
майор кӗчӗ те командирсемпе ҫыхӑнтарма ыйтрӗ. «Эпӗ Пӑр- 
чӑкан, эпӗ Пӑрчӑкан...» теме тытӑнтӑм. Унччен те пулмарӗ, 
танксем шатӑртаттарса килни илтӗнсе кайрӗ. Пӑхатпӑр хай- 
хискер кантӑкран, курах кайрӑмӑр: чиркӳ айккипе, ҫӑва 
енчен, фашистсен танкӗсем пирӗн паталла шӑваҫҫӗ, тупписен- 
чен хӑрушла переҫҫӗ. Начальник пире хӑвӑртрах окопа ӑсат- 
рӗ. Машини хӑйӗн хӗмленсех ҫунать. Ҫула пӳлчӗҫ. Петров ма
йор кӳлӗ урлӑ ишсе каҫрӗ. Шыв сивӗ, ҫуркунне-ҫке.

Командӑсем янрарӗҫ. Пурте самант йӗркеленчӗҫ. Тӑшмана 
тивёҫлипе кӗтсе илмелле. Пуҫланчӗ вара ахӑр самана. Ҫӗр 
кисренсе тӑрать. Фашистсен темиҫе танкӗ пынӑ ҫӗртен чӑл- 
ханса ларчӗ. Анчах та вёсен танкӗсем йышлӑ. Вёсем пирӗн 
ҫинелле сӗмсӗрле куҫса килеҫҫӗ. Вара Капаев капитан ертсе 
пыракан танкистсем тӑшман танкӗсене хирӗҫ тарана тухрӗҫ. 
Фашистсене ним юлмиччен аркатрӑмӑр. Изюм ялне ҫапла 
ирӗке кӑлартӑмӑр.

Тата ҫакна ҫырмасӑр хӑварас килмест.
Пурччӗ пирӗн ҫамрӑк кӑна танкист. Миша тесе чӗнеттӗ- 

мӗр ӑна. Ҫӳҫӗ хӑйӗн кӑтра та йӗпхӗн хураччӗ, Куҫӗ вара — 
хура ҫӗмӗрт. Яланах хаваслӑччӗ. Нихӑҫан та зпё ӑна кӳтсе ҫӳ- 
ренине курман. Шӳтлет, култарать. Пушкин сӑввисене калама

тытӑнатчӗ те вӑл, ӑна пурте каҫса кайса итлетчӗҫ. Пӗтрӗ 
Миша Изюм ялне ирӗке кӑларнӑ ҫӗрте. Ҫапӑҫӑвё хӑрушла 
пулчӗ-ҫке. Танк ӑшӗнчех ҫунса кайрӗ. Мӗн тери ҫынсем пӗт- 
рӗҫ. Тӑприсем ҫӑмӑл пулччӑр вёсен!

Тата ирсӗр этем пирки те пӗлтерем. Ҫырас килмест ун ҫин- 
чен ман. Анчах, ачасем, пӗлмелле сирӗн, сыхланмалла ун пек 
еутӑнчӑксенчен.

Пурччӗ пирӗн повар. Пар лашапа апат турттаратчӗ. Ахӑр 
саманара мӗн турӗ тетӗр пулӗ ҫав хӑравҫӑ чунлӑскер? Пар 
лашапах хӑй ирӗкӗпе нимӗҫсем енне куҫнӑ. Ҫитменнине, вӑл 
пирӗн ял этемми. Ячӗ ун — Кирук. Пӗтмен вӗт-ха вёсен хура 
юнлӑ йӑхӗ. Ылхан, ылхан ӳктӗр вёсен пуҫӗсем ҫине.

Ҫапла, ҫӗнтерӳ ҫӑмӑллӑн килмен. Хаяр ҫапӑҫура кӗрешсе 
илнӗ ҫӗнтерӗве ӗмӗр-ӗмӗр ҫирӗп алӑра тытар.

Сывӑ та телейлӗ пулӑр. Чӑваш ҫӗршывӗнчен хӗрӳллӗ са
лам яратӑп!

Сире чунтан юратакан — М. П. Кудряшова».
Утатӑп почтальон патне. Пуҫра тем тӗрлӗ шухӑш явӑнать. 

Аллӑмра—анне ҫырӑвӗ. Акӑ мӗн: ыран эпӗ ӑна хамӑр
отрядри пионерсене вуласа парӑп. Ялта анне пек вӑрҫӑра пул- 
нисем татах пур. Йӗркелес вӗсем ҫинчен асӑну альбомӗ. Улӗм- 
рен шкула ҫӳрекен кашни ача вулатӑр та пӗлтёр, хӑй те пур- 
нӑҫра пултӑр паттӑр!

Л Е Н У К
Калав

Уҫӑ сасӑ сывлӑша ҫурса ячӗ:
— Ленук! Ле-н-у-ук!
Ҫак сасса илтсе картишне кам чупса тухасса ку икӗ хут- 

лӑ пысӑках мар ҫуртра пурӑнакансем чӳречерен пӑхса илме- 
сӗрех пурте пӗлеҫҫӗ. Кашни куҫӗ умне йӗтӗн ҫӳҫлӗ, ырханкка 
хӗрача Ленук тухса тӑрать. Ҫуркуннехи хӗвел ӑшшипе чӗрӗл- 
нӗ, илемлӗ сӑрӑсемпе тӗрленнӗ вӗл-вӗл лӗпӗшех вӑл. Ҫийёнче 
унӑн аркине хӑю тыттарнӑ сап-сарӑ е хӗп-хӗрлӗ кӗпе. Куҫӗсем 
оенкер, чӑр-чӑр пӑхаҫҫӗ. Ҫӑмӑл шӑмшаклӑ, алли-ури ҫӗре 
лекмест. Кирек хӑҫан та хаваслӑ. Кӑмӑлӗ — сар ҫу. Чӗлхи — 
чӗвӗлти чӗкеҫ. Паллакана вӑл аякранах йӑл кулса кӗтсе илет 
те ӑшшӑн саламлать:

— Сывлӑх пултӑр!
Пӗр-пӗр карчӑк магазинтан йывӑр сумка йӑтса килнине 

курсан, тӳрех чупса пырать:
— Кӳр, пулӑшам.
Ҫапла. Ку ҫуртра Ленука пӗлмен ҫын ҫук. Ара вӑл пурин 

куҫӗ умӗнчех ӳсрӗ-ҫке. Кӑҫал унӑн, кӗркунне ҫитсен, шкула 
иккӗмӗш класа вӗренме каймалла.

Паян янӑравлӑ сасса илтнисем чӳречерен пӑхмасӑр тӳсей- 
мерӗҫ. Кашнинех пӗлес килчӗ: тӑнӑ-ши хӗрача ура ҫине ёнер- 
хи пӑтӑрмах хыҫҫӑн? Тухӗ-ши вӑл тантӑшӗ патне?

Пӑхрӗҫ, пӑхрӗҫ чӳречерен, анчах кӗтсе илеймерӗҫ. Тухма- 
рӗ Ленук тус-тантӑшӗ патне. Эппин, вӑл халӗ те чӗтресе выр- 
тать. Ӑҫтан тӳсӗн, ӗнер ӑна вӑрра хушоа намӑслантарнӑ. 
Милицие тыттарса ярассипе сехрине хӑпартнӑ, пӗчӗк чӗрине 
калама ҫук йывӑр амантнӑ. Кам? Мӗнле ҫын вӑл? Паллаҫ- 
сё-и ӑна ку ҫуртрисем? Паллаҫҫӗ, ҫак ҫуртрах пурӑнать вӑл. 
Эх, Ленук, Ленук, ҫав ҫынна тӗл пулсан, мӗншӗн йӑл кул- 
нӑ-ши эсӗ? Мӗншӗн пӗлеймен-ши Ҫынак инкен ӑшчикне ку 
таранччен?

Янӑравлӑ сасли вӑл Кулине. Тахҫантанпах юлташлӑ п>рӑ- 
нать Ленукпа. Телевизор та пур вёсен савӑнмалӑх. Ёнер те 
вӑл тусне тёлёнмелле фильм курма чӗннӗччӗ. Ӑҫтан ан пӑхӑн, 
ячӗ кулӑшла — «Тамбу-ламбу».

Кулинесем патне ҫуртӑн тепӗр вӗҫӗнчи крыльцаран кё- 
мелле. Акӑ вуннӑмӗш хваттер. Унта икӗ ҫемье пурӑнать. 
Кӗрсенех сулахай енчи Ҫынак инке пӳлӗмӗ, вёсен алӑкӗ умё- 
пе иртсенех — Кулинесен пулёмё.

Ҫынак инке ниҫта та ӗҫлемест. Тёп ӗҫӗ унӑн урамра е 
паркри такӑр сукмакпа утса ҫӳресси тейӗн. Хирӗҫ пулакан 
этеммисем темшӗн ӑна ҫаврӑнса тӑрсах пӑхаҫҫӗ. Те тумӗ ки- 
лӗшет вӗсене? Мӑкӑнь чечекӗ пекех ӗнтӗ. Кӗп-кёрен кӗпе, сип- 
симӗс чӑлха. Каҫ кӳлӗм ҫурӑм ҫине шурӑ пальто уртса ярать. 
Хӑлха унки те, пушмакки те йӑлтӑркка шурӑ. Чӑлхи кӑна— 
йӗпхӗн хура. Сӑрланӑ хӗрлӗ ҫӳҫне тем тӗрлӗ те турать. Ҫыыак 
инкен упӑшкине ачасем Хриссан пичче тесе чӗнеҫҫӗ. Вӑл 
темле управленинче ӗҫлет. Мӗн пур пушӑ вӑхӑтне хула тула- 
шӗнчи пахчинче ирттерет. Унта вёсен дача та пур, теҫҫӗ. Мӗн- 
ле кӑна ҫимӗҫ йӑтмасть пулӗ вӑл килне: редиска, темиҫе
тӗрлӗ ҫырла, помидор, хӑяр, панулми, сухан, ҫарӑк, чӗкӗнтӗр 
тата темтепӗр. Унтан пасара ӑсататъ. Мӗн чухлӗ варени пӗҫе- 
реҫҫӗ тата! Сарайӗнчи нӳхрепе вуншар банка антараҫҫӗ. Хыт- 
кукар мар Хриссан пичче. Ачасемпе вылять-кулать, пуҫ пӳр- 
не пек ҫырла тыттарать.

— Кама хӑналас ара? Хӑйсен ача-пӑча ҫук,— тет кил- 
хушшинчи сак ҫине пухӑнса ларнӑ хӗрарӑмсенчен пӗри.

— Эй, ҫырлах, хӑйне каласа ан парӑр та,—шӑппӑн сӑмах 
хушать тепри, унталла-кунталла пӑхкаласа,— Хриссанӑн 
таҫта хӗрачапа ывӑл пур теҫҫӗ.

Ку йышши сӑмах-юмаха ачасем ӑнлансах ҫитереймеҫҫӗ: 
хӗрачипе ывӑлӗ пулсан, Хриссан пичче вӗсене мӗншӗн киле 
илсе килмест-ха? Ыйтас кинемейсенчен — юрамасть. «Нумай 
пӗлсен, час ватӑлӑн»,— тесе хӑтӑрса ҫеҫ пӑрахаҫҫӗ.

Кулине ӗнер туе тантӑшне хӑйсем патне илсе кӗнӗ чух 
Ҫынак инкен алӑкӗ уҫах тӑратчӗ. Пӳлӗмре кушак ҫурисем 
макӑрни илтӗнетчӗ: «мяук, мяук!» Епле иртсе кайӑн? Ленук 
алӑк уратй ҫине яштах хӑпарса тӑчӗ те:

— Ҫынак инке,— терӗ,— сирӗн кушак ҫурисем сӗт ӗҫеҫ- 
ҫӗ-и? Курма юрать-и вӗсене?

— Пӑхах, пӑх теттемсене.
Хӗрача ура*а урлӑ каҫма хӑяймарӗ. Пуҫне ун-кун пӑрка- 

ларё те кушак ҫурисене часах шыраса тупрӗ. Ав, диван ҫинче 
йӑраланаҫҫӗ. Вӗсем тавра тӗрленӗ пӗчӗк ҫытарсем хурса тух- 
нӑ — урлӑ каҫаймаҫҫӗ. Инкен«теттисемпе» Ленука выляма 
май килмерӗ, мӗншӗн тесен Кулине хӑйсен телевизорне ӗҫе 
янӑ та тусне васкатать ҫеҫ. Вӑл пӗлсех васкатнӑ-мӗн. Вырнаҫса 
ларнӑ-ларманах, телефильм пуҫланчӗ те. Кинора чи малтан 
акӑ мӗн кӑтартрӗҫ: будкӑран пӗр кӗрнеклӗ ҫын телефонпа
калаҫса тухрӗ. Хӑй хаваслӑ. «Тамбу-ламбу» тесе юрлать. Ҫак 
ҫын хыҫҫӑн будкӑна юлташӗ патне шӑнкӑравлама арҫын ача 
кӗрет. Курах каять: унта блокнот выртать. Страницисем ҫин- 
че темле-темле цифрӑсем. Арҫын ача хыпӑнса ӳкет. Тем тесен 
те, ку питё кирлё блокнот. Вирхёнсе чупса тухать будкӑран, 
анчах леш ҫынӗ куҫран ҫухалма та ӗлкӗрнӗ. Хула пысӑк, 
халӑх варкӑшать кӑна. Хуса ҫит, туп ӗнтӗ ӑна. Пуҫланать 
вара чӑн-чӑн ҫавраҫил. Ҫухатнӑ япалана хуҫине тупса пама 
ҫӑмӑл мар иккен. Арҫын ачапа юлташӗ, ҫав Тамбу-ламбуна 
шыраса, мӗн кӑна тумаҫҫӗ-ши! Ленукпа Кулине те, хӑйсем 
ҫинчен манса кайсах, кинори ачасен пурнӑҫӗпе пурӑнма ты- 
тӑнаҫҫӗ. Вёсен ӗҫӗ ӑнманшӑн кулянаҫҫӗ, мӗн те пулин лайӑххи 
килсе тухсан, савӑнаҫҫӗ.

Телефильм пӑхнӑ чух Ленукӑн амӑшӗ кӗрсе тухса кайрӗ. 
Тем каларӗ вӑл. Сӑмахӗ пӗр хӑлхаран кӗчӗ, тепринчен тухрӗ. 
Ара Тамбу-ламбу халь-халь самолетпа вӗҫсе каймалла вӗт. 
Ачасем ун йӗрӗ ҫине ӳкнӗ, ӗлкӗрейӗҫ-ши? Блокнотне ҫитсе 
парайӗҫнши? Ҫакӑн пек хыпӑнса ларнӑ вӑхӑтра пуҫра урӑххи 
тытӑнса юлать-и вара?

Телефильм курса пӗтернӗ хыҫҫӑн, кайран тӑкӑрлӑкра лап- 
талла вылянӑ чух, хырӑмӗ выҫса килсен тин асне килчё Ле
нука амӑшӗ. «Кухньӑри сӗтел ҫине турилккепе вӗри икерчӗ 
лартса хӑваратӑп, хам командировкӑна каятӑп, Кулинепе 
пӗрле ҫийӗр»,—тесе хӑварчӗ иккен вӑл. Ҫапла ҫав, ҫапла— 
халь аса илчӗ ӗнтӗ Ленук.

— Кулине, атя-ха сирӗн пата икерчӗ ҫиме,— чӗнчҫ вӑл

тус тантӑшне.— Унта анне икерчӗ лартса хӑварнӑ пулмал- 
ла — иксӗмӗре пӗрле ҫиме хушрё.

Эх, шеремет хӗрачи, амӑшӗ «пӗрле ҫийӗр» тенипе, икер- 
чине вӑл Кулинесем патне лартса хӑварнӑ тесех шутланӑ 
ҫав — инкекё вара кайран пӗтӗмпех ҫавӑнтан сиксе тухрё.

Кулине кӗмеет. Унӑн мечӗкне ҫапса, хӑвӑртрах чупмалла. 
Вӑйӑра ҫӗнтересшӗн тӑрӑшать мар-и?

Ленук, хырӑмӗ пит выҫнипе, пӗчченех вӗҫтерчӗ. Мӗнех 
вара? Ҫӑра уҫҫине Кулине ӑҫта пытарнине пӗлет вӑл. Тен, 
килне Ҫынак инке те таврӑннӑ? Анчах, алӑк у мне ҫитсенех, 
хёрача Кулинесен хваттерӗнче никам та ҫуккине пӗлчӗ. Ҫӑра 
уҫҫи те ҫавӑнтах — пӗрене ҫурӑкӗнчех. Уҫса кӗчӗ вара Ленук 
ҫын хваттерне. Вӑл тӳрех кухньӑри Кулинесен сӗтелӗ патне 
пырса тӑчӗ. Пӑхкаларӗ, анчах мӗн амакӗ? Икерчӗ хунӑ ту- 
рилкке мар, пушши те ҫук. Сӗтел сунтӑхне лартса хӑварман- 
ши? Уҫса пӑхрӗ. Сӗтел сунтӑхӗ пуш-пушах. Тен, йӑнӑшпа 
Ҫынак инке сётелне лартса хӑварнӑ? Пӑхас. Уй-уй, сӗтел сун- 
тӑхӗ арча пекех пысӑк. Мӗн кӑна ҫук-ши кунта! Мӗн чухлӗ 
ӗҫме-ҫиме! Анчах та икерчӗллӗ турилкке курӑнмасть. Тен, 
савӑтсем хыҫне шутарса лартнӑ? Хӗрача вара пӗшкӗнсе лар- 
чӗ те, сылтӑм аллине шалалла чиксе, хыпашлама тытӑнчӗ. 
Акӑ, пӳрне вӗҫӗсем кӗсел евӗр ҫемҫе япалана перӗнчӗҫ. Мен 
япала-ши? Аллине кӑларса, пӳрнине чӗлхепе ҫулласа тутанса 
пӑхасшӑнччӗ. Шӑп ҫак вӑхӑтра Ленукӑн ҫурӑмӗ хыҫӗнче аҫа- 
ҫиҫӗм ҫапнӑ евӗр тахӑшӗ кӑшкӑрса ячӗ:

— Хурах! Вӑрӑ! Вӑрӑ тытрӑм!
Унччен те пулмарӗ Ленук ҫӳҫӗнчен такам питӗ вирлӗ 

ярса тытнине туйрӗ. Вӑл хӑранипе шартах сикрӗ. Пӑхать 
хайхискер — кӑшкӑраканни Ҫынак инке пулах кайрӗ. Сасси 
урмӑшса тухать. Пичӗ каснӑ-лартнӑ арӑсланӑнни пек. Сур- 
чакӗ енчен енне сирпӗнет.

— Хриссан, кил хӑвӑртрах! Вӑрӑ вӗҫерӗнсе тарать!— 
кӑшкӑрать татах Ҫынак инке.— Пӳрнисем варениллӗ. Викто- 
ри ҫырлинчен пӗҫернине хапсӑннӑ. Явӑл ачи! Хӗрача пуҫӗпе 
вӑрра ярӑннӑ!

Хриссан пичче вӑрт-варт утса пычӗ.
— Ай-яй, хӗрача. Ҫын япалине тивме юрать-и вара? Кам 

сана варени вӑрлама хушрӗ? Аннӳ-и?
Ленук ним чӗнме те пӗлмест, чӗлхине ҫӑтса янӑ, тейӗн.
— Милицие тыттарса ярас!— чӗлхипе касать Ҫынак 

инке.— Унта калаҫтараҫҫӗ. Лартӑр пӗр вунпилӗк талӑк, тӑн 
кӗртӗҫ. Аспа таврӑнӗ киле.

Милицине асӑнсан, Ленук ӗсӗклесе йёрсе ячӗ.
— Эпир ырӑ ҫынсем, арӑм. Малтанхи хутах милици чӗнсе 

айкашмӑпӑр,— сӗнчӗ Хриссан пичче. Хӑй ҫавӑнтах арӑмне 
тем пӑшӑлтатрӗ. Сӑмахӗ илтӗнмест. Вара. вӑл хупӑнса тара
кан кухня алӑкӗ ҫумне кайса тайӑнчӗ.

Куҫҫулӗ витӗр пӑхать хёрача хӳтӗлӗх шыраса Хриссан 
пичче ҫине. Анчах ӑна паллаймӑн. Картишёнче ачӑсемпе вы- 
лякан, вӗсене ҫырлапа сӑйлакан, уҫҫӑн пӑхакан ҫын мар — 
пачах ют этем. Ленука ҫав тери хӑрушӑ туйӑнса кайрӗ, вӑл 
тӑр-р, тӑр-р чӗтреме тытӑнчӗ. Вырӑнтан тапранма вӑйӗ, ҫит- 
мест, ӳт-пӳ урайне тымар янӑ, тейӗн.

Куҫҫулӗпе йӗпеннӗ пит-куҫне сӑтӑркаласа тӑнипе Ленук 
сӗтел ҫине шурӑ хут листипе кӑранташ хӑш вӑхӑтра тухса 
выртнине те асӑрхамарӗ. Ҫынак инке, ав, тӑрӑшсах тем ҫы- 
рать. Нумай мар, темиҫе сӑмах ҫеҫ йӗрлерё. Часах ҫырма 
чарӑнчӗ те, чӗнчӗ «айӑпланакана»:

— Кил-ха, алӑ пус ҫак хут ҫине.
Мӗншӗн алӑ пусмалла? Мӗн тесе ҫырнӑ унта? Шкулта пёр 

ҫул кӑна вӗреннӗ ача ваштах вулама, пуҫ тавра шухӑшлама 
ӑс ҫитерет-и? Паллах, ҫук, Аслисем мӗн хушнине тумалла. 
Ҫапла кирлӗ пулӗ. Ленук илчӗ те кӑранташ вӗҫне чёлхепе йӗ- 
петрӗ, вара хушаматри кашни саспаллине ҫав тери тӑрӑшса 
ҫырчӗ.

— Каях ӗнтӗ,— терӗ Ҫынак инке хӗрачана куларах. Ун- 
тан тӑрӑхланӑ сасӑпа лӑпкӑн ҫапла каларӗ: — Улӗм япала 
ҫухалсан-тусан, кайӑкӗ халех серепене ҫакланнӑ.

Тухса кайрӗ Ленук. Ҫӑварта йӳҫё, кӑмӑл пӑтранать. Ура 
ураран иртмест. Картишӗнче сак ҫинче ларакан хӗрарӑмсен- 
чен пӗри, Ленуксемпе пӗр хваттертех пурӑнакан ватӑ хӗрарӑм 
Гурьевна, ҫакна самант асӑрхарӗ.

— Хӗрӗм,— чӗнчӗ вӑл йӑвашшӑн,— чирлемен пулӗ те эс?
Ҫынак инке те килне тӑрса юлман-мӗн, картишӗнче сӑмах-

юмах пуласса сиссе пуль, хыҫранах тухнӑ. Ҫавӑнпа та, Ленук 
ҫӑварне уҫиччен, Ҫынак инке, пулеметран пенӗ пек, шатӑр- 
таттарма та ӗлкӗрчӗ:

— Вӑрӑпа тытӑнсан, чӗлхе ҫапла ҫухалать вӑл, ҫын куҫӗн- 
чен пӑхаймасть, ав.

Ку сӑмахсем кама тивнине Гурьевна тӳрех ӑнланчӗ. Унӑн 
самант юн вӗресе хӑпарчӗ. Ҫиллес сасӑпа Ҫынака пат татса 
хучӗ:

— Кирлӗ мара пуплетӗн.
— Ёненместӗн пулсан, хӑй алӑ пусса панине вула!— хӗре-

месленсе кайсах хирӗҫлерӗ Ҫынак инке, хут татӑкне ҫӳлелле 
ҫӗклесе. Гурьевна алне ҫеҫ сӗлтрё. Вӑл ҫеҫ те мар, ыттисем те 
Ҫынак инкен хут татӑкне тытса пӑхма кӑмӑл тумарӗҫ, ун 
ҫине пӗри те тепри сиввӗн кӑна мёл те мёл пӑхса илчӗҫ.

Хӑйсем пурӑнакан крыльца умне ҫитсен, Ленук сулана- 
сулӑна кайрӗ, вара ҫӗр ҫине тӗшӗрӗлсе анчӗ.

— Ай турах!— терӗ тахӑшӗ,— мӗн тунӑ вӑл хӗрачана?
Шикленчӗ пулас хӗрарӑмсенчен Ҫынак инке, ним курман-

илтмен пек йӑш! шурӗ килне. Гурьевна хӗрача патне ыткӑн- 
чӗ. Тӑма пулӑшрӗ ӑна. Ҫук, ним ҫинчен те ыйтса тӗпчемерӗ. 
Кухньӑна илсе кӗрсен тин:

— Ҫӑвӑн-ха,— терӗ, кӑмкана витререн шыв тултарса.
Ленук ҫӑвӑнкаларӗ. Сивӗ шыв ӑна ҫапах та пулӑшрё.

Хӗрачана тепӗр самантран ерипен хӗрлӗ сӑн та ҫапа пуҫларё.
— Хырӑму та паян хыр тӑрне кайрӗ пулӗ. Апатлан-ха,— 

сӗнчӗ Гурьевна.
Ленук сӗтел патне пычӗ. Пукан ҫине пырса ларсан, тӗлен- 

сех кайрё: икерчи килти сӗтел ҫинчех иккен!
— Мана халь текех никам та ӗненмест ӗнтё,— кулянчӗ 

хӗрача. Унӑн пичӗ тӑрӑх вара вӗри куҫҫулӗ юхса анчӗ. Кал- 
лех ҫанҫурӑмӗ сӑр-сӑрлатма пуҫларӗ.

— Лӑплан. Аҫтиҫук япалашӑн мӗн-ма ҫав териех худа- 
лас?— йӑпатрӗ ӑна Гурьевна. Унтан темле эмел ӗҫтерчӗ те 
ҫаплах чӗтрекен хӗрачана вырӑн ҫине вырттарчӗ.

Миҫе кун чирлесе выртӗ-ши Ленук? Аманнӑ черчен таса 
чӗре часах сывалаймӗ ҫав.



В О Д О Л А З

Калав

Кӳл хӗрринчи тӑватӑ чӳречеллё ҫуртра пӗр ҫемье пурӑ- 
натъ: ашшӗпе амӑшӗ тата икӗ ывӑлӗ. Аслин ячӗ — Кирук. 
Вӑл ҫартан таврӑнни нумай пулмасть-ха, Хура тинӗс Ҫар 
Флочӗн морякӗ пулнӑ. Кӗҫӗннине Шелюк тесе чӗнеҫҫӗ. Шкул 
ачи ҫех-ха вӑл. Ял ҫыннисем ҫак килйыша хисеплеҫҫӗ: ашшӗ- 
амӑшне — ӗҫчен пулнӑран, ывӑлӗсене — сӑпайлӑхӗшӗн.

Пиччӗшпе шӑллӗ пӗр-пӗрне ҫав тери юратаҫҫӗ. Туслӑ. Вӑ- 
хӑт кӑнтӑрла енне сулӑнсан, Кирук чӳрече умӗнчен каймасть, 
шав кӗтет шӑллӗ шкултан таврӑнасса. Пӗрле вӗсем йӗлтӗрпе 
ярӑнма каяҫҫӗ.

Кирука ашшӗ-амӑшӗ ӗҫе яма васкамарӗҫ. «Салтакран тав
рёный хыҫҫӑн пӗрер уйӑх кантӑр-ха»— пуплерӗҫ вӗсем кӳр- 
шӗсемпе.

Анчах та ҫамрӑкки ӗҫсӗр тунсӑхларӗ. Часах вӑл ӗҫе кай
са кӗчӗ.

— Шыв айён ҫӳреме водолаза кӗтӗм,— пӗлтерчӗ вӑл кил- 
тисене.

Амӑшӗ хыпӑнса ӳкрӗ. Ывӑлӗн ӗҫӗ чунтан пӑшӑрхантарса 
пӑрахрӗ ӑна. ‘ *

— Ай, тамаша,— терӗ вӑл, ик пӗҫҫине шарт ҫапса.—■ Сан 
валли колхозра ӗҫ тупӑнмастчӗ-и? Ферма таврашӗнче мӗн 
чухлӗ механизатор кирлӗ те...

— Ан ятла^ха, амӑшӗ,—сӑмах хушрӗ ашшӗ мӑшӑрне лӑп- 
лантарас шутпа.— Мӗнле ӗҫ килӗшет, ҫавӑнпа ҫыхӑнтӑр ҫын. 
Вара пурнӑҫӗ ӑнӑҫлӑ пулӗ.

Шелюк ним те шарламарӗ. Ахалех паллӑ, вӑл пиччӗш 
майлӑ.

Кашӑк-тирӗк килте текех шакӑртатмарӗ. Ҫӳрерӗ ӗҫе Ки- 
рук. Кашни ирех икӗ тӑван хапхаран пӗрле тухаҫҫӗ. Кӗҫӗн- 
нин ҫулӗ юнашар ялти шкулалла, аслин — хуланалла выр- 
тать.

Кунсем майӗпен иртсе пычӗҫ. Пӗррехинче, яланхиллех ир- 
хине ҫула тухсан, урамра асли кӗҫӗннине акӑ мӗн каларӗ:

— Паян эпӗ, Шелюк, Атӑл тӗпне анатӑп. Шкултан тав- 
рӑнсан пыр. Кӗтетӗп.

Шелюк калама ҫук савӑнчӗ. Шкулта вӑл кун пирки пӗтӗм 
юлташӗсене • хыпарларӗ. Курма пырас текенсем вара тупӑн- 
чӗҫ темиҫен. Хула аякра мар, юнашарах. Йӗлтӗрпе саман г 
ҫитен. Урокӗсем те паян ытти кунхисенчен сахал.

Юлашки шӑнкӑрав хыҫҫӑн пӗри те киле каймарӗ. Чӑн- 
чӑн водолаза камӑн курмасӑр юлас килтӗр? Водолазӗ тата 
кам? Юлташ пиччӗшӗ.

Ачасем, Шупашкара ҫитсен, тӳрех Атӑл хӗрне кайрӗҫ. 
Атӑл талккӑшпех пӑрпа витӗннӗ. Ун урлӑ унталла та кун- 
талла ҫынсем йӑрккаҫҫӗ, машинӑсем кумаҫҫё.

Ҫурҫӗр енчен ҫил вӗрет кассӑн-кассӑн. Сивӗ сӑмсана вӗте-
лет.

Авӑ — шыв станцийӗн ҫурчӗ, ҫыран хӗрринчех. Шелюк 
водолазсем кунта иккенне пӗлет, пиччӗш каланӑ ӑна. Пӗрре- 
мӗш хӳт пулин те, вӑл хӑйне хӑюллӑн тыткалать. Вӑтанеа 
тӑрсан юлташсенчен аван мар.

Шелюк алӑка уҫсан ачасем ушкӑнпах пӳрте кӗрсе тӑчӗҫ.
— У-ух! Пулас водолазсем ҫитрӗҫ!— терӗ хавас сасӑпа 

кунта ларакансенчен пӗри.
Часах Шелюк хӑйӗн пиччӗшне асӑрхарӗ. Ун ҫийӗнче ӑшӑ 

свитер. Тӗл пулсан, куҫӗсем йӑл ҫиҫсе илчӗҫ иккӗшӗи те.
— Пулӑшакансем ҫитрӗҫ, халӗ ӗнтӗ пуҫтарӑнма вӑхӑт,— 

шӳтлерӗ кулкаласа Кирук, водолазсене хӑйӗн шӑллӗпе пал- 
лаштарнӑ май.

Пёчӗк пӳлӗмрен комбинезон евӗр япала илсе тухрӗ мӑйӑх- 
лӑ ҫын.

— Скафандр ку,— ӑнлантарчӗ Шелюк юлташӗсене.
— Кирук, сунасламаҫтӑн-и эсӗ?— ыйтрӗ сётел хушшинче 

ларакан хӗрлӗ питлӗ ҫын.
«Начальник»,— шутларӗҫ ачасем ун пирки.
— Ҫук,— терӗ лешӗ.
— Сунасласан, шыв тӗпне антармастпӑр.
— Сывах, сывах. Хама лайӑх туятӑп.
Ҫапла пулчӗ Кирукӑн татӑклӑ сӑмахӗ. Вӑл сак ҫине ларчӗ 

те урисене скафандр ӑшне чикрӗ, вара ура ҫине тӑчӗ. Малал- 
ла пӗччен тӑхӑнма май ҫук-мӗн ӑна. Юлташӗсен пулӑшмал- 
ла. Темиҫен пӗр харӑс тытса скафандрне сарса ҫӳлелле ҫӗк- 
леҫҫӗ. Аранах тӑхӑнтарчӗҫ. Резина кёпе —  скафандр шӑи 
мӑй таран.

Пӗчӗк пӳлӗмренех мӑйӑхли пушмак кӑларса лартрӗ.
— Пар пиччӳне,—сӗнчӗ вӑл Шелюка.
Ача йӑпӑр-япӑр ярса тытрӗ, анчах ҫӗклеме пикенсе чутах 

чикеленсе ӳкмерӗ.
— Ай-ай! Питӗ йывӑр-ҫке,— персе ячӗ вӑл.
Водолазсем ахӑлтатсах кулчӗҫ вара.
— Тимӗр пушмак-ҫке ку,— текелерё Шелюк именсе.
Юрать-ха, пӗр пушмакне юлташӗ ярса илчӗ, унсӑрӑн, тен,

татах намӑс курма тиветчӗ-и.
— Кашни пушмакӗ вуник килограмм,—пӗлтерчӗ мӑйӑх- 

ли.—Ҫавӑнпа йывӑр. Икӗ пушмакне те пӗр харӑс йӑтма нумай- 
рах турник ҫинче пӑлтӑртатмалла.

Пушмак тӑхӑнсан, Кирук ҫине умлӑ-хыҫлӑ тимӗр паша- 
лусем ҫакрӗҫ. Шӑллӗ шаичӑксӑррӑн тытса пӑхрӗ тимӗр па- 
шалава. Ҫӗклемелле мар йывӑр.

— Мӗн тӑватӑр эсир? Капла вӑл путать вӗт!— ҫиллессён 
каларӗ Шелюк.

Каллех кулаҫҫӗ водолазсем.
— Путин!
— Хӗрхенет пиччӗшне!
— Ах, шӑпӑрлан!— шавларӗҫ водолазсем.
Сӗтел хушшинче лараканни ача хутне кӗрет:
— Эсӗ, ачам, ан пӑшӑрхан. Шыв тӗпӗнче тӗрёс-тёкел утса 

ҫӳреме ҫакаҫҫӗ те ӗнтӗ ҫак йывӑр япаласене. Унсӑрӑн шыв 
водолаза ҫиеле тапса кӑларать. Шыв ҫийӗнче мачча евӗр — 
пӑр. Тимӗр пашалу чӑнах та йывӑр. Кашниех вунсакӑр ки
лограмм.

— Иккӗшӗ икӗ пӑт ытла,— тӗлӗнчӗ Шелюкпа юнашар та
ракан каҫӑр сӑмсаллӑ ача, куҫне мӗлт-мӗлт хупкаласа.

— Ҫапла, ачам, ҫапла,^- текелерё леш.
Пурте пӳртрен тухрӗҫ. Пусма тӑрӑх Атӑл ҫине анаҫҫӗ. 

Кирук шыв айне анмалли тумтирпе аран уткалать. Ҫанталӑ- 
кӗ сивӗ. Ура айӗнчи юр кӑчӑртатса ҫеҫ тӑрать.

Авӑ вак куҫӗ. Хулӑн пӑра мӗн сарлакӑш касса уҫнӑ! Ур- 
лӑш тӑршшӗ пёр-ик хӑлаҫ ытла. Ҫывӑхрах темле аппарат.

Кирука юлташӗсем сарӑ йӗс калпак тӑхӑнтартрӗҫ. Вӑл 
ҫап-ҫаврака. Тыткаланинченех паллӑ, йывӑрскер пулма кир- 
лӗ. Пит енче кантӑкли. Чӳрече лартса панӑ пӑхма. Калпакне 
скафандр ҫумне пӑралаеах вырнаҫтарчӗҫ. Кунпа ҫитмерӗ-ха. 
Татах темёскерсем ҫакрӗҫ, аппаратран тӑсӑлса килекен рези
на пӑрӑхпа ҫыхӑнтарчӗҫ. Атӑл тӗпӗнче ҫӳренӗ чух телефонпа 
калаҫма та пултарать. Кирук ачасем тӑракан енне пӑхса шӑл- 
лӗне куҫ хӗсрӗ. «Ну, эпӗ кайрӑм!»— терӗ ӗнтӗ.

Вак куҫӗнчен тимӗр пусма кӑнтарса тӑрать. Ҫавӑн патне 
утса пычӗ те Кирук шыва анма. Ҫынсем нумаййӑн пухӑнчӗҫ 
вак патне. Атӑл урлӑ каҫакансем пулас, хӗрсем те, яшсем те 
пур. Пӗри те чӗнмест, кашниех сывламасӑр сӑнать. Шӑплӑха 
икӗ хӗр сасси хускатрӗ.

— Ы-х-х! Сивӗ!
— Чунӑм ҫӳҫенет, пӑр айӗнчен палкаса тухакан шыва 

курсан.
Шелюк пиччӗшӗ ҫинчен куҫ илмест. Лешне пилӗк таран 

пттлш илнӗ те. Анать, анать майӗпен. Шыв кӑкӑра, унтан хул- 
пуҫҫисҫне хуплать. Юлашкинчен пуҫ тӳпи те курӑнми пулчӗ. 
Вакка пысӑк чул пӑрахнӑ тейӗн, шыв пакӑртатса явӑнать.

Пӑр ҫине тӑрса юлнӑ юлташӗсенчен пӗри Кирук хыҫҫӑн 
ҫаплах аппаратран тӑсӑлса килекен резина пӑрӑха майласа 
шыва ӑсатать. Аппаратӑн . кустӑрмисене иккӗн ҫавӑрса тӑ- 
раҫҫӗ.

— Мӗне пӗлтерет ку?—ыйтрӗ вӗсенчен Шелюк.
— Шыври водолаза резина тӑрӑх сывлӑш уҫласа ӑсатат- 

пӑр,— терӗ аппарат кустӑрмине ҫавӑраканнисенчен лутра- 
раххи.

Леш мӑйӑхлӑ ҫынни водолазпа телефон тӑрӑх калаҫма 
пуҫларӗ:

— Кирук, мӗнле туян хӑвна? Чиперех утса ҫӳретӗн, эп- 
пин, Атӑл тӗпӗнче. Аван. Саламлатӑп!

Шыврин сасси ыттисем патне ҫитмест. Ана телефонпа ка- 
лаҫаканни ҫеҫ илтет, мӗншӗн тесен наушникне ун ҫӗлӗкӗ ӑш-

нех майлаштарса лартнӑ. Анчах пурте ӑнланчӗҫ: водолазӑк 
ӗҫсем ӑнӑҫлӑ.

Нумай-ши, сахал-ши вӑхӑт иртрӗ? Хумхануллӑ самантра 
ун пирки шухӑшламастӑн. Вак куҫӗнче ним те курӑнмасть, 
шыв ҫийӗ тикӗс. Ҫынсем водолазпа телефон тӑрӑх ҫыхӑну 
тытакан тавра кӗпӗрленчӗҫ.

— Кирук, мӗнле эсӗ унта? Мӗн, мӗн? Мӗн тупрӑм тен? 
Ну! Ха-ха-ха. Эппин хӑпаратӑн?

Калаҫӑва итлекенсем каллех вак куҫӗ патне ыткӑнчӗҫ. 
Водолаз Атӑл тёпӗнче мӗн тупнине пӗлесшӗн мар-и ара. Те- 
лефонпа калаҫаканӗ ахӑлтатрӗ-ҫке. Мӗн-ши ҫав териех кулӑш- 
ласкер?

Пӑхаҫҫӗ пурте тӗмсӗлсе. Вӑл хӑпарасса тӳсейми кӗтеҫҫӗ* 
Акӑ паҫӑрхиллех шыв пакӑртатма тытӑнчӗ. Унччен те пул- 
марӗ водолазӑн пуҫӗ курӑнеа кайрё.

— Хӑпарать!— кӑшкӑрса ячӗҫ ҫынеем.
Ҫӗкленнёҫемӗн водолаз тӑрӑх шыв юхса юлать. Ай! Пӑх

та кур, пӑр ҫине вӑл шак тулли рак кӑларса пӑрахрӗ. Сетка 
шӑтӑкӗсенчен хаччисем е уссисем тухнӑ. Халӑх шавлать, 
кулать:

— Мӗн амакӗ?
— Раксем!
— Тупнӑ ӑшӑ хуран,
— Шака лексен тухаймӑн!
— Мӗнле тытрӑн кун чухлӗ рак?
Часах ӑнланаҫҫӗ. Паллах, раксене водолаз тытман. Ҫулла 

пӗри-пӗри Атӑла пулӑ тытма шак лартнӑ. Теплерен вӑл, вӗ- 
ҫерӗнсе, Атӑл тӗпне анса выртнӑ. Айван раксем ӑна-кӑна пӗл- 
мен, шака кӗнӗ те кӗнӗ.

— Ракӗсем чӗрё!— терӗ Шелкж.— Йӑшӑлтатаҫҫӗ.
— Хӑшӗсем хускалма пӑрахрӗҫ,— асӑрхаттарать арҫын 

ача, куктӗррилли.— Шӑнчӗҫ.
Кӑвак пальто тӑхӑннӑ, тутӑр ҫыхнӑ хӗрарӑм пӗр ракне 

пама ыйтрӗ.
— Манӑн Павлик ятлӑ ывӑлӑм пур, ача садне ҫӳрекен- 

скер. Вӑл халиччен те чӗрӗ рак курман. Питӗ кӑтартас ки- 
лет,— тет вӑл.

Чармарӗҫ. Илтӗр. Ыттисем те илсе кӗсйисене чикрӗҫ. Пур- 
пӗрех шакри рак ним чухлӗ те иксёлмерӗ.

Шыва тек анмарӗ водолаз. Пӳрте кӗрсен ӑна хывӑнтарчӗҫ. 
Кӑмака хутса ярсан, плита ҫине витрепе рак пӗҫерме ларт- 
рёҫ.

Кирук рак пиҫессе кӗтмерӗ, ачасемпе киле тухса утрё.
— Шывра питӗ хӑрушӑ пулё, Кирук пичче,—терё кук- 

тёррилли.
— Мӗншӗн аила шутлатӑн?—ыйтрё водолаз.— Атӑлта 

крокодилсем ӗрчемеҫҫӗ-ҫке. Никам та ҫыртмасть, акула ҫук.
— Ҫаплине ҫапла та-ха,— текелерӗ лешё.
Ачасен пёлмелли питё нумай.
— Шыьё сивӗ, шӑнтӑр пулё,— хушса хурать тепёр ачи.— 

Эсир шывра курӑнми пулсан, юриех вака пӳрне чиксе пӑх- 
рӑм. Ай, вётелет!

Тантӑш сӑмаххинчен пурте ихиклетсе илчӗҫ.
— Хёлле. Паллах, шывё пар пек. Анчах та пире водолаз- 

сене сивё мар. Пирён тумтирё мёнлескер! Шыв витермест, 
сивё ямасть.

Шелюкӑн та калаҫмаллисем пур. Анчах та ӑна пиччӗшӗпе 
юнашар утма памаҫҫӗ. Вӑл, тӗрткелешкелесе аранах пич- 
чӗшпе шайлашрӗ. Акӑ иккёш те урисене харӑс пусма ты- 
тӑнчӗҫ.

— Пичче, Атӑл тёпёнче те пӑр-и?—ыйтрё вал.
— Мён эсё, Шелюк,— хирӗҫлерӗ пиччёшё.— Унта вырӑ- 

нё-вырӑнӗпе хӑйӑр, вӗтӗ чулсем выртаҫҫӗ. Ҫӳретӗн лӑпкӑн 
вун-вунпилӗк метр тарӑнӑшӗнче.

— Мӗн куртӑн унта?
— Мён пуррине пурне те. Иртнӗ хутӗнче тӗлӗнмелле япа- 

ла куртӑм,— аса илчӗ Кирук.— Ҫӳретӗп ҫапла Атӑл тӗпӗнче, 
скафандр тӑхӑннӑскер, курах кайрӑм хайхискер: ман тавра 
лулӑсем тӑра параҫҫӗ.

— Мӗнле тӑраҫҫӗ?
— Ишеҫҫӗ пулӗ!— хирӗҫлерӗҫ ачасем.
— Ҫук, тӑраҫҫӗ,— ҫирӗплетрӗ водолаз тепӗр хут хӑй еӑ- 

махне.— Ҫӗртен пёр шит ҫӳллӗшӗнче, шыв юххине хирӗҫле. 
Хуллен хӳрисене вылянтараҫҫӗ хӑйсем. Ун чухне вара харӑ- 
сах алӑпа темиҫе пула тытса тухрӑм. Ашаласа ҫирӗмӗр вара.

Ачасем тӗлӗнсе пӗтереймеҫҫӗ. Кашни хӑй ӑшӗнче водолаз 
пуласчӗ тесе ӗмӗтленет.

* * *

Шӑматкун кӗҫӗн классенче вӗренекенсем улттӑмӗш класс 
алӑкӗ умӗнче урок пӗтессе кӗтсе тӑчӗҫ. Класран Шелюк тух- 
санах, вӗсем ӑна ҫавӑрса илчӗҫ:

— Атя каток ҫине!
— Пире конькипе ярӑнма вӗрент!

Пӗр сӑрӑшсан, вӗсенчен никам ҫӑлӑнаймасть. Кайма тив- 
рӗ вара ун. Чылайччен вӗрентрӗ вӗсене. Киле тӗттӗм пулас 
умён тин ҫитрӗ. Кирук килте. Сӗтел хушшине ларнӑ та аш- 
шӗпе калаҫать.

«Мӗнле сӑмах-юмах-ши?»— чӑнк тӑратрӗ хӑлхине Ше
люк, Акӑ мӗн илтрӗ вӑл:

— ...Атӑла путнӑ трактора мана шыраса тупма хушрӗҫ.
— Йывӑр сан, ывӑлӑм, ӗҫӳ. Ҫитменнине, тата хӑрушӑ,— 

терӗ ашшӗ, ассӑн сывласа,— Асту, аннӳне ан шарла.
— Пӑшӑрханма кирлӗ мар, атте. Тракторне тупатӑпах.
Ҫапла пулчӗ асла ывӑлӗн татӑклӑ сӑмахӗ.
Шелюкӑн чӗри вырӑнта мар. Тем пекех ыйтса пӗлес кил- 

чӗ ун. Ҫынни путман-ши тракторӗпе? Анчах ӑна йӗркене вӗ- 
рентнӗ: пысӑккисен калаҫӑвне ан хутшӑн. Ирӗксӗрех вара 
унӑн аслисен сӑмахӗ вӗҫленесое кӗтме тиврӗ.

Ашшӗ картишне выльӑхсене апат пама тухсан, пиччӗш 
ытамне ыткӑнчӗ.

— Ыран йӗлтӗрпе каятпӑр-и?— ыйтрӗ вӑл.
— Пулаймасть. Питех те кирлё ӗҫ пур.
— Атӑл тӗпне трактор шырама анатӑн-им?

Пиччӗшӗ, куҫран пӑхса, пуҫне ҫеҫ сёлтрӗ.
— Анне умӗнче кун пирки персе ан яр,— асӑрхаттарчё 

ӑна юлашкинчен Кирук.
— Пӗлетёп, ухмах мар,— текелерӗ Шелюк. Унтан ҫапла 

ыйтрӗ: — Эпё те пыратӑп санпа. Юрӗ-и?
— Шӑнатӑн вӗт, сивӗ.
— Кӑҫатпа кӗрӗк тӑхӑнатӑп.
Тӑвансем килӗшсе татӑлчӗҫ.

* * *

Пӗрле килнӗ икӗ тӑван уйӑрӑлчӗҫ. Асли тӑхлан тӗслӗ сивё 
шыва чӑмрӗ, кӗҫӗнни — касса уҫнӑ пӑр хӗррине юлчӗ. Ун 
ҫийӗнче вӑрӑм тӑлӑп, пилӗкӗнче — пиҫиххи. Ҫухавине тӑрат- 
нӑ, ҫӗлӗкне ҫамки ҫине антарса лартнӑ. Хура куҫ ҫийӗн пае 
тытнипе шуралнӑ хӑрпӑксем эрешлӗн курӑнаҫҫӗ.

— Шелюк, сивӗ мар-и сана?— ыйтаҫҫӗ унран пиччёш юл- 
ташёсем.

Мӑш-ш ҫеҫ сывлать Шелюк, хирӗҫ ним те чӗнмест. Шухӑ- 
шёнче пёр Кирук кӑна. Уншӑн пӑшӑрханса чӗтремест вӑл. 
Пиччӗшӗ тепле пулсан та ӑнӑҫлӑн ҫӗкленессе шансах тӑрать. 
Урӑхла пулма пултараймасть. Анчах хӑҫан туртса кӑларӗ 
тракторне? Хӑвӑртрах курасчӗ.

Атӑл варринче, касса уҫнӑ пысӑк вакӑ тавра, ик-виҫӗ ҫы н  
-тӑтӑр ҫех — самантрах ҫав тӗле магнит туртнӑн халӑх пухӑ- 
нать. «Мӗн пулнӑ, мӗн?»— тӗпчеме тытӑнаҫҫӗ вара. Кун пек 
чух пурне те пӗлекенни те тупӑнатех.

— Атӑл тӗпӗнче водолаз ҫӳрет.
— Мӗн ҫухатнӑ вӑл?— ыйтать тӑрӑхласа тахӑшӗ,
— Шӑл ан йӗр. Вӑл путнӑ трактора шырать.
— Тракторӗпе ҫынни те анса кайнӑ-ши?
— Ҫынни сиксе юлнӑ.
Водолаза хӗрхенекен те пур.
— Ҫуллаччен тӑхтасан та юрамалла, шӑнса пӑсалас ҫук.
— Трактор шыв айӗнче ларнинчен мӗн усси?
Шыв айӗнчи тӗнчепе ҫыхӑну тытаканӗ аллинчен телефон 

трубкине кӑшт та ямасть. Акӑ вӑл водолазран хыпар йышӑ- 
нать: трактора тупнӑ! Халӑх пӗр хушӑ шавласа илчӗ. Пурте 
водолаз ӗҫӗ ӑнӑҫлӑ пулнӑшӑн савӑнаҫҫӗ.

Тухрӗ шывран водолаз. Анчах та унӑн каллех анма тив- 
рӗ: трактора сӑнчӑрпа кӑкармалла-мӗн. Сӑнчӑрӗ вӑ-ӑрӑм.

Хӑйӗн ӗҫне пӗтерсен, Кирука шыв станцине машинӑпах 
ӑеатрӗҫ. Шелюка кунтан вӗренпе сӗтӗрсен те илсе каяс ҫук. 
Вӑл малалла мӗн пуласса кӗтет. Малалла акӑ мӗн пулчӗ. 
Трактор тупнӑ вырӑнтан ҫыран хӗрне ҫитиччен Атӑл пӑрне 
пӑчкӑпа хӑварт ҫеҫ касса уҫрӗҫ. Ҫыран хӗрринче питӗ пысӑк 
трактор ларать. Сӑнчӑрӑн вӗҫне ку тракторпа ҫыхӑнтарнӑ- 
мён. Часах мотор сасси сывлӑша ҫурса кӗрлеме тытӑнчӗ. Карт! 
туртӑнчӗ сӑнчӑр. Пурпӗрех чарӑнмарӗ трактор. Кӑларчё-кӑ- 
ларчех шыва путнӑ трактора.

— Ҫӑвӑнса, ҫӗнелсе тухрӗ!— тет пӗр ҫынни.
— Ҫӗнелсе сана,— хирӗҫлет юнашар тӑраканни,— мастер- 

скойёнче пӗр кана аппаланаҫҫӗ-ха унпа. Сӳтсе, пур пайсене 
тасатмалла, ҫупа сӗрсе тухмалла.

Кирукӑн каялла килмесӗр чунӗ тӳсмен. Ҫийӗнче унӑн ашӑ 
тум. Ана трактор тупса панӑшӑн алӑ тытса тав турӗҫ.

* * #

Хӑвӑрт иртеҫҫӗ ӗҫлӗ кунсем. Акӑ юр та кайрӗ, ҫу та ҫитрё. 
Атӑл тӑрӑх пӑрахутсем ҫӳлелле те, аялалла та ирте-ирте 
каяҫҫӗ. Аҫта килнӗ унта кимӗсем ишеҫҫӗ. Ҫыран хёрринче 
шыва кӗрекенсем кӗшӗлтетеҫҫӗ яра кун. Водолазсемшӗн халӗ 
чи хӗрӳ вӑхӑт. Вёсен пурне те витӗр курса тӑмалла. Инкек- 
синкекӗ вара сыхласах тӑрать тейӗн этеме.

Кирук водолаз кунне-ҫӗрне шыв станцинче ирттерет. Шал- 
лёве вӑл, Шелюка, лайӑх ишме, чӑмма вӗрентсе ҫитерчӗ.

Акӑ пёр кунхине ҫакӑн пек ӗҫ пулса иртрӗ Атӑл ҫинче.
Вӑл кун Кирук хуралтаччё. Станции вышки ҫинчен бин- 

окльпе Атӑл ҫине пӑхса тӑратчӗ. Унпа юнашар — Шелюк, 
вал та тавралӑха сӑнать. Ҫыран хӗррипех пӗчӗк пӑрахут- 
трамвай иртсе кайрё. Хум ҫине кимӗ тухрӗ ишсе. Икӗ хӗр те 
икё каччӑ ларса пыраҫҫӗ. Унччен те пулмарӗ тытӑнчӗ кимӗ 
чуччу ярӑнма.

— Путасран та хӑрамаҫҫӗ, мур илесшӗсем!
Кирукӑн сӑмаххисем шӑл витӗр сӑрхӑнса тухрӗҫ. Ахаль- 

тен пӑшӑрханман водолаз. Унталла-кунталла тайӑлчӗ те кимӗ, 
ҫьшнисем шыва тухса ӳкрӗҫ. Ҫавӑнтах кимми те ӳпёнчё. 
Пӗри ишме тьгтӑнчӗ, виҫҫӗшӗ курӑнмаҫҫӗ ниҫта та. Паллӑ, 
путрӗҫ ӗнтӗ вӗсем. Тек тӑхтама юрамасть. Часах хайхискер- 
сем моторлӑ кимӗ ҫине лараҫҫӗ. Врач та кунтах. Ҫынсем пут- 
нӑ вырӑна кимӗ ҫиҫӗмле хӑвӑртлӑхпа ҫитет. Пӗр харӑс сикеҫҫӗ 
шыва: пиччӗш тата шӑллӗ. Чӑмаҫҫӗ пула евёр. Самант та ва- 
хӑт иртмест, шыв ҫинче курӑнаҫҫӗ. «Хӑшӗ-ши?»—шухӑш- 
лать врач. Шелюк иккен. Вӑл вӑрӑм ҫивӗтлӗ хӗре хӑпартать. 
Акӑ Кирук. Ун аллинче те хӗр. Вӑрт-варт хӗрсене кимё ҫине. 
Ёнтӗ шанчӑк пурах вӗсенче, врач пулӑшатех. Шыв айёнче 
татах тепӗр ҫЫн-ҫке, ӑна ҫӑлмалла. Каллех чӑмрӗҫ пиччёшпе 
шӑллӗ. Ку хутӗнче вара малтан пиччӗшӗ тухрӗ, йёкӗте илсе.

Ҫапла пурнӑҫ пачӗҫ вӗсем виҫӗ уамрӑка. Калас пулать, 
каярахпа, тӑна кӗрсе ҫитсен, йӗкӗчӗ никам ҫине те куҫ уҫса 
пӑхма хӑяймарё. Вӑл-ҫке каппайланнӑ. Шыв вӗҫкӗнсене 
юратмасть. Хӗрсем тав туса ҫитереймеҫҫӗ пӗртӑвансене.

— Мӗнле тупрӑр пире шыв айӗнче?— теҫҫӗ вӗсем.
— Кукленсе ларнӑ та ларатӑр,—тет Шелюк. Унтан ӳпке- 

ленён ҫапла хушса хурать:— Ишме пӗлместёр, шыва кӗ- 
ретёр.

— Эпӗ кимӗ ҫинче хӑрушӑ мар пулё тесе.
Куна икӗ ҫивӗтли, Шелюк ҫӑлнӑ хӗр, каларӗ.
— Айвансем ҫав эпир. Ҫав йӗкӗтсене шанса лартӑмӑр 

мар-и,—сӑмах хушать Кирук туртса кӑларнӑ хӗрё.—Пӗри, ав, 
тарчӗ—хӑй ҫӑлӑнса пултӑр. Тепри — пирӗн пекех айванскер. 
Ишме те пӗлмест.

Кирук хӗрсене ишме вӗренме шыв станцине ҫӳреме сёнчӗ.
Ырӑ ӗҫ вӑл ялан хӑй хыҫҫӑн йӗр хӑварать. Пӗртӑвансен 

сӑнӳкерчӗкӗсене хаҫатра кӑларчӗҫ. Сӑнӳкерчёк айне пиччёш
пе шӑллӗ виҫӗ ҫын пурнӑҫне ҫӑлса хӑварни ҫинчен ҫырнӑ.

* * *

Теиӗр кунне, ирхине, шыв станцине телефонпа шӑнкӑрав- 
ларёҫ. Ҫӗмёрле калаҫать. Унта Сӑр шывне ҫын путнӑ-мёк. 
Ана тупма ПГупашкартан васкавлӑн водолаз чӗнеҫҫӗ.

— Кама ярӑпӑр?— терӗ начальник.
— Мана кайма ирӗк парӑр,— терӗ Кирук.

— Килӗшетӗп,— пулчӗ начальникӑн сӑмахӗ.
Ҫакӑн хыҫҫӑн пиччӗшпе шӑллӗ хушшинче ҫакӑн пек ка- 

лаҫу пулса иртрӗ:
— Эпё те пыратӑп.
— Юрамасть.
— Илсе кай ӗнтӗ.
— Юрамасть.
— Эпӗ пурпӗрех пыратӑп.
— Ай, санпа. Пуҫтарӑн, эппин.
Кайран пиччӗшӗн шӑллӗне тав тума та тиврӗ. Мӗншён? 

Водолаз та инкеке лекме пултарать иккен, ӑна та ҫын пулӑ- 
шӑвё кирлӗ-мӗн.

Сӑр хӗрне ҫитсенех Кирук скафандр тӑхӑнса шыв айне 
анчӗ. Ҫӳрет-ҫӳрет вӑл. Ниҫта та путнӑ ҫын выртни курӑн- 
масть. Сӑр шывӗн тӗпӗ Атӑлӑнни пек мар, пачах урӑхла. 
Кунта урлӑ та пирлӗ туратлӑ йывӑҫ вуллисем, тункатасем, 
тымарсем выртаҫҫӗ. Кирук хӑй те сисмест, сывлӑш парса тӑ- 
ракан резина шланг турат-тымарсемпе ҫыхланса ларать. Чу- 
тах вӑл сывлӑшсӑр ӳкмест, антӑхса. Юрать-ха, пӗлтерме ӗл- 
кӗрчӗ ҫавӑн ҫинчен. Кам чӑмрӗ шыва ун чух? Шӑллӗ—:Ше- 
люк. Вӑл хӑтарчӗ вилӗмрен пиччӗшне.

Киле таврӑнсан Кирук шӑллӗ паттӑрлӑхӗ ҫинчен ашшёпе 
амӑшне каласа тӗлӗнтерчӗ.

— Малтанах чун сисрӗ ман,— терӗ амӑшӗ куҫҫулӗ витёр, 
куляннипе ахлата-ахлата.— Пӑрах ҫав хӑрушӑ ёҫе, ывӑлӑм? 
Сисетёп, кӗҫӗнни те сан хыҫҫӑн пырать.

Кирук амӑшне куҫӗнчен чӑр-р пӑхрӗ те ҫирӗп сасӑпа ҫал- 
ла каларё:

— Ӑннеҫём, ан та ӳпкелеш. Пӑрахаймастӑп. Водолаз ӗҫне 
чунтан юрататӑп. Шелюк та ҫавах.

Мӗнле ӳкӗте кӗртейӗ ӗнтӗ амӑшӗ шиксӗр ывӑлӗсене.



ТУПАЯСЧЁ ЮРӐХЛА МУЗЫКА 
Калав 1

Ним тума аптранӑ енне эпӗ чӳрече умне пырса лартӑм. 
Хушӑран пахчаналла пӑхкаласа илетӗп. Унта ылтӑн тум 
тӑхӑннӑ вӗрене курӑнать. Вӑрӑм турат вӗҫӗнче шурӑ пӗсехе- 
ллӗ чакак ярӑнать. Пахчара пӗччен хуҫа пулса юлнӑшӑн са- 
вӑнать, ахӑр.

Кӑмӑл ӳрӗк-сӳрӗкленсех ҫитрӗ. Каллех купӑса ярса тыт- 
рӑм. Пӳрнесем кӑнттам, хёсӗнсе тухать тунсӑхлӑ юррӑн кёв- 
ви. Пуҫра пӗр тӗвӗ пур ман. Вӑл ним тума памасть, ялан 
хамӑр ӳстернӗ кукурус ҫинчен те Хумкка юлташ пирки шу- 
хӑшлаттарать. Тӗрӗссипе каласан, Хумкка ӗнтӗ текех ман 
юлташ мар. Ёнтӗ унпа юнашар тӑрса пӗр утӑм тӑвас ҫук эп. 
Капла уйрӑмла, чӑннипе каласан, питех те шел: лайӑх тусчӗ 
вӑл, ман сӑмахран нихӑҫан та тухман. Пыл та ҫу пурӑнат- 
тӑмӑр. Пёр парта хушшинче ларнӑ. Миҫе ҫул! Пётём пионер 
пирӗн туслӑха ӑмсанатчӗ. Вожатӑй та ҫавна шута илсех 
ӗнтё иксӗмӗре кукурус ани уйӑрса пачӗ.

— Тяккапа Хумкка, акӑ участок,—терӗ вӑл, пире куку
рус аки ҫине илсе пырса.— Сире эпӗ вӑйлӑ кукурус пӑхса 
ӳстерме сунатӑп.

Эпир хамӑра ӗҫ шанса панӑшӑн мӗн тери ҫунатл.анмарӑ- 
мӑр-ши! Хӳхӗм кукурус туса илес шухӑш пире ҫывӑрма вырт- 
сан та канӑҫ памарӗ. Анчах... ҫав кукуруса пулах Хумккапа 
иксӗмӗр хушӑри туслӑх пӗтрӗ. Мӗншӗн тетёр пулӗ? Пирён

опыт ӑнӑҫсӑр пулчӗ. Эпир пӑхнӑ кукурус ашкӑрса ӳсеймерё. 
Уншӑн пире ятларёҫ, стена хаҫатӗнче ҫырса кӑларчёҫ. Тӳсрё- 
мӗр, кулянтӑмӑр. Юрё. Айӑплӑ. Килёшетӗп. Ҫавӑнпа ҫырлах- 
маллаччӗ пек. Ҫук ҫав. Хумкка ытла та канӑҫсӑр ҫын. Вӑл, 
манран ыйтмасӑр-тумасӑр, вӑрттӑн, хамӑра ҫирӗплетсе панӑ 
участокри кукуруса шкул выставкине тӑратнӑ. «Мёншӗн?» — 
ыйтатӑп унран. «Пӗлччӗр, курччӑр эпир санпа мӗнле ӗҫлени- 
не»,—тет. Кӳренмелле мар-и ҫакӑншӑн? Чӑн-чӑн юлташ ҫап- 
ла хӑтланать-и? Шухӑшласа, виҫсе пӑхӑр-ха, шкулти тантӑш- 
сем пӗлни ҫитмест ӑна, пӗтӗм колхоза кӑтартмалла иккен. 
Камӑн ят каять? Унӑн та, манӑн та. Ҫакна ӑнланмасть. Пу
лать кам хӑлӑхсӑр этем!

Халӑхӗ, тата, халӑхӗ, ӗмӗр кукурус курман пекех. Пирӗн 
кукурус умне ҫитеҫҫӗ те тӑпах чарӑнса тӑраҫҫӗ. Тупнӑ кур- 
малли! Выставкӑра унсӑрах мён чухлӗ экспонат! Ытама кӗ- 
рейми кавӑнсем... Чашки-чашки панулми, ҫырли... Халь-халь 
ҫӑвара илсе хыпас килет. Хӑярӗсене пӑхсан, тупата, сысна 
ҫури тейӗн. Мӗнешкел селӗм тата ылтӑн пучахлӑ тулӑ, ыраш 
кӗлтисем! Пултараҫҫӗ те пирӗн шкулти юннатсем. Чӑнах. 
Юлашкинчен ҫынсем умне вӑ-ӑ-рӑм туналлӑ кукурус тухса 
тӑрать. Ҫӳллӗшӗ, тем тесен те, чалӑш ҫурӑ пулатех, чутах 
маччана тивмест. Акӑ эпир ӳстернӗ кукурус та кунтах. 
Мӑпхкӑлласа, ӑна вӑрӑм туналлӑ кукуруспа юнашар тӑратнӑ. 
Капля вӑл, паллах, хӑйӗн пӗвӗнчен те кӗске, карлик пек ҫеҫ 
гсурӑнать.

Ҫынсемшӗн кулӑш. Чунтанах ахӑлтатаҫҫӗ. Чухлатӑп: ха- 
личчен халӑх выставкӑра чи лайӑххине ҫеҫ курма хӑнӑхнӑ. 
Вӗсемшӗн япӑххи ҫӗнӗ япала.

Тавҫӑратӑр-и манӑн кӑмӑл мӗншӗн хуҫӑлнине?
Паян пирӗн канмалли кун. Ҫапах та шкулта хор репетици 

ирттерет. Эпӗ вӑйӑҫ. Репетици пуҫланиччен вӑхӑт пӗр-икӗ 
сехет те пур-ха. Анчах та килте ларас-тӑрас килмест. Мӗн 
илӗртет-ши шкула? Купӑса ҫурӑм хыҫне ҫакрӑм та тухса ут
рам. Шкула ҫитсен тӳрех репетици ирттерме уйӑрнӑ класа 
кёрес килмерӗ. Чун выставка залне туртать. Пӑхатӑп: курма 
пьгаӑ халӑх каллех пирӗн кукурус умӗнче калаҫса тӑрать. 
Элӗ вӗлт ҫеҫ пытантӑм.

— Мӗншӗн вара ку ӳсеймесӗр паталанса юлнӑ?— ыйтаҫҫӗ 
ҫынсем пӗр-пӗринчен.

— Ҫырса хунӑ унта. Тытса пӑхӑр-ха ав, ҫав хытӑ хут 
таткине,— вӗрентет тахӑшӗ ҫавӑнтах. Унтан вара кӑшт ӳпёнет 
те этикетка ҫине ҫьтрнине сасӑпа, пурне те илтёнмелле, ву-

64



лать.— «Тяккапа Хумкка ҫамрӑк натуралистсем юрӑхлӑ му
зыка итлеттерейменшӗн ӳсмесӗр юлнӑ кукурус».

Унччен те пулмарӗ, чечеклӗ тутӑрне шӗвӗртсе ҫыхнӑ хёр- 
арӑм, ҫынсене тёрткелесе, мала иртрӗ. Ҫийӗнчех палларӑм ку 
инкене. Вӗсем пирёнтен инҫетре — Турикасра пурӑнаҫҫӗ. Фер- 
мӑра ӗҫлет. Астӑватӑп-ха, шефа илес тесе пӑрусем курма 
пырсан, пире витене те кӗртмерӗ.

— И-и, сирӗнтен, шӑлӑрлансенчен, мӗн усси? Урайне вар- 
ласа ҫӳрени ҫеҫ. Сирӗн хыҫӑртан тасатса та ҫитереймӗн. Ка- 
йӑр, кайӑр!— тесе алӑка хупсах лартнӑччӗ вӑл.

Халӗ ҫав инке... пирӗн кукуруса, ай, тӗлӗнсе пӑхать. 
«Тьфу!»— тесе суранҫи пулчӗ. Вара икӗ пӗҫҫине шарт! ҫап- 
рӗ те:

— И-и, ара, чике тӑршшӗ те ӳстереймен!— терӗ, янкӑш- 
са.— Тупӑнаҫҫӗ-мӗн пӗчӗкренех йышра ассисем. Нумайӑшӗ 
ьгтармалла мар ӗҫленӗ ав, вӗсем туса илнӗ пахчаҫимӗҫе пӑхса 
тӑранаймӑн. Ку икӗ йӗксӗкӗ ӗҫлеме ӳркеннӗ. Хӑйсене тӳрре 
кӑларма ӑҫтан ӑс ҫитернӗ? И-и, ара, илтнӗ, тем чул та шггнӗ, 
кукурус ани енчен фермӑла ҫитиех купӑс калани ян! пырат- 
чӗ. Пӗлмен, пӗлмен... ҫӗрне ҫемҫерех кӑпкалатас вырӑнне ку- 
пӑс каласа ларнӑ иккен! Музыкӑпах кукурус ӳссен ытла 
ансатчё те... Кулсах вилмелле-ҫке ачи-пӑчинчен. И-и, араГ 
Тупата, ха-ха-ха!

Тутӑрне шӗвӗртсе ҫыхнӑ инке сӑмахӗпе пурте килӗшеҫҫӗ 
пулас. Унсӑрӑн пӗрле кулса ямӗччӗҫ.

Ҫак мыокарана эпӗ, пытаннӑскер, шӑла ҫыртса итлесе тӑ- 
тӑм. Чунӑм тӳсме ҫук ыратать. Хама хам та шанмастӑп: ҫав 
инкене, ҫывӑхра тӑнӑ пулсан, иртнишён те, хальхишӗн те та- 
рӑхса чӗпӗтсе илеттӗм пулё. Кирек те мён пултӑр, текех пы- 
танса тӑма халӑм ҫук, тӳсӗм вӗҫне тухрӗ. Чавсасемпе тӗргке- 
лешсе, купӑса айккинчен айккинелле сулкаласа, чечеклӗ ту- 
тӑрне шӗвӗртсе ҫыхнӑ инке ҫумне пырса тӑтӑм та:

— Кая юлнӑ ҫын ҫеҫ ҫӗнннне ӗненмест,— терӗм. Вӑл 
мана куҫне чарса пӑхрё. Ҫамкине пӗркелентерчӗ, тутине мӑ- 
кӑртрӗ. Сӑхма мӑйне тӑсса пыракан хур аҫи хӳтернӗнех ты- 
тӑнчӗ ҫатӑлтатма:

— И-и, ара, эсӗ пултӑн-и-ха кукуруса купӑс каласа ӳсте- 
рекенни! Ав, мӗн ӗнентересшён эсӗ ҫынсене. Хӑв юлхав 
пирки...

Вӑл татах вӑтантармалли сӑмахсем калать. Эпӗ икӗ хӑл- 
хана та алӑпа хупларӑм. Малалла тем пулатчӗ, тем килетчӗ, 
анчах ҫак вӑхӑтра пӗр уҫӑ та янӑраовлӑ оасӑ илтӗнчӗ:

5. Хӑюллӑ пионер.



— Юлташсем, эпӗ ӗненетӗп.
Хыҫалалла ҫаврӑнса пӑхрӑм. Куратӑп: хулпуҫҫи урлӑ

фотоаппарат манерлӗрех сумка ҫакса янӑ ҫӳллӗ те ҫамрӑк 
ҫыи, мӑйӑхлӑскер, калаҫать-мӗн.

— Музыка вӑл, ырӑ ҫынсем, мӗн тери вӑйлӑ та хӑват- 
лӑ,— тет татах ҫак ҫын.— Ана нимпе те танлаштараймӑн. 
Музыка итлесе ларнӑ май эсӗ шухӑшпа таҫта-таҫта ҫитсе 
куратӑн. Хӑвна ытла та селӗм туятӑн. Кӑмӑл ҫӗкленет, ӗмӗт 
ҫунатланать, чун савӑнать. Юрлас, ташлас килет. Ҫук, 
музыка чёрчуна ҫеҫ мар, ӳсентӑрана та хӑват парать. 
Ененетӗп.

Сӑмахне каласа пӗтерсен, тӗлӗнтермӗш ҫын мана, алӑран 
тытса, тулалла тухма чӗнчӗ.

— Санпа калаҫмалли пур,— терӗ.
Выставка курма пынӑ халӑх хушшинчен тухнӑ чух акӑ 

мӗн каласа юлчӗҫ пирӗн хыҫҫӑн:
— Ай-уй, кам пулчӗ ара ку?
— Шӑпрах... Радиокорреспондент тет-и...
Эпӗ хама хӳтӗлекен хыҫҫӑн утса савӑнса пыратӑп. Шел, 

Хумкка ҫук, шутласа пӑх кӑна, кам, кам — корреспондент 
пирӗн ӑнма пӗлмен опыта ӗненет. Чӑн-чӑн этем эппин вӑл, 
хисепе тивӗҫ.

— Юлташу ӑҫта санӑн?— ыйтрӗ, урама тухсан, коррес
пондент.

— Текех ман юлташ ҫук ӗнтӗ,— тетёп хайхискер.
— Мӗнле апла? Эсӗ кукурус ани ҫинче пӗччен ӗҫлемен-

ҫке.
— Хумккапа ӗҫленӗ. Малтан юлташчӗ, халӗ...
— Йывӑр вӑхӑтра юлташран сивӗнни килӗшмест.
— Ха, вӑл хӑй айӑплӑ. Хамӑра намӑс кӑтартрӗ. Мӗншӗн 

ӑнӑҫсӑр пулнӑ япалана выставкӑна тӑратас?— тӳрре тухас- 
шӑн пултӑм эпӗ.— Текех вӑл юлташ...

Эпӗ калас сӑмаха каласа пӗтереймерӗм, корреспондент 
пӳлчӗ:

— Ан шӑртлан,— терӗ.— Атя, илсе кай Хумкка юлташу 
патне. Пӗрле калаҫар. Вӑл сӑпайлӑ ача тата чӑн-чӑн юлташ 
пулма пултарнине ӑна курмасӑрах чухлатӑп.

Ку ҫынна нимле сӑмах та витменнине сисрӗм, хушнине 
итлемех тивет.

Эпир пырса кӗнӗ чух Хумкка килте ҫукчӗ, амӑшӗ ҫеҫ. 
Вӑл, ывӑлӗ патне корреспондент килнине пӗлсен, ӑна шыра- 
ма тухса чупрӗ.

Купӑса хывса сак ҫине лартрӑм. Куратӑп, сӗтел ҫинче 
темиҫе патефон пластинки выртать, пӗлтӗрхисем мар. Хӑҫан 
туяннӑ-ши вӗсене Хумкка? Тем тесен те — хальтерех, конвер- 
чӗсем ҫӗнех, тыткаласа хуратнӑ пӳрне йӗррисем палӑрмаҫҫӗ. 
Эппин, вӑл хамӑр тунӑ ӗҫе ӗненме пӑрахман!

Хумкка таврӑнчӗ. Радиокорреспондеит, сывлӑх сунса пал- 
лашкаланӑ май, сумка хуплашкине уҫса темӗнле аппаратне 
шӑлт-шалт пӑркаласа ӗҫлеттерме пуҫларӗ. Унтан вӑл 
пире:

— Ну, туссем, сире радиола калаҫтаратӑп, хӑвӑр ӗҫ ҫин- 
чен тӗпӗ-йӗрӗпех каласа парӑр, сирӗн сасса пленка ҫине ҫыра- 
тӑп,— терӗ.

'Эпӗ шалт тӗлӗнсе кайрӑм. Пире радио тӑрӑх калаҫтарас- 
шӑн. Акӑ, пыр та кур. Ку ытахальтен марах. Эпӗ хам та те- 
мӗн чул шухӑшланӑ, ҫӗнни тӳрех пулмасть тесе. Тен, пирӗн 
опыт начарах та мар. Радиола питӗ калаҫасчӗ. Вара никам 
кулма хӑяймӗ. Хыпӑнса ӳкрӗм. Хумкка та манашкалах шу- 
хӑшлать пулас, туятӑп. Тӳрех вал та, эпӗ те каламалли ним- 
ле сӑмах та тупаймарӑмӑр. Сапаланчӑк шухӑш пуҫтарӑнма 
пӗлмест.

— Пуҫла, Хумкка,— хушрӑм пӑшӑрханса: тем курса 
тӑрӑн, калаҫаймаҫҫӗ тесе, аппаратне ӗҫлеттерме пӑрахӗ.

— Ху кала. Шухӑшласа тупаканӗ эсӗ-ҫке,— хирӗҫ тавӑ- 
рать Хумкка.

— Аса ил-ха, Тякка. Кукуруса музыка итлеттересси ӑҫтан 
пуҫланса кайрӗ?— йӑвашшӑн калать корреспондент.— Манӑн 
пурне те пӗлес килет.

Вӑл пиччелле ӑшшӑн пуплени мана лӑплантарчӗ. Пуҫа 
иртнӗ кунсем пёрин хыҫҫӑн тепри пыра-пыра кӗме тытӑнчӗҫ. 
Вара эпӗ сӑмахӑма пуҫларӑм.

«...Пирён дружина колхоза кукурус ӳстерсе пама йышӑн- 
чӗ. Уйне вара куҫпа виҫсе илеймӗн, таҫтанах сарӑлса выр
тать. Сахал-махал мар, вунӑ гектар.

Ҫӗр ӑшӑнсан, кукуруса ачасемпе хамӑрах акрӑмӑр, ҫӗнӗ 
меслетпе — тӑваткӑл тӗммӗн. Акнӑ хыҫҫӑн вӑхӑт самаях 
иртсен, пирӗн кукурус кӑр-р шӑтса тухрё, аякран пӑхсан, чӑн- 
чӑн симӗс кӗҫҫе тейӗн!

«Пирӗн кукурус вӑрман пек кашласа ӳомелле,— тет во- 
жатӑй.— Пурин те тӑрӑшмалла, кашниех хӑйӗн пултарулӑх- 
не кӑтартмалла. Ҫав-ҫав ача чӑн-чӑн пионер, вӑл кукурус 
ӑсти, тесе калама пултарар эпир кайран».

Кашни ачана кукурус ани уйӑра-уйӑра пачӗҫ. Шанаҫҫӗ.

Шанмасӑр, эпир кукурус мӗнле ӳстермеллине пӗлетпӗр, бо
таника урокӗнче пӗтёмпех вӗреннӗ.

Пире, Хумккапа иксӗмӗре, йӗкрешсем пек уйрӑлмасӑр 
ҫӳрекенокерсене, пӗрле ёҫлемелле турӗҫ.

Акӑ ӗнтӗ хӗрӳ кунсем пуҫланчӗҫ пирӗн. Кукурус тӗпӗ тав
ра ҫӗре кӑпкалатмалла, унтан купаламалла. Эх, ӗҫлетпӗр, эх, 
ӗҫлетпӗр, пуҫа ҫӗклеместпӗр. Явкай апатне ларас умён пӗрре- 
хинче манӑн катмак аври тӗпӗнчен шарт! хуҫӑлчӗ. Пӗтӗм 
инкек те ҫакӑнтан пуҫланса кайрӗ пулас. Мӗн тӑвас? Ирӗксӗ- 
рех киле утма тиврӗ».

— Эпӗ юлтӑм, кукуруса катмакласа пӗтертём,— пӳлчӗ 
ман сӑмаха Хумкка.

— Тӗрӗс,— ҫирӗплетрӗм эпӗ.
«Килте лупас айӗнче катмака ҫӗнӗ авӑр лартрӑм. Ана 

хулпуҫҫи ҫине хутӑм та, Хумкка патне уя каяс тесе, утрӑм 
хапха патнелле. Хамӑн, такам -кӑчӑк туртнӑнах, пӳрте кӗрес 
килет. Пӗлетӗп-ха: кӑмакара вӗретнӗ сёт пур. Пӳрте кётӗм. 
Килте никам та ҫук. Радио хӑй тӗллӗнех кӗрлесе ларать. Хай
хискер, питлӗхе уҫса, ухватпа кӑмакаран сӗт чӳлмекне кӑла- 
ратӑп. Ҫиелте пӳрне хулӑнӑш сап-оарӑ хӑйма хытса ларнӑ. 
Кашӑк илсе, хӑймине сӗретӗп. Эх, тутлӑ та...»

Ҫак тӗле каласа ҫитсен, темшён Хумкка сӑнӗ улшӑнчӗ. 
Мана куҫ хӗсет. Эпӗ ӑнланмастӑп, пуҫа суллатӑп. Тӳсеймерӗ 
Хумкка:

— Пуҫларӗ ӗнтӗ хӑйма ҫини ҫинчен! Ай, кушак эсҫ. Кама 
кирлӗ санӑн айванла калаҫӑву. Ёҫ пирки кала. Сана ҫынсем 
итлеҫҫӗ кунта,— тет.

Корреспондент пире пӑхать те кулать. Эпӗ каллех малал
ла калама тытӑнтӑм.

«Хӑйма ҫинӗ хыҫҫӑн пёр курка сӗт ӗҫрӗм. Те ытлашши 
ывӑннӑран, ҫан-ҫурӑм шалтӑрах кайрӗ. Диван ҫине выртса 
кӑтӑш пулса илем-ха, терӗм. Тин ҫех пуҫа хунӑччӗ, оасартӑк 
репродуктортан диктор мана чӗнет: «Тусӑм, итле-ха, калаҫу 
пуҫланать: «Усентӑрана хӑвӑрт ҫитӗнме музыка пулӑшать- 
ши?»—тет. Кайран Хумкка ӗненесшӗн те пулмарӗ: «Ыйхӑл- 
лӑскер, итлеймен те эсё»,— тесе ӳпкелеигрӗ».

— Паллах, унашкал калаҫу пулман, эсӗ тӗлӗк курнӑ, акӑ 
мӗн,— хирӗҫлесе илчӗ Хумкка.

«Ҫывӑрма терӗ ун чух!— тетӗп сасса хӑпартса, ӗнентерме 
тӑрӑшса.— Калаҫӑвӗ тӗлӗнмелле кӑсӑклӑ. Чӑнах, куҫ хулан
ки ҫине ыйхӑ тӑманисем тӗр-тӗр вӗҫе-вӗҫе ларчӗҫ, анчах эпӗ 
тӳсрӗм. Калаҫӑва чиперех итлесе лӗтертӗм. Анлантӑм, музы-

ка ӳсентӑрана хӳхӗм ӳсме пулӑшать! Маттур та иккен уче- 
нӑйсем. Эпӗ тӳрех хамӑр кукуруса аса илтӗм. Пирён куку- 
рус — ӳсентӑран-я? Усентӑран. Ҫакна тавҫӑрса илтӗм те ай! 
савӑнтӑм. Ара, текех кукуруса катмаклама кирлӗ мар. Вӑл 
йывӑр ӗҫ, пилӗке ыраттарать. Музыка итлеттересси мӗн вӑл? 
Ҫав тери ҫӑмӑл. Телее пула, хам купӑс калама пӗлетӗп. 
Тӑратӑп та, Хумкка патне ҫӗнӗ хыпарпа каяс, тесе шухӑш- 
латӑл. Мӗн тейӗр эсир? Ыйха путнине сисмен те, ырӑ ӗмӗт 
мала сӑпка ҫине хурса утьӑкка сиктернӗ. Тепӗр кунне ытла 
та кулӑшла лулса тухрё.

Ыйхӑран шартах сиксе вӑрантӑм. Куҫ самантрах чарӑлчӗ, 
такам вӗрсе уҫнӑнах. Унталла-кунталла пӑхкалатӑп, никам 
та курӑнмасть. Мӗн мурӗ? Чиперех илтрӗм, аякран кӑт! чыш- 
са: «Тякка, вӑран хӑвӑртрах»,— терӗ такам... Пӑхатӑп, кра- 
вать ҫинче ҫывра паратӑп. Диван ҫинчен мӗнле майпа куҫса 
выртнӑ, пӗлместӗп. Сиксе тӑтӑм та хама вӑратакан ҫынна 
тытӑнтӑм шырама, анчах ниҫта пӗр чун курӑнмарӗ. Ир пулин 
те, анне ӗҫе кайнӑ пулас. Пуҫа хыҫкаласа илсен тавҫӑртӑм: 
мана ӗнерхи шухӑш вӑратнӑ. Акӑ мӗн. Чи кирли пирӗншӗн 
музыка! Кайӑкла вӗҫме хатӗр хам. Ҫӑмӑллӑн тытӑнтӑм гим
настика тума. Раз-два! Раз-два! Урасем хӑйсем тӗллӗнех 
тапӑртатаҫҫӗ. Пӗр пӗшкӗнетӗп, тепӗр ярт тӑсӑлса тӑратӑп. Хам 
тӑрӑх сивӗ шыв ярсан та, ним те ҫӳҫенместӗп.

Тумлантӑм. Апат ҫиме вӑхӑт ҫук. Кӗсъене тӑвар сапнӑ 
ҫавра чӗл чиксен пурӑнан вара. Чи кирлине — купӑса манас 
мар. Ӑна тытманни темиҫе кун та ҫитет. Урайӗнче ларакан- 
скерне, тусан пуснӑ. Кӗпе ҫанни вӗҫӗпе шӑлса тасататӑп ӑна. 
Хамӑр юратнӑ купӑсшӑн ним те шел туйӑнмасть. Купӑс — 
ман тус. Хисеплетӗп ӑна. Вӑл пӗтӗм отряда чапа кӑларчӗ. 
Эпӗ купӑс каламан пулсан, пирӗн пионер отрячӗ фестивальре 
мала тухаймастчех. Халӗ, ав, пионерсен пӳлӗмӗнче мухтав 
грамоти ҫакӑнса тӑрать.

Ку таранччен эпӗ купӑс каласа шкул ачисене йӑпантар- 
нӑ. Вечерсенче вара пӗри те тепри чупа-чупа пыратчӗҫ: <'Тяк- 
ка, вальс кала-ха, Тякка, полька, полька кала»,— тетчӗҫ. 
Ҫитет кун чухлӗ вылянипе, пӑнчӑ лартас. Малашне купӑс 
каласа тӗлӗнмелле усӑллӑ ӗҫ тӑвас.

Купӑсӑма хул айне хӗстертӗм те, йӑмӑкпа шӑллӑма ыйхӑ- 
ран вӑратасран шикленсе, шӑппӑн, чӗрне вӗҫҫӗн пускаласа, 
урама тухрӑм. Халӑх ирхи тутлӑ ыйхӑра пулас, ниҫта пӗр 
сас-чӳ илтӗнмест. Ярӑнтартӑм тӳрех Хумкка патне. Вӑл ӑҫти- 
не пӗлетӗп: килтисене чӑрмантарасран именмелле мар. Кар

та урлӑ пахчана йӑлт ҫеҫ сикрӗм. У плене кӗтӗм, Хумкка ним 
те сисмест. Сӑмса витӗр ш-ши! ш-ши! шӑхӑрса ҫывӑрать».

— Суятӑн!— кӑшкӑрчӗ Хумкка, каллех ман сӑмаха тат- 
са.— Эпӗ нихӑҫан та шӑхӑрмастӑп, ман унашкал айванла 
йӑла ҫук.

— Эсё?! Ара ӳплере сансӑр пуҫне урӑх никама та курма- 
рӑм-ҫке.

Хумкка, сылтӑм аллине чӑмӑртаса, тепринпе кӑкӑртан 
ярса илчӗ.

— Ун чухне те вӑрансан мана ҫапла ярса тытрӑн. Ну, 
асту!..

Кӗҫех ҫыхланса ӳкеттӗмӗр. Юрать пирӗн хушша коррес
пондент кӗрсе тӑчӗ.

— Ҫӑвӑр автансем иккен эсир. Хӑвӑрӑн культура ҫитмен- 
нине кӑтартатӑр,— терӗ вӑл, пире уйӑрса ярса.

Тӗрӗссипе каласан, Хумккана пуриншӗн те тыттарса ярас 
шухӑш пурччӗ, ҫын умӗнче именни чарать.

— Малалла мӗн пулчё?— ыйтать эпир мирлешнӗ хыҫҫӑн 
корреспондент.

— Малалла мён пулнине Хумкка калатӑр. Вӑл пӗтӗмпех 
пёлет, иккӗн ӗҫленӗ.

— Юрӗ,— килӗшрӗ корреспондент.
Хумккан, те вӑтаннипе, те хӑранипе, пичӗ ҫине тёмпӗл- 

тӗмпӗл хӗрлӗ пӑнчӑсем тапса тухрӗҫ. Сасси хӑйӗн ҫинҫе, йы- 
нӑшса тухать.

Корреспондент, тӗлӗнсе, ун куҫӗнчен чӑр-р пӑхса 
илчӗ.

— Хумкка, ма йынӑшан, чирлемерӗн пулё те?.. Пиччӳпе 
калаҫнӑ пек калаҫ,— асӑрхаттарчӗ вӑл ӑна.

Хумкка аосӑн сывласа ячӗ.
— Лӑплан,— тет корреспондент Хумккана.— Унччен эггӗ 

аппарата чарса лентине улӑштаратӑп.
Хумкка ӳплере элӗ ӑна ыйхӑран вӑратасшӑн утиялне 

сире-сире пӑрахнине, питӗнчен шывпа пёрёхнине ним те шар- 
ламарӗ, вӑл тӳрех кукурус ҫинчен калама пуҫларӗ.

— Пирӗн кукурус речӗ ҫип ҫапнӑ евӗр тӳл-тӳрӗччӗ. Ретпе 
рет хушшинче — уҫланкӑ. Каллӗ-маллӗ темӗн чул утсан та 
кукурус таптанмасть. Вӑл кун, Тякка ҫӗнӗ хыпар илсе килнӗ 
кун, эпир ана ҫине ирех ҫитрӗмӗр. Вӑл вӑхӑтра унта никам 
та пулман. Иксӗмӗр икӗ рет хушшине тӑтӑмӑр та кайрӑмӑр 
купӑс каласа анан тепӗр вёҫне ҫитиччен.

— Купӑс ҫеҫ каламан, эсӗ юрласа пытӑн. Тен, сан сассу

чӑрмантарнӑ? Эсё ӗнӗренши музыках мар ёнтӗ,— хушса ху- 
тӑм эпӗ, ӑна пӳлсе.

Хумкка ҫилленсе ӳкрӗ.
— Ху культурӑллӑ юрӑ тупаймарӑн та ҫын ҫине йӑван- 

таран.
— Чимӗр-ха, туссем,— чарать пире корреспондент.— 

Пӑрахӑр-ха эсир тавлашма. Манӑн пӗлес килет, мӗнле кӗвӗ 
каланӑччӗ?

— Мӗн мӗнли унта,— тет Хумкка.— Ялти карчӑксен ӗҫкӗ 
юрри: «Кума, кума».

— Пулин, вӑл пурпӗрех савӑнӑҫлӑ юрӑ,— хӳтӗлетӗп хам 
каланӑ ҫемме.— Тепӗр тесен, эпир сӑмахӗсене каласа юр- 
ламан.

— Тякка, купӑспа каласа кӑтарт-ха, мӗнле ҫемӗ вӑл?— 
ыйтать корреспондент манран.

Купӑса илтём те тӑсеа ятӑм. Эпӗ калакан юрӑ кӗвви кор
респондента килӗшет пулас. Вӑл йӑл-йӑл ҫеҫ кулкаласа 
■тӑрать.

Хумкка ҫав-ҫавах юрӑ килёшӳсӗррине ӗнентересшӗн. Эпӗ 
калама чарӑнсан, вӑл ҫапла хушса хучӗ:

— Ана вӗҫӗнчен каялла килнӗ чух такмаксем пуҫла- 
рӑн-ҫке.

— Такмаксем пунпнех савӑнӑҫлӑ.
Корреспондент хушмасӑрах такмаксене янратма ты- 

тӑнтӑм.
Эпӗ купӑс калама чарӑнсан, Хумкка ҫӑварне хупать пулё 

тенӗччӗ. Кукурус ӳсмерӗ — пӗр сӑмах. Анчах кунпа ҫырлах- 
масть Хумкка. Тытӑнчӗ вӑл корреспондента тёпӗ-йӗрӗпех 
тӑхҫалама. Хӑй ним ыррине асӑнмасть. Анчах пирӗн ӗҫре 
те пархатарӗ пулнах. Чи пирваях, купӑс каланӑ-каламанах 
темелле, виҫ-тӑват кун хушши ҫумӑр чашлатса ҫунӑ хыҫҫӑн, 
пирӗн кукурус ыттисенчен ҫӳлерех ӳснине вожатӑй та асӑр- 
ханӑччӗ. «Маттур эсир»,— тесе мухтанӑччӗ. Ку пире хамӑр 
тӑвакан ӗҫ ӑнӑҫлӑ пулса пынине ӗнентерчӗ. Анчах эпир шӑла 
ҫыртрӑмӑр, хамӑр вӑрттӑнлӑх ҫинчен никама та пӗлтермерӗ- 
мӗр. Ҫын куриччен кукурус ани ҫине тухса купӑс каласа 
кӗреттёмӗр те кунӗпех вара ӳплереччӗ. Пирӗн кукурус тахӑш 
вӑхӑтра ӳсме чарӑннӑ — сисмен те. Туйсан, хытӑ кускала- 
рӑмӑр, район центрне пластинкӑсем илме пайтах чупрӑмӑр, 
анчах усси пулмарӗ.

— Ҫапла, ытти ачасем кулленех ӗҫлерӗҫ, ҫӗрне кӑпкалат- 
са, имҫам сапса тӑчӗҫ. Эпир хамӑр вӑхӑта музыка шыраса

ирттертӗмӗр. Пирён кукурус ҫӗр ҫумӗнчен хӑпаймарӗ, яштака 
ӳсеймерӗ,— вӗҫлерӗ хӑй сӑмахне Хумкка.

Корреспондент пирӗнтен тӑрӑхласа та кулмарё, ятласа та 
илмерӗ. Пӗр ҫакна ҫеҫ каларӗ: «Сирӗн сӑмахӑрсене ҫырса 
илтӗм. Халӗ эпӗ ӑна радиопа памастӑп, ҫитес кӗркуннеччен 
тӑхтатӑп. Эсир юрӑхлӑ музыка тупатӑрах. Килес ҫул килёп 
те сирӗн ӗҫӗр ҫинчен калава малалла ҫырӑп».

Корреспондент, ӗҫре ӑнӑҫлӑх сунса, сывпуллашса тухса 
кайрӗ. Вӑл пирӗн сӑмаха ҫырса илнӗ. Килес кӗркунне калаҫ- 
ма эпир тивӗҫлӗ пулайӑпӑр-ши? Тупаясчӗ юрӑхлӑ музыка, 
вара...

— Тупатпӑр,— лӑплантарать халь мана Хумкка.— Ирт- 
нӗ йӑнӑшсене текех тумӑпӑр, иккӗн ӗҫ майне килтерӗпӗр.

Ытла та ырӑ ман юлташ Хумкка. Эпӗ малтан каланине 
ан ёненӗр. Хумкка манӑн туе, эпир унпа ытарайми кукурус 
ҫитӗнтерӗпӗр.



КЁВЁҪ КУҪ
Калав

Шкул интернатне тунӑ хыҫҫӑн аякри ялсенчен ҫӳрекен 
ачасен пурнӑҫӗ пачах улшӑнчӗ. Юлашки урокра текех, хали- 
чченхилле, йӗп ҫинчи пек ӑшталанса лармалла мар. Чӳрече 
кантӑкне хура чаршав евӗр хупласа илекен каҫ тӗттӗмё те 
ҫӳҫентермест. Хӑшпӗрисен 1киле темиҫе ҫухрӑм уй урлӑ, вӑр- 
ман урлӑ, тарӑн вар урлӑ каймалла-ҫке. Ҫӗрле тем курасси 
пур. Сӑрӑ кашкӑра тӗл пулса, те сехре хӑпас; те ахракан 
ҫил-тӑман айне кӗрсе путас... Ҫул ҫинче ачапчашӑн темле 
инкек те сиксе тухма пултарать. Халӗ, уроксем пӗтсен, тӳрех 
шкул картишӗнчи пысӑк ҫӗнӗ ҫурта — интерната чупатӑн. 
Кунта ӑшӑ. Апачӗ те хатӗр. Ирхинех, вутӑ хутнӑ хыҫҫӑн, вӗри 
кӑмакана тӑм чашӑкпа шаркку, чӳлмекпе пӑрҫа шӳрпи 
лартса хӑварнӑ. Алатлансан, кан. Йӗлтёрпе, ҫунашкапа е 
тӑркӑчпа ярӑнма тух. Вӑхӑчӗ пур, уроксене йӗркеллӗ хатӗр-

ленме те, выляма та, кружоксене ҫӳреме те ҫителӗклех. Ин
тернатра, калӑн, ачасен пурнӑҫӗ пыл та ҫу.

Урам енчи чӳрече умӗнче Санюкӑн кравачӗ ларать. Вӑл, 
интерната пырса кӗрсенех, чӳрече янахӗ ҫинчи чечене куҫ 
хыврё те: «Манӑн вырӑн ҫакӑнта пулать»,— тесе пёлтерчё, 
ыттисене яхӑнне те ямарӗ. Кӳршӗллех — Нинӑпа Тамарӑн 
вырӑнӗсем.

Нинӑпа Тамара — тахҫанхи туссем. Вӗсем пӗрле ӳснӗ, 
пуҫламӑш шкулта та пӗрле вӗреннӗ. Санюк вара — ҫёнӗ юл- 
таш-ха, вӑл Нинӑпа тата Тамарӑпа интернатра пурӑнма пуҫ- 
ласан кӑна туслашнӑ.

Санюк хӑйӗн ҫӗнӗ тусӗсенчен кӑшт лутрарах, тулли пит- 
лӗ, питҫӑмартисем кулсан пӑч путаҫҫӗ, пӑлатна хӗрача. 
Мӑнтӑркка пулин те, вӑл питӗ ҫӑмӑллӑн сикет. Пёртте вӑтан- 
масть, шутсӑрах хӑюллӑ. Ҫынпа хӑвӑрт паллашать, пӗр чӗл- 
хе тупса калаҫма пӗлет, мӗн лайӑххине час курать, чее, ки- 
лӗшнине, ырланине хӑвӑрт туять.

Уроксем хыҫҫӑн пӗррехинче пионерсен аслӑ вожатӑйё 
Валентина Михайловна интерната пычӗ те ачасеяе хӑй тав
ра пухрӗ.

—Ташӑ суйласа илер-ха,— сёнчӗ вӑл, аллинчи сарлака 
кӗнекене сӗтел ҫине хурса.

Лешсем, сӗтел ҫине ӳпӗнсе, кӗнекене тараватах уҫма ты- 
тӑнчӗҫ. Унӑн странидисем илемлӗ картинкӑллӑ. Ташланине 
тӗрлӗ тӗслӗ сӑрӑпа хитрелетсе ӳкернӗ.

Виҫҫӗмӗш страницӑра арҫын ачана ӳкерсе панӑ. Шлепке- 
пе вӑл. Ҫийӗнче тӗрленӗ шурӑ кӗпе, пилӗкӗнче хӗрлӗ хӑмач 
пиҫиххи, симӗс жилетка.

— Ух, маттурюкер, мӗнлерех ташша ярать!— тӗлӗнчё 
ачасенчен тахӑшӗ.

— Валентина Михайловна, мӗнле ташӑ-ши ку?— ыйтать 
тепри.

— Чех халӑхӗн ташши,— ӑнлантарать вожатӑй.— Пӑ- 
хӑр-ха тӑваттӑмӗт страницӑна, ав, унпа ташлакан икӗ 
хӗрача.

— Ах! Пирӗн те вӗренесчӗ ку ташша!
— Мӗнех, вӗренме пулать!
— Вара пирӗн арҫын ача та ҫакӑн пек тум тӑхӑнать-и?
— Паллах.
— Пӗтӗм ял тӗлӗнсе пӑхӗ ку таннна!— калаҫаҫҫӗ ачасем.
— Аста ташлакансене юратаҫҫӗ, яланах алӑ ҫупса салам- 

лаҫҫӗ,— тет вожатӑй, ачасене хавхалантарса.

Ҫакна илтсен, Санюк пурне те илтӗнмелле:
— Арҫын ача пулса эпӗ ташлатӑп!— тесе хучӗ.
Вожатӑй ним те шарламарӗ, анчах та асне илсе юлчӗ.

кайран темиҫе пионера ташлаттарса пӑхнӑ хыҫҫӑн, чӑнах та 
арҫын ача ташшине ташлама Санюка илчӗ.

Хытӑ тӑрӑшрӗ Санюк. Мӗн ӗмӗтленни ҫитрӗ. Малтанхи 
концертрах куракансем ӑна хак пачӗҫ: «Чӑн-чӑн артист 
пулать»,— терӗҫ.

Ҫитес концертра ташлама Нина килтен хӗрлӗ ҫеҫкеллӗ 
сарафан илсе килчӗ. Сарлака аркисене икӗ рет шурӑ хӑю 
тыттарнӑ. Ҫӗнӗ сарафанне вӑл арчине чиксе хумарӗ. Патак- 
ран «хуллуҫҫи» турӗ те ун ҫине сарафанне тӑхӑнтартрӗ. Вара 
ӑна стена ҫумне пӑтаран ҫакса ячӗ.

— Пӑхӑр-ха кунталла!— чӗнчӗ вӑл хӗрачасене. Хӑйӗн 
турашӑлӗ те витмен кӑтра ҫӳҫне аллипе тӳрлетсе илчӗ.— 
Чӑннипех калӑр-ха, тӗрӗс турӑм-и эпё? Кун пек тусан сара
фан пӗрре те лӳчӗркенмест вӗт, яланах яп-яка тӑрать, кирек 
хӑш вӑхӑтра тытса тӑхӑн.

Нина сарафанне ҫапла ҫакса хуни пурин кӑмӑлне те кай- 
рӗ. Санюк та ҫаврӑнса пӑхрӗ. Анчах вӑл сарафана курчӗ те 
шак хытса тӑчӗ, Ана юлташӗн ҫеҫкеллӗ сарафанӗ чӑтма ҫук 
илӗртрё. Ҫав тери килӗшнипе куҫне илеймест. Ку сарафана 
тӑхӑнсан тусӗ мӗн тери ятуллӑ пулассине туйрӗ вӑл. Ташланӑ 
май сарафанӑн анлӑ арки пӑр-р, пӑр-р вёҫсе тӑмалла. Пурте 
куҫ илмесӗр пӑхрӗҫ.

Санюкӑн пысӑк хура куҫӗсем ӑмсаннипе вут евӗр ял- 
кӑшаҫҫӗ.

Юлташӗ сарафан ҫине ытарайми пӑхнине Нина асӑрхарӗ 
те ҫапла ыйтрӗ:

— Килӗшӳллӗ-и ман сарафан, э?
Лешӗ хирӗҫ ним те калаймарӗ. Ӑнланмалла мар тем мӑ- 

кӑртатрӗ ҫеҫ: «Ҫу-ук... Хӗрлӗ ҫеҫки ҫеҫ кӑштах илӗртет...»
Санюк, кӑнтӑрла пулин те, вырӑнне майласах утиял айне 

кӗрсе выртрӗ, пуҫ ҫийӗнех витӗнчӗ. ,
— Ырӑ тӗлӗк курмалла пултӑр,— сунчӗ ӑна Нина ҫе- 

пӗҫҫӗн.
— Ҫывӑрас килштое анаслаттарчӗ-ха,— илтӗнчӗ Санюкӑн 

янӑравсӑр сасси утиял айӗнчен.
Ҫак вӑхӑтра тахӑшӗ «Пионерская правда» хаҫатра Тама

ра ҫырӑвӗ тухни ҫинчен пӗлтерчӗ. Вара пурте пионерсен 
пӳлӗмне тухоа вӗҫтерчӗҫ. Тамара ҫырӑвӗнче хӑй тӑлӑх хӗр- 
ача, ватӑ кукамӑшӗпе ҫеҫ пурӑнни ҫинчен, ӑна шкул ачи-

сем ӗҫлесе тупнӑ укҫапа хӗллехи тумтир, кӑҫатӑ илсе пани 
ҫинчен ҫырать. Ҫапла хисел тунӑшӑн вӑл юлташӗсене чӗре- 
рен тав тӑвать.

Санюкӑн нумай выртма хал ҫитмест. Акӑ вӑл утиялне 
сирчӗ те йӗри-тавра пӑхрӗ. Пӳлӗмре никам та юлман. Ӑна 
ҫакӑ ҫеҫ кирлӗ пулнӑ. Хӑпӑл-хапӑл тӑрса ларчӗ те пуҫларӗ 
аякри амӑшне сасӑлах ятлама: «Эх, ҫав аннене, мӗншӗн
вӗреннӗ чаплӑ ҫын мар-ши вӑл... Ытла та ним те чухламасть. 
Ҫӗлесе парать михӗ евӗр ярт кӗпе, ҫӳре вара катемпилле. 
Кам кӑмӑлне кайӑн унашкал? Нина амӑшӗ, ав, пачах урӑх 
ҫын. Вӑл учительница. Хӗрне майра пек тумлавтарать. Ун 
валли мӗнешкел илемлӗ кӗле ҫӗлет. Ҫавӑнпах ӑна пурте юра- 
таҫҫё, унпа килӗштерсе калаҫаҫҫё».

Санюкӑн кӑмӑлсӑр пичӗ ял! ҫуталчӗ. Тути йӑл-йӑл кулчӗ. 
Ҫӳҫне тирпейлӗн пуҫтарса, ҫӳхе кӑвак тутрине каялла ҫыхса 
лартрӗ те вырӑн ҫинчен сиксе анчӗ. Мӗнпур вӑйпа чупса 
пырса Нина сарафанне сӗвсе антарчӗ, унтан ӑна хӑй ҫине 
уртрӗ. Вара тӗкёр умёнче мӗн кӑна хӑтланмарӗ-ши! Хӑй пӗр 
камит! Хуҫкаланать, йӑлт-ялт сикет, тӗкӗр ҫинчи ёмёлкине 
чёлхе кӑларса витлет, шухӑша каять, сарафана хӑй ҫумне 
пӑчӑртать. «Эх, мён тери илемлӗ! Эх! Ҫак сарафана тӑхӑнӑт- 
тӑм та хамӑр яла кайӑттӑм. Клубра вечерта пулӑттӑм. Ача
сем эпӗ ятуллӑ тумланнинчен тӗлӗнёччӗҫ. Ташлама чӗнекенӗ- 
сем тата? Мён чухлӗ пулёҫ! Ура тупанё ҫурӑлсах тухё. Таш
лама тухмасӑр кама та пулин кӳрентерме те тивӗ. Ҫу-ук, ҫак 
сарафансӑр манӑн пурнӑҫ та пулмӗ... Тупата вӑрламасӑр тӳ- 
сейместӗп. Мӗнех вара, чӑнах, тытатӑп та вӑрлатӑп акӑ, никам 
та курмасть. Тытсан? Тытсан...»

...Пӗчӗккӗччӗ-ха Санюк ун чухне, нумай пулсан та — 
улт-ҫичӗ ҫултаччӗ. Пёрле вылякан хӑй пекех пӗчёк юлташӗ 
пурччӗ кӳршӗре. Пӗррехинче, ун патне кайсан, урайне пусма 
татӑкёсем сарса пӑрахнӑччӗ, пуҫланнӑччӗ пукане вӑййи! 
Ҫавӑн чухне ӗнтӗ Санюк сӗтел ҫинче выртакан канфета та 
курах кайрӗ. Курчӗ те ҫак канфета ҫиес килнипе 
аптраса ӳкрӗ. Ыйтас — именет, ахалех илес — аван 
мар. Выляс-кулас кӑмӑлӗ унӑн сӳрӗкленчӗ. Куҫа илёртекен 
канфет канӑҫ памасть. Выртать те выртать, чуна вӗчёхтерсе.

Тӑрсан-тӑрсан, юлташӑн асламӑшӗ тинех пӳртрен пӑл- 
тӑра тухрӗ. Санюк чееленчӗ. Тетте кустӑрмана илчӗ те сарла- 
ка сак айнелле кӑлтӑр-р кустарса ячӗ. Вара хӑех тантӑшне:

— Кӗрсе ил-ха ҫав кустӑрмана,— тесе хушрӗ.
Юлташӗ сак айне упаленсе кӗчё. Ҫак вӑхӑтра Санкж сӗ-

тел ҫинчи канфета кап тытрӗ те ҫӑварне персе чикрӗ; чӑп- 
чап чӑмлакаларӗ те тути-масине туймасӑр ҫӑтрӗ. Асламӑшӗ 
пӳрте кӗчӗ. Ун-кун пӑхкаларӗ, канфет ҫуккине ҫийӗнчех 
асӑрхарё:

— Ай-уй, кам хӑямачӗ сӗтел ҫинчи канфетсене ҫаратса 
кайнӑ. Эсир курмарӑр-и, атьсемӗр?— ыйтрӗ кинеми тӗлӗнем 
пек пулса.— Мӗнле намӑс мар, пёр канфетне те хӑварман.

— Сӗтел ҫинче пӗр канфет ҫеҫчӗ-ҫке,— хирёҫлерӗ Санюк.
— Э-э, эсӗ ҫирӗн пулать-ха, эппин.
— Эпё пёр канфетне ҫеҫ ҫи...— Санюк каласа пӗтерейме- 

рӗ, вӑтаннипе пуҫне ҫӗрелле усрӗ.
Тепёр кунне кӳршӗ карчӑкӗ, Санюк амӑшӗ патне кивҫен 

тӑвар ыйтма каҫсан, пёр канфет ҫухалня ҫинчен, вӑррине 
мӗнле тытни ҫинчен каласа пачӗ. Ку хьшара хёрача малта- 
нах пшкленсе итлесе тӑчӗ, хӑйне хытах тивессе кӗтрӗ. Анчах 
амӑшё ахӑлтатса кулса ячӗ те:

— Ара, ах, айван -ҫке! Чее пулаҫҫӗ ӑна пӑртак! Чип- 
чиперех хӑйне хӑй сутать. Тунаҫҫӗ ӑна, пӑрчӑканӑм,— тесе„ 
ачине чуптума тытӑнчӗ. Хӗрин чӗри лӑштах пулчӗ вара.

Нумайччен асӑнса пурӑнчӗ амӑшӗ, Пӗлӗш-мӗн килсенех 
ҫав ӗҫ ҫинчен тапратать. Амӑшӗ ҫапла куларах каласа панӑ 
тӑрӑх, Санюк канфета ыйтмасӑр илсе ҫини пӗрре те усал ӗҫ 
тунине пӗлтермест. Санюк хӑй те ҫаплах ӑнланчӗ.

> Тепринче вара Санюк чӑнахах та тунчӗ. Ун чухне самаях 
ӳснӗччӗ, шкул ачиччӗ. Пӗрле вӗренекен хӗрача шкула шурӑ 
перчетке тӑхӑнса пынӑччӗ. Санюк ӑна тӑхӑнса курас килни- 
пе лара-тӑра пӗлмерӗ. Тӑхӑнса ҫеҫ курни — мӗн вӑл? Ялан- 
лӑхах хӑйне пулсан, селӗмччӗ! Ҫак перчеткене вӑрламасӑр 
тӑма вӑй ҫитереймерӗ. Перчетке ҫухатнӑ хӗрача макӑрма 
луҫларӗ. Санюк тавӑрса памарӗ, тунчӗ. Класри ачасем, алӑк 
умӗнче тӑрса, ухтармасӑр пӗрне те киле кӑларса ямарӗҫ. 
Санюк хӑранипе ун чух чӗтрене ӳкнӗччӗ. Анчах никам ку- 
риччен вӑрланӑ перчеткене шпалер ҫурӑкне пытарма ӗлкӗр- 
чӗ. Вара, ним пулман пек, алӑк умнелле ярт-ярт утса пычӗ 
те тухса вӗҫтерчӗ.

Тепӗр кунне перчеткене киле илсе таврӑнсан, амӑшӗ хӗр- 
не, пурне те ҫапла чеен улталама пултарнӑ тесе, мухтарӗ ҫеҫ (

Ҫапларах ёҫсем пулса иртнӗччӗ Санюкӑн маларах. Унтан- 
па вӑл ӗнтӗ пысӑкланнӑ, улттӑмӗш класа вӗренсе ҫитнӗ, ача- 
еемпе пӗрле интернатра пурӑнать. Анчах, ҫын япалине куҫ 
хывсан, халӗ те вӑрламасӑр тӳсеймест-мӗн.

Авӑ пушӑ класра пӗр-пӗччен йӑтпӑнса ларать вӑл, юлта-

шӗсенчен пытаннӑ. Аллинче увӑн — Нина сарафанё. «Аркин- 
чи пӗр рет хӑюне сӳтсе илсен, сарафана никам та паллай- 
мӗ»,— тесе шухӑшлать Санюк. Пӑр-р, пӑр-р сӳтет ҫӳлти рет 
хӑюне. Тепӗр шит тӑршшӗ ҫеҫ юлчӗ сӳтмелли. Халь-халь ӗҫ 
вӗҫленмелле. Пулмарӗ. Класс алӑкӗ уҫӑлса кайрӗ те хӑйпе 
пёр пӳлӗмре пурӑнакан хӗрачасем шавласа кёчӗҫ.

— Кунта ларать-ҫке вӑл,— терӗҫ вӗсем, Санюка курсаи,— 
Сана шыраса эпир шалт ывӑнтӑмӑр.

Санюк, ырра мара сиссе, ура ҫине йӑпӑр-япӑрах сиксе 
тӑчӗ, сарафанне хыпаланса саппун айне пӗтӗрсе чикрё.

Хӗрачасем пырса тӑнӑ-тӑман хыпаланса ыйтрёҫ:
— Санюк, эсӗ Нинӑн хӗрлӗ ҫеҫкеллӗ сарафанне илмен-и?
Вӑл тунчӗ. Хӑвӑрттӑн кӑна:
— Ҫын япалине тытасси ман йӑлара ҫук,—терӗ.
— Эх, пӗлӗттӗм кам вӑрланине...— хурланчӗ Нина.
Юлташӗсем ӑна лӑплантараҫҫӗ:
— Хыпӑнсах ан ҫун-ха, тупӑнӗ,— теҫҫӗ.
Тамара урайӗнче кӗске-кӗске ҫип татӑкёсем выртнине 

тата Санюкӑн саппунӗ айӗнчен шурӑ хӑю тӑсӑлса тӑнине 
курах кайрӗ. Ыттисем те асӑрхарӗҫ курӑнать. Хӑшпӗрисем 
сисрӗҫ пулас. Иккӗн-виҫҫӗн хӑйӑва ячёҫ тытрӗҫ. Саппун 
айӗнчен тӗркем тухса ӳкрё. Пӑхаҫҫӗ — Нина сарафанӗ. Пё- 
тӗмпех ӑнланчӗҫ хӗрачасем, ятлама тытӑнчӗҫ.

— Кукӑр алӑллӑ хӗрача!
— Текех пирӗн хушӑра вӑрӑ ан пултӑр!
— Интернатран кӑларса ямалла!
— Милицие пӗлтермелле! Тытса хупчӑр!
— Вӗрентмелле ӑна пӗрре лайӑхрах, нихҫан ан мантӑр.
Санюкӑн кӑкӑрӗнче чӑн-чӑн чӗре мар иккен. чӑх чӗри

ҫеҫ. Вӑл ытла та кӗлттем, тӑр-тӑр-р чӗтрет, чуна шиклентерет. 
Аҫта кайса кӗчӗ-ши хаваслӑхё, хӑюлӑхӗ? Паҫӑр кӑна вӑл 
тӗкёр умӗнче, хӑй ҫине сарафан уртса, тӑррин-тӑррин сикет- 
чӗ, куҫё ҫутӑ ҫӑлтӑр евӗр йӑлкӑшатчӗ. Палласа илеймӗн, 
хӗрачасем умӗнче тӑракан Санюк мар, пачах ютскер. Вӑл 
куҫ умӗнчех тӗршӗнсе пӗрӗнчӗ, мӗскӗнленчӗ.

— Э-э-эп... эпӗ ил-илмен,— тет вӑл. Унӑн сасси чӗтренсе, 
урмӑшса тухать. Мӗскӗнӗн куҫӗ те ылмашӑнса пӑхать.

— Тунма намӑс та мар-и?!— вирлӗн хӑтӑрчё пӗри.
Вӑрӑ хӗрача чёркуҫленсе ларчӗ. Йӗре-йӗре каҫарма тилмӗ-

рет, милицие тыттарса ан ярӑр тесе ӳкӗтлет.
— Тьфу, ирсӗр!— тет Нина, тутине пӑрса,— вӑрӑ ҫынсем 

ҫакнашкал этем иленкинчен тухаҫҫӗ-ҫке.

Йӗрсе ларакан Санюк ҫине йӗрӗнсе пӑхса тӑнӑ хыҫҫӑн 
хӗрачасем тек сӑмах чӗнмерӗҫ, сарафана илсе тухса кайрӗҫ. 
Мён пулса иртни ҫинчен вожатӑя каласа пачӗҫ.

— Пӗррелӗхе каҫарӑр,— терӗ вӑл ачасене йӑвашшӑн.— 
Интернатран кӑларса ярас тӗлӗшпе те сӑмах хускатар мар. 
Эсир ӑна хӑйӗн инкекӗпе тӑр-пӗччен пӑрахса хӑварнӑ. Ку 
аван темелле. Лартӑр-ха кулянса. Юлташсӑр, пӗччен пурнӑҫра 
ҫӑмӑл мар. Тен, ӑнланӗ йӑнӑш ӗҫ тунине.

Ҫакӑн хыҫҫӑн Санюк чылай вӑхӑт хушши юлташӗсен куҫ 
тёлне пулма шикленсе ҫӳрерӗ. Такама вӑратасран именнӗ 
евӗр, шаппӑн ҫеҫ калаҫать, ерипен кӑна утать, чупмасть те, 
сиккелемест те. Вожатӑй ӑна тек концертра ташлама сцена 
ҫине кӑлармарӗ. Малтанхи пек пуҫне каҫӑртмасть халь Са
нюк, ҫухалнӑ япалана шыранӑ пек ялан ҫӗрелле пӑхать. 
Никам та унпа ҫӳресшӗн мар.

Тантӑшӗсем Санюка сӑнаҫҫӗ-сӑнаҫҫӗ те хӗрхенеҫҫӗ. «Ку- 
нашкал ҫын пачах ютшӑнса каять. Ҫитет ӑна кун чухлӗ 
асапланнипе те»,— терӗҫ вӗсем, пӗрле пухӑнеа калаҫнӑ чух. 
Ҫапла, юлташӗсем ӑна каҫарчӗҫ, Нинӑпа Тамара каллех Са
нюка хӑйсен туслӑ йышне йышӑнчӗҫ.

*  *  *

Пурнӑҫ нихӑҫан та тӳлек ҫанталӑкри кӳлӗ пек лӑпкӑн 
тӑмасть. «Пионерская правда» хаҫатра ҫыру пичетленсе тух- 
нӑ хыҫҫӑн Тамара ячӗпе, дружина ячӗпе ҫыру килме тытӑн- 
чӗ! Аҫтан кӑна килмест пулӗ, кам кӑна ҫырмасть-тӗр?! Пио- 
нерсемшӗн ку пцтӗ пысӑк савӑнӑҫ пулса тӑчӗ. Нихӑҫан та 
шкула ҫавӑн чухлӗ ҫыру килмен. Хӑшпӗрисем Тамарӑпа 
туслӑ пулма ӗмӗтленеҫҫӗ, теприсем иионерсене пархатарлӑ 
ӗҫшӗн тав тӑваҫҫӗ, виҫҫӗмӗшсем ҫавнашкал мухтавлӑ ёҫе 
мӗнле йӗркелессине вӗрентме ыйтаҫҫӗ.
V Пӗррехинче Тамарӑна почтальон извещени парса хӑварчӗ. 

Почтӑна укҫа пырса илме чӗнеҫҫӗ. Пилӗк тенкӗ. Шкул ачи- 
шӗн ку пӗчӗк укҫа мар. Укҫи камран тата? Хура тинёсри 
морякран. «Тӑлӑх ачан пурнӑҫӗ мӗн тӗшне тӑнине питӗ ла- 
йӑх пёлетёп. Илсе ҫи канфет. Пысӑк пул, хӗрӗм»,— тесе ҫыр- 
нӑ моряк. Тамара ҫакӑншӑн ҫав тери хӗпӗртерӗ. Таҫтан аяк- 
ран ӑна ашшӗ пӑхса тӑнӑнах, хӗрхеннӗнех туйӑнчӗ.

— Канфет илместӗп,— тет Тамара, пилӗк тенкӗлӗх вӗр- 
ҫӗнӗ хут укҫана ҫавӑркаласа пӑхса.— Канфета ҫиен те яран, 
ним пайти те ҫук. Эпӗ кӗнеке туянатӑп, тата юратнӑ кукама- 
йӑма парне — тутӑр.

Тусӗсем Тамарӑпа килӗшеҫҫӗ, унпа пӗрле савӑнаҫҫӗ,
Укҫа илсен, тепӗр темиҫе кунран, уроксем хыҫҫӑн Тамара 

магазина кайма пуҫтарӑнчӗ. Юлташӗсем илсе панӑ ҫӑматне;, 
пустав пальтине тӑхӑнчӗ, луҫне ҫӑм тутӑр ҫыхрӗ. Сумлӑ пар
не илме мӗнле хӑраххӑн кайӑн-ха? Парне таврашне, йышпа 
пӗрле канашласа, чи илемлине суйласа илме пӗлмелле. Тух
са кайиччен тӗрӗслемелле, укҫи манса ан юлтӑр. Укҫи таҫта 
мар, тумбочка еунтӑхӗнче, шӑрпӑк мартинче. Тамара куруп- 
кана илсе уҫса пӑхрӗ. Анчах шартах сикрӗ! Курупка пуш- 
пушах! Укҫа ҫухалнӑ, ӑна такам вӑрланӑ.

Тамара хӑйӗн кравачӗ ҫине ӳпне выртрӗ те тытӑнчӗ татӑл- 
са макӑрма... Уншӑн укҫапа пӗрле ӑна хӗрхенекен хаклӑ ҫын, 
моряк, ҫухалнӑнах туйӑнчӗ.

Шӑв-шава илтсе, юнашарти пӳлёмрен арҫын ачасем те 
пычӗҫ. Укҫа ҫухалнӑшӑн пурте хуйха ӳкрёҫ. Вӑрлакана 
ӳпкелешсе калаҫрӗҫ.

— Еам хӑямачӗ илчӗ-ши?— тет Нина, хурланса.
— Пӗлме хӗн, аллине хурса хӑварман,— тет тепри.
— Халӑхра ахаль каламаҫҫӗ иккен: вӑрлаканӑн пӗр ҫы- 

лӑх, ҫухалаканӑн — ҫӗр.
Каҫӑр сӑмсаллӑ ача Тамарӑна та, ытти ачасене те лӑп- 

ланма хушрӗ те ҫапла сӗнӳ пачӗ:
— Морякӗ патне мӗн пулса иртни ҫинчен ҫырас, тупата, 

ним мар тепӗр пилӗк тенкӗ ярса парать.
Анчах та ҫак ачана ҫийӗнчех хӑтӑрса тӑкрӗҫ:
— Айван! Ассӑр калаҫан!
— Пёр пӳтсӗр ача пӗтӗм йыша варалать, намӑса ярать. 

Вӑрланӑ ҫыннин халӗ хуть тавӑрса парасчӗ!
Ачасем хӑйсене лайӑх мар туяҫҫӗ. Пӗр-пӗрне куҫран пӑх- 

ма та имении сисӗнет. Анчах укҫине паракан тупӑнмарё.
Пионерсем, вожатӑйпа канашласа пӑхма коридора тухрӗҫ.
— Каллех Санюк илмен-ши? Ҫавӑнтан хытарса ыйтмал- 

ла мар-ши?— пӑшӑлтатса калаҫрӗҫ вӗсем.
— Юрамасть ун пек. Тытман вӑрӑ — вӑрӑ мар. Чӑннипе 

вӑл илмен пулсан? Адла зпир ҫынна пётерсе лартма пулта- 
ратлӑр.

Ушкӑн ниепле те лӑпланаймасть. Тем тӗрлӗ те шухӑшласа 
лӑхнӑ ӗнтӗ. Уоси ҫук.

— Манӑн пӗр сӗнӳ пур,— хӑюсӑррӑн чӗнчӗ Нина.
— Пӗлтер хӑвӑртрах!— шавларӗҫ.
— Итлӗр эллин: Тамара валли укҫа хамӑртан пухас. Кам 

мӗн чухлӗ пама пултарать, патӑр.

Унччен те пулмарӗ, оарӑ ҫӳҫлӗ Мӗтри, ҫӗлӗкне хывса, 
Нина умне тӑсрӗ.

— Парӑр,— терӗ. Хӑй ҫавӑнтах вак укҫасем ҫӗлӗк ӑшне 
чӑнкӑртаттарса ячӗ.

Тантӑшсем пурте кӗсъе тӗпне хыпашлама тытӑнчӗҫ.
Ку таранччен калаҫӑва хутшӑнмасӑр, чӳрече умӗнче ура- 

малла пӑхоа таракан Санюк ачасем еннелле вӑрт ҫаврӑнчӗ. 
Унтан, пуҫне йӑлт ҫӗклесе, самант пурне те куҫран пӑхса 
тухоа, пӑлханнӑ сасӑпа:

— Чим, Мӗтри, ан васка. Вак укҫуна ил те ҫӗлӗкне тӑ- 
хӑн.— терӗ.

Лешӗ итлерӗ. Пурте малалла мӗн пуласса кётеҫҫӗ. Шӑп.
— Тамара укҫине эпӗ вӑрларӑм.
Санюк «илтӗм» тесе те каламарӗ, «вӑрларӑм» темех хӑю 

ҫитерчӗ. Чӑн калани ачасене тӗлӗнтерчӗ. Вара вӑрӑ хӗрача 
кӑшт айккинелле пӑрӑнчӗ те хӗвӗнчен пилёк тенкӗлӗх хут 
укҫа туртса кӑларчӗ.

Тамара, ҫакна курсан, вырӑн ҫинчен сиксе тӑчӗ. Аллине 
тӑсса хаваслӑн кӑшкӑрса ячӗ:

— Чӑн та ман укҫа! Ав, вӗр-ҫӗнни! Кӳр часрах!
Санюк укҫана памарӗ. Тутине тӑп ҫыртса лартнӑскер,

укҫана ҫурмаран хуҫлатса икӗ аллипе тытрё те, никам та 
сиссе юлаймарӗ, ча-а-ар чӗрчӗ.

— Мӗн тӑватӑн эсӗ?— труках кӑшкӑрса пӑрахрӗҫ ӑна.
— Намӑс мар-и сана укҫа чӗрме? Чарӑннӑ пул халех 

пӳтсӗрленме,— хытарса каларӗ Валентина Михайловна.
Кӑлӑхах. Санюк хӑнк та тумарӗ. Укҫана пӗчӗк татӑк 

пуличченех чӗрсе вакласан сӑмах хушрӗ:
— Каҫарӑр мана ӑссӑра, Валентина Михайловна, ачасем, 

эсир те. Укҫа чёртём тесе ан шутлӑр. Эпё хам вӗчӗхнине, 
ӑмсаннине чӗрсе вакларӑм. Сана укҫа паратӑп,— терӗ хайхи- 
скер Тамарӑна. Калаҫнӑҫемӗн Санюкӑн пичӗ-куҫӗ ҫуталса 
кайрӗ. Ҫӑмӑллӑн сывласа ячӗ. Вара савӑнӑҫлӑ сасӑпа каларӗ:

— Киле каятӑп та укҫа перекетлемелли кушака вататӑп. 
Пӗлсех тӑратӑп, унта манӑн укҫа ҫителӗклех... Эмел курӑкӗ, 
йӗкел пухеа панӑшӑн илнӗ укҫа унта упранать.

Ним чӗнме пӗлмерёҫ. Вӗсене пилӗк тенкӗ шел мар, ҫын 
юоанни паха. Юлташне ӗненеҫҫӗ: унан кӗвӗҫ куҫӗ хупӑнчӗ, 
кукӑр алли тӳрленчӗ.

6 . Хӑюллӑ пионер.



ХАШЁ ЫТЛАРАХ ЮРАТАТЬ?

Калав

Пирён килте хӑнасем — Ларисӑпа Таня.
— Тавтапуҫ,— тет асанне хӗрачасем хаваслӑн вылянине 

пӑхса тӑнӑҫемӗн.— Сывалчӗҫ.
Виҫӗмкуп пурте хыпса ҫунтӑмӑр. Ара, вӑрмантан хурӑн 

ҫырли татеа килсен чиперех сӗтле ҫирӗмӗр, тем пулчӗ каҫхи 
кӳлӗм: пёҫертрӗ пӑрахрӗ. Иккӗшӗ те хӑсаҫҫӗ. Кашнинех уй- 
рӑм пӳлӗмсене вырттартӑмӑр. Тухтӑра чӗнчӗҫ. Вӑл тимлӗн 
тёрӗслерӗ. Вара, хыҫалти пӳлӗме тухсан, ҫапла каларӗ врач:

— Хыпӑнса ӳкни кӑлӑхах. Пӑшӑрханмалли нимех те ҫук. 
Упки-чӗри аванах. Ача-пӑчана пулкалать ун пекки. Ытларах 
утни юраман^тӑр, Иртет.

Анчах та хӑй хутсем ҫырса хӑварчӗ. Эмелне илсе ӗҫтер- 
меллех имӗш.

Лариса ҫывӑрма та пӗлмерӗ, йӗрет, кӑшкӑрать.
— Аннене телефонпа шӑнкӑравлӑр!— тет.— Эпӗ чирле- 

нине пӗлтерӗр. Самолетпа вӗҫсе килтӗр!
Ним парса лӑплантараймастпӑр.
Таня лӑпкӑн выртать. Шыв ӗҫтерме кӗрсен те, шӑппӑн 

кӑна калаҫать:
— Часах иртет. Ҫырлине нумайрах ҫирём. Ҫавӑнпа кӑшг 

вар-хырӑм ыратрӗ пулӗ.

Йӑпататпӑр ӑна. Асанне ҫурӑмран лӑпкаса ачашлать.
— Асанне,— чӗнет вӑл,— эпӗ чирлени ҫинчвн аннене тем 

тусан та ан пӗлтерӗрех. Унӑн чӗри ҫав тери хавшак. Хӑрани- 
пе таҫта чярлесе ӳкӗ.

— Ӑслӑ калаҫан мӑнукӑм,— тет асанне.— Ытахальтен 
чӑрмангарма юрамасть аннесене.

Ҫын хуйхи-суйхине хӑвӑрт тавҫӑрса илет пирӗн асанне. 
Лайӑх этем вӑл. Чунтан хисеплетпӗр ӑна. «Кил-ҫуртӑн ырӑ 
пирӗшти вӑл»,— тет вара анне, ун пирки сӑмах-юмах тап- 
ратсан. Пурне те тӑвать вӑл. Пӳрте-ҫурта тирпейлет, ӑшӑтать, 
тутлӑ апат-ҫимӗҫ пӗҫерет. Асанне пирӗнпе пурӑннишӗн чун
тан савӑнатӑп. Вӑл Лариоӑсем е Таньӑсем патӗнче пурӑнма 
пултарать. Ара, пирӗн аттесем пурте асаннен ывӑлӗсем-ҫке.

— Кинемей, кайса пурӑн-ха хулана,— теҫҫӗ вара хӑшпӗр 
чух кӳршӗ хӗрарӑмӗсем.— Е ывӑлун ывӑлне пӑрахса хӑва- 
раймастӑн?

Кӑна ман пирки сӑмах тӗртеҫҫӗ ӗнтӗ. Ах, тарӑхас килет- 
ҫке ҫавӑн пек этемсене. Юрать-ха, асанне кирлӗ пек тавӑрсз 
калама пӗлет:

— Яла ытараймастӑп-ҫке. Сывлӑшӗ шӑп — симпыл. Ку- 
;рас килсен, килччӗр хӑйсем. Тарават пӑхса ярӑпӑр.

Тӗрӗс пуплет асанне. Унӑн ывӑлӗсем ҫемйипех килни— 
пирӗншён уяв. Кӑҫал ҫуллахи каникул вӑхӑтӗнче килчӗҫ 
вӗсем. Асанне калашле, симпыллӑ сывлӑшпа сывлама хёр- 
ачисене хӑварчӗҫ.

Лариса — Шупашкарта, Таня — Ҫӗмӗрлере пурӑнать. 
Иккӗш те вӗренеҫҫӗ, пиллӗкмӗш класа куҫнӑ. Хёрачасем пёр 
сӑнлах. Ҫивӗчӗсем вӑрӑм. Аякран паллаймӑн та.

V Таня ни мӑнтӑр, ни хыткан мар. Вӑйлӑ. Арҫын ачасемпе 
кӗрешет. Эпӗ унтан пӗр ҫул аслӑ, ҫапах та вӑл мана ним мар 
ҫӗнет.

Лариса имшеркке. Унӑн пӗр пӗрчӗ вӑй та ҫук-тӑр. Мён- 
шӗн вӑйсӑр-ха вӑл? Кунӗн-ҫӗрӗн канфет ӗмет хӑй. Чӑмата- 
нӗнче унӑн туллиех канфет, шоколад та пур. Канфечёсем 
илемлӗ хутлӑ.

— Унӑн амӑшӗ инженер,— теҫҫё кӳрӗш-арӑшсем.— Ҫа- 
вӑнпа та хӗрне канфет ҫеҫ ҫитерет.

— Пӗрмай пылак ӗмнёрен ырханкка эсӗ, Лариса. Пӑрах, 
тек ан ҫи канфет,— хушать асанне ӑна.

Итлемест Лариса. Шав чаплаттарса чӑмласа ҫӳрет.
— Аннӳ юратать те-ха сана. Лариса, эсӗ ху юрататӑн-и 

ӑна?— ыйтать унтан ман атте.

— Аннене питӗ-питӗ юрататӑп!— тет Лариса.
— Ёненместӗп,— хушса хурать асанне.— Суян. Эсӗ аннӳ- 

не юратмастӑн.
Лариса килёшмест. Вӑл тарӑхнипе урипе тапӑртатса ят- 

лаҫма тытӑнчӗ:
— Эпё аннене юрататӑп!— тет куҫҫулӗ витёр.— Таня, ав, 

чӑнах та юратмасть. Чирлесен те амӑшне чёнсе килме чарчё. 
Вӑл амӑшне курасшӑн та пулмарё. Эпё аннене юрататапГ 
Юрататӑп!

V  Таня ним те хуравламарё, тавлашмарё. Тӑрать чӗнмесӗр, 
куҫне мӑч-мӑч хупкаласа.

Тӗлӗнмелле. Мӗншӗн асанне Ларисӑна «...Суян. Эсӗ аннӳ- 
не юратмастӑн»,— тесе каларӗ? Чӑнах, вӗсенчен хӑшӗ амӑш- 
не ытларах юратать?



КАМ АЙАПЛА?
Калав

Ешӗл вӑрман. Мён тери хитре! Чӗлтӗрти чечексем куҫа 
илӗртеҫҫӗ. Кайӑксен ҫепӗҫ юррине итлеме хӑй мӗне тӑрать!

Умра пысӑк сукмак. Вӑл уҫланкӑна илсе тухать. Кунта 
пионер лагерӗ вырнаҫнӑ. Ҫамрӑк улмуҫҫисем хушшинче пы- 
сӑк чул ҫуртсем, пиртен карнӑ ӳплесем. Пӗр кӗтесре — ҫул- 
лахи эстрада сцени. Ун умёнче речӗпех тенкелсем, тенкел- 
сем. Паян концерт пулать. Артистсем таҫтан килнисем мар, 
пӗрле канакан юлташсем.

Шӑрӑх. Йӗри-тавра кашласа ларакан ватӑ юмансем те 
сулхӑнлатаймаҫҫӗ. Хӗвел хӗртсе пӑхать. Калӑн: вӑл ӳплесем- 
пе ҫуртсем хушшинче хӗрлӗ галстуклӑ пионерсене тинкерсе 
шырать тесе. Ӑнланаймасть ӗнтӗ. Халӗ ачасем кӑнтӑр апачӗ

хыҫҫӑн канаҫҫӗ. Тутлӑ ыйхӑра вёсем. Ҫапла, ниҫта та пёр ача 
курӑнмасть. Тӗрёсех-ши ку? Ёненмесӗр тепӗр хут пӑхса ту- 
хар. Чим, ҫуллахи эстрадӑра, малтанхи ретри тенкел умӗнче, 
пӗри мӑдггӑртатать. Кам ара вӑл? Э-э, пӗрремӗш палатӑри 
Курье. Мӗн тӑвать ара вӑл? Тенкел ҫурӑкне патак чиксе лар- 
тасшӑн тӑрмашать. Аллинче темиҫе патак. Пӳрне тӑршши- 
сем, пӗчӗкреххисем, вӑрӑмраххисем пур. Кашниех тӗрӗслет; 
тенкел ҫурӑкне савӑл пек чӑнк кӗрсе ларчӗҫ-ши шӗвӗр патак- 
сем? Ҫук ҫав, патакӗсем, ав, тӗкеннӗ-тӗкӗнменех тайӑлаҫҫӗ.

— Эх, ҫӗҫӗччӗ!— мӑкӑртатать Курье.— Чакаласа ҫурӑкне 
аслӑлатӑттӑм.

Мӗне кирлӗ-ха тенкел ҫурӑкне патак савӑл лартма?
Ҫын шухӑшне аякранах тавҫӑрса илме май пулсан, ҫакна 

пӗлнӗ пулӑттӑмӑр: Курье юлташӗсене Генӑран култарасшӑн. 
Мӗншӗн? Ёҫ-пуҫ ҫапла пуҫланнӑ: Курье ялти тантӑшӗсем 
хушшинче чи вӑйли. Унпа ҫыхланма пурте хӑраҫҫӗ. Лагерьте 
вӑл ҫакӑн ҫинчен пурне те каласа ҫӳрерӗ.

— Мухтаниччен, кӑтарт хӑвӑн вӑйна,— терӗ ӑна пёрре- 
хинче Гена.

— Хӑрамастӑн-и ачасем куласран? Эпё сана самант хам 
ая пӗтӗрсе чикетӗп,— сатурланчӗ Курье.— Ан тытӑн. Намӑс 
курӑн. Хӑв хулӑ пек ҫинҫешке. Ҫакна ан ман.

Гена парӑнмарӗ. Тытӑнчӗҫ. Ҫатӑрласа ярса тытрӗҫ пӗр- 
пӗрне пилӗкрен. Эх, мекеҫленеҫҫӗ. Генӑн юлташӗсем пухӑннӑ 
та сӑнаса тӑраҫҫӗ. Хушӑран ӑна хавхалантарса та илеҫҫӗ.

Малтанласа Курье ҫӗнтерессе туйрӗ. Ҫавӑнпа та Генӑна 
йӗплесе илчӗ:

— Манпа кӗрешес-тӗк пулӑ ҫӑвӗ нумайрах ӗҫмелле, юл- 
таш.

1/Унччен те пулмарӗ, Гена ҫавӑрчӗ те ҫапрё ҫурӑм ҫине 
Курьене.

— Маттур Гена! Маггур! Урра!— кӑшкӑрчӗҫ тусӗсем.
— Сана пулӑ ҫӑвӗ ӗҫтеретпӗр! Ха-ха-ха!— кулчӗҫ Курье- 

рен.
Ҫакӑн хыҫҫӑн Курье вӗчӗхсе ҫӳрекен пулчӗ. Генӑна мӑш- 

кӑл кӑтартасшӑн, унтан култарасшӑн ачасене. Мӗнле майпа? 
Тупнӑ вӑл шухӑшласа. Тенкел ҫурӑкне чикнӗ патак ҫине ла- 
рать те Гена ҫухӑрса ярать, ыратнине тӳсеймесӗр йӗрет. Ар- 
ҫын ача макӑрни килӗшӳсӗр. Вара пурте ахӑлтатса кулӗҫ 
унтан.

Курье «капкӑн» лартнӑ вырӑна хупах ҫулҫипе витсе хӑ- 
варчӗ. Капла ним те паллӑ мар.

Пӗр-ик сехет иртрӗ. Ёнтӗ концерта пухӑнма вӑхӑт.
— Гена, малти ретре ларӑпӑр,— ӳкӗтлет Курье.— Пурте 

пырӑр. Эпӗ вырӑн йышӑнма каятӑп.
Ҫитрӗ вӗҫтерсе Курье ҫуллахи эстрадӑна. Пӑхрӗ. Ҫулҫӑ 

витнӗ вырӑн ҫаплипех. Куракансем пухӑнма тытӑнчӗҫ. Курье 
малги рете яхӑнне те ямасть ачасене. Лешсем ятлаҫаҫҫӗ. 
Кӗтет Курье. Тинех ҫитрӗ Гена юлташӗсемпе. Курье курах 
кайрӗ: Гена аллинче — чӑпар кайӑк! Сырса илчӗҫ Генӑна 
пурте. Курье те сиксе тӑчӗ. Мӗнле кайӑк?

Ҫак вӑхӑтра сцена ҫине концерта ертсе пыракан тухрӗ. 
Ачасем хӑйсен вырӑнне саланчӗҫ.

Курьен хайхи таната шухӑшӗ тем вӑхӑтра пуҫран тухса 
ӳкнӗ. Ларать чупса пырса ним уямасӑр... Анчах ҫӗлен сӑхнӑн 
кӑшкӑрса ярать. Вӑл иккен хупах ҫулҫи ҫине хӑй ларнӑ. 
Ыратнине тӳсеймен енне макӑрса, уксахласа сцена хыҫнелле 
уттарчӗ.

Кам айӑплӑ? Ахаль каламаҫҫӗ ҫав: ҫын валли шӑтӑк ан 
чав, унта хӑв кёрсе ӳкӗн.



ХӐЮЛЛА ПИОНЕР
ВЫЛЯК АНСЕМ:

Милиционер — 25— 30 ҫулта.
Арҫын ача — 10— 11 ҫултискер. Пионер галстукӗ ҫыхнӑ.

Милиционер лӑпчӑннӑ та хӑйӗн мотоциклне (е велосипедне) юсать. Ун пат
не арҫын ача йӑпшӑнса утса пырать. Хӑй унталла-кунталла пӑхать, ҫын- 

сем курасран хӑрать. Йывӑҫ тӗми хыҫнерех пытанать.

АРҪЫН АЧА (шӑппӑн.). Милиционер пичче, милиционер 
пичче!

МИЛИЦИОНЕР (ярт тӑратъ, унталла-кунталла пахать). 
Кам чёнет мана?

АРҪЫН АЧА (каллех шӑппӑн). Эпӗ, эпӗ!
МИЛИЦИОНЕР (ачана курах каять. Тӗлӗнет). Мён пит 

шӑппӑн калаҫан эсӗ?
АРҪЫН АЧА (милиционера кӑчӑк туртать). Кил-ха кунта, 

милиционер пичче.
МИЛИЦИОНЕР. Ху кил. Ман вӑхӑт ҫук. Мотоцикл ванса 

кайрё ав. (Каллех мотоцикл винчӗсене пӑркалама пуҫлатъ.)
Арҫын ача чӗрне вӗҫҫӗн пускаласа пырать.

АРҪЫН АЧА. Милиционер пичче, эсӗ сӑмакун юхтаракан- 
сене тытма килмен пулӗ те?

МИЛИЦИОНЕР (ӗҫ пӑрахса). Ун пеккисем пур-и мӗн?
АРҪЫН АЧА. Пур.
МИЛИЦИОНЕР. Камсем юхтараҫҫӗ вара сӑмакунне?
АРҪЫН АЧА. Пирӗн аттепе анне.
МИЛИЦИОНЕР (тӗлӗнсе). Аҫупа аннӳ?
АРҪЫН АЧА. Алай, аттепе анне.
МИЛИЦИОНЕР. Аҫта юхтараҫҫӗ вӗсем?
АРҪЫН АЧА (милиционер хӑлхи патне кармашать. Ҫитей- 

мест. Милиционерё хӑй пӗшкӗнет). Сад пахчинчи мунчара.
МИЛИЦИОНЕР. Вӑт шелмӗсем, ӑҫта вырнаҫнӑ!
АРҪЫН АЧА. Каятӑн-и тытма?
МИЛИЦИОНЕР. Каятӑп. Вӗсем закона пӑсакансем.
АРҪЫН АЧА. Каятӑн пулсан, эпӗ хыпарлани ҫинчен анне- 

пе аттене ан кала вара.
МИЛИЦИОНЕР. Эх, эсё те ҫав. Ху — пионер. Хёрлё гал- 

стукпа. Аҫупа аннӳн киревсӗр ӗҫӗ ҫинчен калама хӑрамарӑн 
пулсан, халӗ ан шиклен ӗнтӗ.

АРҪЫН АЧА. Шикленсе мар, ҫапах та...
МИЛИЦИОНЕР (ачана куҫран пӑхкалатъ). Юрӗ-ҫке, эппин, 

каламӑп. Аҫта-ха сирӗн мунчӑр? Аҫтан каймалла?
АРҪЫН АЧА (айккинелле тёллесе). Ав, ав ҫав сад пахчин- 

че. Карти урлӑ тӳрех каҫӑр.



ХЕРАЧАНА ҪУЛ ПАРАТЬ

ВЫЛЯКАНСЕМ:
Верук — стена хаҫат редакторе. 6-мӗш класра вёренет.
Толя — 6-мёш класс ачи.

Сётел хушшинче Верук пёчченех ларать. Ун умӗнче «Лайӑх вёренесси- 
шён» стена хаҫат. Верук тем сӑрлакалать, тем хураткалать.

ВЕРУК. Ах, ку редактор пурнӑҫӗ, ытла кансёр. Каллех 
пуш вырӑк юлчё.

Толя васкаса кёрет.

ТОЛЯ. Сывӑ пултӑр, редактор! Урра!
ВЕРУК. Мён пит савӑнӑҫлӑ эсё, Толя?
ТОЛЯ. Тӗлӗнмелле чаплӑ заметка ҫыртӑм! Во! Кирлё-и 

сана хаҫат валли?
ВЕРУК. Паллах, кирлё. Анчах, мён ҫинчен?
ТОЛЯ. Тема, тема мӗнли! Пёр кашӑк ҫупа ҫӑтса ямалла. 
ВЕРУК. Мён ҫинчен? Кала хӑвӑртрах.
ТОЛЯ. Вӑйсӑррисене хӳтӗлес пирки.
ВЕРУК. Камсем вӗсем, вӑйсӑррисем?
ТОЛЯ. Мёнле камсем? Эсир — хёрачасем.

ВЕРУК. Э-э-э. Ҫавӑн пек кала та, шухӑшласа тупнӑ —■ 
«вӑйсӑррисене».

ТОЛЯ. Вуласа парас-и?
ВЕРУК. Вула, савӑнсах итлетӗп.
ТОЛЯ. Тимдӗн тӑнла, Верук, тимлӗн. (Каҫӑрӑлса тӑратъ те 

еулама тытӑнатъ.) «Юлташсем, арҫын ачасем! Пирӗн хушӑра 
калама ҫук черчен чечексем ӳсеҫҫӗ. Тепӗр тӗрлӗ каласан — 
хӗрачасем. Вӗсене тивме юрамасть. Пӗррехинче, Ванюк, сӗм- 
сӗрккескер, алӑкран хӑй малтан чупса кӗчӗ. Апла юрать-и 
вара? Юрамасть. Сӑпайлӑ пулӑр, арҫын ачасем, хӗрачасене 
ҫул парӑр!» (Верук еннелле хутне тӑсатъ, мӑнаҫлӑн ыйтать.) 
Мӗнле, лайӑх-и? Эпӗ, эпӗ хам хӗрачасене ҫав тери хисепле- 
тӗп... Кирек хӑҫан та вёсен хутне кӗретӗп. Ванюк вара... Ну, 
мёнле, ку заметка стена хаҫатне юрӑхлӑ-и?

ВЕРУК. Ман шутпа начарах мар пек.
ТОЛЯ. Илес пулсан ил; илмесен, каялла кёсъене чиксе 

хума та пултаратӑп.
ВЕРУК (илет). Кӳр. Толя, эсё киле каятӑн-и?
ТОЛЯ (мӑнаҫлӑн). Киле.
ВЕРУК. Тӑхта. (Чӳречерен пӑхса илет.) Каҫ пулчё. Пёччен 

хӑратӑп. Пӗрле кайӑпӑр, юрё-и?
ТОЛЯ. Эпё сана ӑсатса яратӑп, манпа ан хӑра, Верук.

Верук васкасах пальто тӑхӑнать, стена хаҫатне пӗтӗрсе хул айне хёстерет.

ВЕРУК. Ку сан заметкуна, Толя, килте редакцилетёп.

Верук Тольӑн заметкине пальто кёсйине чикет.

ТОЛЯ. Хӑвӑн кӑмӑлу. Эпё ҫырнӑ, кирек ӑҫта редакциле.

Тухса каяҫҫӗ. Чаршав хупӑнать. Чаршав умне Тольӑпа Верук тухаҫҫё.
Малта — Толя.

ВЕРУК. Фу-у! Ҫил касса татмаллах вӑйлӑ вёрет. Юр пёрчи 
кёрпе пек хытӑ, куҫа уҫма памасть.

ТОЛЯ. Ман хыҫран ут, ман хыҫран.

Сасартӑк йытӑ вӗрнӗ сасӑ илтӗнсе каять.

ВЕРУК. Ой, йытӑ вӗрет!
ТОЛЯ (тӑпах чарӑнса). Йытӑ?
ВЕРУК. Йытӑран хӑранӑ пек нимрен те хӑрамастӑп.

ТОЛЯ (чӗтрекен сасӑпа). В-верук! В-ерук, и-ирт-ха ма-ма- 
лалла. Хӗ-хӗрачасене эпӗ ҫ-ҫул па-пама хӑ-нӑ-нӑхнӑ.

ВЕРУК (Толъӑран мала иртет, йытӑ вёрнё еннелле пӑхатъ). 
Кам йытти ку? Чим-ха, Ваҫли пиччесен йытти пулас!

ТОЛЯ. Т-темӗн. (Каялла ҫаврӑна-ҫаврӑна пӑхса, Верук 
хыҫҫӑн пырать-пыратъ те унтан ӑҫтан килнӗ, ҫавӑнталлах 
чупса тухса каять.)

ВЕРУК (йытта йыхӑрать). Кампур! Кампур! На-на! Толя, 
ку усал йытӑ мар, ахаль ҫеҫ вӗрет. (Толя тарнине курать те 
тарӑхса каять.) Ав, мӗнле вӑхӑтра эсӗ хӗрачасене ҫул паран. 
Сан заметку хаҫата тивӗҫсӗр. (Кӗсйинчен заметкӑна кӑларать 
те Толя кайнӑ еннелле ывӑтатъ.)



МИЛИЦИН ҪАМРАК т у с ё с е м  

ВЫЛЯКАНСЕМ:

Артист — 20— 25 ҫулта 
Витя
Петя пионерсем — милиции ҫамрак тусесем.

Наҫтук — 8 е 9 ҫулхи ял хёрачи — октябренок.

Сцена варрине артист утса тухать. Вӑл пӗлӗтелле пахать. А якрах та мар 
йывӑҫ тӗмӗсем хушшинче Наҫтук пуҫне чиксе ларать.

АРТИСТ. Ай-ай ҫӗр тӗттӗм паян. (Тӳпенелле пӑхкалатъ.) 
Э-э, ҫумӑр пӗлӗчӗсем капланса килеҫҫӗ-мӗн. Ҫумӑр ҫума тытӑ- 
ниччен киле ҫитес. Васкамалла.

Наҫтук ӗсӗклесе йӗни илтӗнет. Артист тапах чарӑнса тӑрать.

Чим, такам йӗрет мар-и? (Тӑнлатъ.) Ача сасси. Аҫта вӑл? 
(Унталла-кунталла пӑхкалать. Йывӑҫ тӗмӗ хушшинче хӗрача

ларнине Курах кӑять.) Ай! Ав, вӑл! Мӗн пулнӑ ӑна? (Хёрача 
патне чупса пыратъ.) Мӗншӗн кунта йёрсе ларан эсё?

НАҪТУК. Э-эпӗ (ӗсӗклет) пиччерен ҫухалса юлтӑм.
АРТИСТ. Аҫта пурӑнан эсё?
НАҪТУК. Ялта.
АРТИСТ. Ялта? Ш упашкара мёншён килнё эсё?
НАҪТУК. Цирк курма. Унта темтепӗр кӑтартаҫҫӗ, тет. Упа

сем, йытӑсем ташлаҫҫӗ, тет. Тигрё те ҫынна тивмест, тет. Аслӑ- 
скер.

АРТИСТ. Кӑна эсё тёрёс калан, хёрача. Шел, кӑтартӑттӑм 
сана, анчах ӑна читлӗхе хупрӑмӑр. Чим-ха, эсё хулана кампа 
килтён?

НАҪТУК. Пичче тата ун юлташёсем пёрле килтёмёр.
АРТИСТ. Аҫта вёсем?
НАҪТУК. Таҫта. (Ура ҫине тӑчӗ.) Паҫӑр эпир пы-ысӑк 

юпаллӑ ҫурт патне пырса тухрӑмӑр. Театр тет-и. Вара выляма 
пуҫларӑмӑр. Юпасем тавра чупрӑмӑр, чупрӑмӑр. Унтан пичче 
ҫапла каларӗ: «Пытанӑр, эпӗ сире шыраса тупатӑп»,— терӗ.

АРТИСТ. Эсӗ пытантӑн-и?
НАҪТУК. Эпӗ ак, ҫак йывӑҫ тӗмӗсем хушшине пытантӑм. 

Ларатӑп-ларатӑп, вӑл ҫаплах мана шыраса тупаймарӗ. Кӗт- 
рӗм-кӗтрӗм. Астуман та — ҫывӑрсах кайнӑ.

АРТИСТ. Вӑт кӗтмен инкек. Ӑҫта ӗнтӗ вӗсем?
НАҪТУК. Пӑрахса кайрӗҫ пулӗ. (Хурланса макӑрса ярать.)
АРТИСТ. Ан йӗр эсё, ан йӗр. Ыран сана хам илсе кӗрсе 

цирк кӑтартатӑп. Эпӗ циркач. Мӗн ятлӑ-ха эсё?
НАҪТУК. Наҫтук.

Ҫак вӑхӑтра сцепа пӗр хӗррипе Петяпа Вася иртсе кайма пикенеҫҫӗ.
Х ӑйсен кӗпе ҫаннисем ҫинче «МҪТ » саспаллисем.

ПЕТЯ. Витя, сӑна, темле... (аллипе пуҫ тӑрринче ҫавӑр- 
каласа кӑтартать.)

ВИТЯ. Петя, эсӗ ялан тӗлӗнтермӗшсем шыран.
АРТИСТ (ачасене курах каять). Эй, эй! Тӑхтӑр-ха! Акӑ, 

вӗсем, Наҫтук, сан пиччӳпе юлташӗ. Ачасем, килӗр-ха кунта!
ПЕТЯ. Пичче, эсир пире чёнетре?
ВИТЯ. Мён кирлёччё?
ПЕТЯ. Витя, сӑна, ку циркач вёт! Тигра выляттараканни. 

Хӗрачи — циркра лаша ҫинче ларса чупаканни.
ВИТЯ. Суян! Ялан эсё темтепӗр шухӑшласа кӑларан.

АРТИСТ. Ачасем, йӑмӑкӑра мӗншӗн пӑрахса хӑварнӑ 
эсир? Вӑл, ав, йӗрет. Ҫухатма юрамасть апла.

ПЕТЯ (тӗлӗнсе). Мӗнле йӑмӑк пирки калаҫатӑр эсир?
ВИТЯ. Пирӗн йӑмӑк ҫук.
АРТИСТ. Мӗнле ҫук? Килӗр-ха ҫывӑхарах.

Петяпа Витя ҫывхарса тӑраҫҫӗ.

АРТИСТ. Ку сирӗн хӗрача-и?
ПЕТЯ. Ҫук терӗмӗр-ҫке.
ВИТЯ. Пӗрремӗш хут куратпӑр.
АРТИСТ. Наҫтук, ҫак камарадоссене палламастӑн-и?
НАҪТУК (йӗме чарӑнса). Мён тени пулать вӑл камарадос, 

тени?
АРТИСТ. Юлташсем тени пулать вӑл.
НАҪТУК (кӳреннӗн). Эпӗ ку ачасене палламастӑп.
АРТИСТ. Шел, камарадоссем, Наҫтук ялтан пиччӗшӗпе 

цирк курма килнӗ. Анчах вӑл ҫухалса юлнӑ. Мӗн тумалла?
ПЕТЯ. Ҫухалса юлнӑ тетӗр? Эпӗ вӑл мӗн тесеччӗ... Ӑна 

милиции ачасен пӳлӗмне илсе каймалла. Ёҫӗ те пӗтрӗ.
ВИТЯ. Эпир шӑпах милиции ҫамрӑк тусӗсем.
АРТИСТ. Милицин ҫамрӑк тусӗсем?
ВИТЯ. Ененместӗр-и? Пӑхӑр акӑ кӗпе ҫанни ҫине. Ав, 

«МҪТ» паллисем. Эпир шӑпах каҫхи ҫулҫӳреве тухнӑ.
АРТИСТ. Ара, эсир питӗ кирлӗ ҫынсем иккен. Наҫтук, са- 

нӑн телей пур. Халех вӗсемпе кайӑн кирлӗ ҫӗре.
НАҪТУК. Ай-ай, чее. Эпё милицие тем тусан та кай- 

мастӑп.

Тарма тӑрать. Виҫҫӗшӗ те хӑвалаҫҫӗ. Артист ярса тытать.

АРТИСТ. Айван хӗрача. Унта эсӗ лайӑх ҫывӑрӑн. Ыран 
цирк курма хам пырса илӗп.

НАҪТУК. Яр-яр! Эпё киле каятӑп. (Йӗрет, туртӑнатъ.)
АРТИСТ. Ҫӗрле уйра кашкӑр тытать.
ПЕТЯ. Эй, йӗре хӗрача-ҫке эсӗ. Намӑс мар-и? Хӑв октябре

нок тата. Пиччӳ те унта сана кӗтсе тӑрать пулӗ-ха.
ВИТЯ. Тӗрӗс. Паҫӑр эпё унта икӗ ача ларнине куртӑм.
АРТИСТ. Тем тесен те сан пиччӳ.
НАҪТУК. Пичче унта ларать пулсан пыратӑп. Анчах та 

ан суйӑр.
АРТИСТ. Тахҫанах ҫапла кирлё. Хамах ӑсатса ярам.

Наҫтук хальхинче хӑех артист аллинчен ҫавтӑнать. Витяпа Петя айккине 
рех пӑрӑнса тем пӑшӑлтатаҫҫӗ.

НАҪТУК (Витяпа Петя енне пӑхса). Атьӑр. Эсир юлсак 
эпӗ те каймастӑп.

ВИТЯ } Пыратпӑр!

ГГетяпа Витя чупса пыраҫҫӗ. Тухса каяҫҫӗ. Чаршав хупӑнать. Вара тӑваттӑ 
шӗ те чаршав умён иртеҫҫӗ. Витя та, Петя та хӗрачана ҫавӑтса пырасшӑи 

тавлашаҫҫӗ. Артист хыҫра утать.

ПЕТЯ. Витя, ан чӑрмантар-ха. Наҫтук манпа пырасшӑн. 
ВИТЯ. Ҫук. Наҫтук ман алла вӗҫертмест, ав.

Наҫтук хаваслӑ сиккелесе кӑна пырать.

АРТИСТ. Ачасем, ачасем, пӗлетӗр-и мӗн, ыран пурсӑра тг 
цирка илсе кёретёп!

АЧАСЕМ (шавласа). Цирк! Цирк! Куратпӑр! Урра!





Цена 25 коя.


